
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НЭГДҮГЭЭР БОТЬ

	
XXII : 1830 ОНД ИНГЭДЭГ БАЙВ 

	Үг үнэн бодлыг нуухад хэрэгтэй

	Р. П. МАЛАГРИДА1

	 

	Жюльен Веррьерт ирэхийн хамтаар өөрийгөө авгайтай зүй бус харьцаж явсан гэж зэмлэх боллоо. «Тэр бүсгүй дө Ренальтай халз тулж санасан хэргээ зөвтгөөгүй сэн бол би түүнийг хамгийн өөдгүй амьтан гэж тоохгүй явах байсан юм. Эмзэг хэргийн дундаас жинхэнэ уран ухаантан шиг мултран гарлаа. Би харин өөрийн ялагдсан дайсныг өрөвдөх боллоо. Миний энэ байдал шившигтэй, туйлбаргүй хэрэг юм. Дө Реналийг эрэгтэй хүн болохоор би жаахан өөрөөр үзэх гэсэн юм. Над мэтийг нэгтгэсэн агуу их энэ эвслийг хэлээд яах вэ!» гэж Жюльен сэтгэнэ.

	Шелан лам шашин сүмийн албанаас аргагүй халагдахад орон нутгийн хамгийн нэрт гуйвамтгайчуудын булаацалдан өгсөн бүх орон сууцаас татгалзжээ. Шеланы хөлслөн авсан хоёр тасалгаа түүний номоор пиг дүүрсэн. Жюльен ламд их үнэнч болохоо Веррьерт үзүүлэхийн тулд аавдаа очиж олон тооны гачуур модон банз аваад том гудамж туршид мөрөн дээрээ үүрэн зөөжээ. Жюльен өөрийн эртний танилын нэгээс багаж хэрэгсэл авч номын тавиур маягтай юм урлаж хийгээд Шеланы бүх номыг тийш нь оруулан өржээ. Өвгөн лам баярлахдаа нулимс дуслуулан:

	— Би чамайг харчуулын дунд уусаж гүйцлээ гэж бодсон юм. Чи бүр том хүн болжээ. Чи хүндэт харуулд жагссанаараа олон хүний атаархал төрүүлсэн шүү гэжээ.

	Дө Реналь Жюльенийг гэртээ суу гэж тушаажээ. Юу болсон, ямар хэрэг гарсныг хэн ч мэдсэнгүй. Жюльен ирээд гурав хонов. Өрөөндөө сууж байтал дэд дарга дө Можирон орж иржээ. Дө Можирон бүтэн хоёр цагийн турш Жюльенд хүмүүсийн уур уцаар, үнэнч шударга бус явдал, улсын хөрөнгө хөтлөгчдийн ховдог  сэтгэл, түүнээс болж хөөрхий франц орон ядран зовж байгаа гэх мэтийн тоймгүй дэмий үг чалчжээ. Жюльен ирсэн зочноо үүгээр далимдуулж юу хэлэх гэж байгааг тааварлав. Можироны ярианаас үзвэл Жюльен мөнгөнд ихээхэн дургүй маш даруу зантай. Можирон Жюльений амьдрал байдлыг ихэд сонирхоно. Өмнө хойгуур нь гүйж аманд орох дөхсөөр муу Жюльений үйлийг үзэв. Арай гэж тэр ирээдүйд дарга болох эрхмийг хаалган дээр гаргаж явтал гэдрэг эргэж Жюльенийг эцэг хүн шиг тэврэн хайрлаж, дө Реналийн гэр орныг орхиж, нэг түшмэлийнд очиж хүүхдийг нь хүмүүжүүл гэж гуйжээ. Тэр түшмэлийн хүүхдүүд Жюльенд хайртай, дасах нь тун амархан мэтээр ятгажээ. «Цалин хөлс долоо найман зуу гэж ярина шүү. Авна гэсэн цагт нь хэзээд бэлхэн байна» гэж дө Можирон хэлэв. 

	Цаг хагасын туршид үг хэлэх сэн гэж уйтгарлан байсан Жюльенд ам ангайх ээлж ноогдлоо. Хариулт өгсөн гэдгийг магтаад баршгүй. Шашны ямар ч сударт гардаггүй нарийн нямбай хариулт өгчээ. Юм болгонд найдаж болно гэсэн боловч чухам тэгье гэдгээ цухуйлгасангүй. Жюльен дө Реналийг их үнэлдэг, Веррьерийн чинээлэг хүмүүсийг сайн хүндэтгэдэг, дэд дарга ноёныг үргэлж шүтдэг гэх зэргээр ярьжээ. Дэд дарга өөрөөсөө илүү бишрэлт хүнтэй тохиолдсондоо үнэн зүрхнээс гайхаж, тодорхой юу хийх хүсэлтэй байгааг сонсох гэж нэлээд оролджээ. Жюльен уран авьяас турших завшаан олдсонд баясаж, нэг хэвийн хариулт өгч байлаа. Жюльений хэлсэн, ярьсан үгийг тоочоод баршгүй их боловч чухам юуны тухай өгүүлснийг ойлгоход бэрхтэй байлаа. Засгийн газрын хуралд үг хэлдэг сайдууд Жюльен шиг тийм олон үг хэлээд өөртөө ямар нэг зүйл нялзалгүй өнгөрдөг нь ховорхон байдаг ажээ. Дө Можирон хаалгаар гармагц Жюльен солиорсон хүн шиг учиргүй инээв. Гэнэт сэргэсэн сэтгэлээ намжаахгүйн тулд Жюльен эндхийн хүнээс юу сонссоноо тоочин, зөвлөгөө өгөхийг хүссэн ес арван хуудас дэлгэрэнгүй захидлыг дө Ренальд бичив. «Тэр хог чухам хэн намайг авахаар санал гаргаж байгааг надад хэлээгүй шүү. Лав Валено өөрийг нь зохиосон нэргүй үл мэдэгдэх захидал үр дүнгээ өгч намайг Веррьер лүү цөлөгдсөн гэж ойлгоод байна даа» гэж Жюльен бодно.

	Жюльен өөрийн захидлыг явуулав.

	Тэгээд намрын сайхан өдөр өглөөний зургаан цагт боссон анчин ангаар дүүрэн газар очсон адил сэтгэл хангалуунаар гэрээс гарч очиж Шеланаас зөвлөгөө авахаар шийдэв. Шеланд дөхөж явтал зам дээр Валено газар дороос гарсан юм шиг гэнэт санамсаргүй тохиолдсонд Жюльен насныхаа мөрөөдөлд хүрч санаснаа биелүүлэх гэтэл энэ орчлон хорвоод хүний мөрөөдөл биелэгдэх тавилангүй юм байна, ер нь ядуу хүнд явах замгүй дээш хөөрөх тэнгэр хөл, доош орох газар хатуу юм гэх мэтээр олон зовлон тоочжээ. Бурхан тэнгэрт үнэнч явж, өөрийн мэргэжил нэгт нөхдөөс хоцорч амьтны шившиг болохгүйн тулд боловсролтой болох хэрэгтэй. Безансоны семинарт хоёр жил сургууль хийж байж сая боловсрол олно. Гэтэл сургуульд сурах зардал их хэрэгтэй. Үүнээс болж аргагүйдэхийн эрхэнд хэд гурван мөнгөнөөс биеэ хөлслөхөөс ондоо замгүй. Сараас сард зарцуулдаг зургаан зуун төгрөгөөс дөрөв хувааж өгдөг найман зуун франк авбал мөн ихийг бүтээж болох сон. Залуу Ренальчуудад дасаж салж чадахаа байгаагүй сан бол юманд шийдвэртэй хөдөлж болмоор. Гэтэл бурхны авралаар тэдэнтэй дассан болохоор өөр газар яаж очих билээ... гэх зэргээр үглэжээ.

	Эзэнт төрийн хөдөлгөөнт үеийн оронд тогтсон заншилтай адилаар Жюльен олон үг нуршихдаа тун чадварлаг боловч энэ удаа хэт олон үг тоочоод эцэст нь өөрийн нь бөөлжис хутгах болжээ. 

	Жюльен гэртээ буцлаа. Үүдэндээ, иртэл Валеногийн зарц ирээд хүлээж байжээ. Сонсвол тэр зарц Жюльенийг бүхэл хотоор хайжээ. Зарц өнөөдрийн үдийн зоогт Жюльенийг морилон ирэхийг урьсан урилгыг гардуулж өгөх гэж эрж хайсан ажээ. 

	Жюльен тэр ноёны гэрт ер орсон удаагүй. Харин тэр ноёны далан дундуур ташуураар хэд буулгаад цагдан сэргийлэхэд баригдалгүй хэрхэн зайлъя гэж бодсоноос өөр зүйл ер үгүй. Зоог өдрийн нэг цагт болно гэсээр байтал Жюльен хоосон ядуучуудын байрны захирлынд хагас цагийн өмнө хүрэлцэн очъё гэж шийджээ. Хүрэлцэн очвол захирал ширээн дээр овоолоостой олон хавтаст хэргийн цаана тун их албархаг сууж байжээ. Түүний гүрдгэр судаснууд, зэвүү хүрмээр үс, үрчлээст баргар зулай, зантгар гаанс, хээт гутал, цээжийг даруулан зүг бүр сүлжсэн алтан саанууд нь эмэгтэйчүүдийн дур сэтгэлийг хайлуулдаг гэж сагсуурдаг хөдөө нутгийн харамч баяны шинжийг харуулна. Эд бүхэн Жюльенд хүндэтгэх сэтгэлийг өчүүхэн ч төрүүлсэнгүй харин хатуу ташуураар хажуу дал дундуур нь нүүлгэмээр бодол төрүүлжээ. 

	Жюльен очсон хойноо Вале авгайтай уулзах гэжээ. Авгай нүүр царай будаж, үс гэзэг самнаад завгүй гээд хүлээж авсангүй. Жюльен завтай цаг ашиглаж захирал биеэ гоёж чимэхийг завшаанд нь сайн харав. Дараа нь Валено авгайтай уулзвал нулимсаа дуслуулан хүүхдүүдээ танилцуулжээ. Авгай Веррьерт хамгийн их нөлөөтэй эмэгтэйчүүдийн нэг мөн. Эрэгтэй хүнийх шиг эвгүй баргар нүүрээ олигтой харагдуулах гэж будсан гэж учиргүй. Үр хүүхэд хүмүүжүүлэх гэж их сүржинтэй явдаг бололтой.

	Жюльен дө Реналь авгайг дурсан санав. Нарийвчлан бодъё гэхэд үл итгэх санаа саад хийнэ. Гагцхүү зүйрлүүлэн жишихийн тулд дурсан бодно. Тэгэхэд хайрлах дур хүрнэ. Захирлын гэр орон харахад хуучин айлтай зүйрлэх шаардлага гарна. Гэр байшинг хэсэж үзэв. Бүгд дөнгөж хоршооноос авч тавьсан адил гоё сайхан, шив шинэхэн. Гэрийн хэрэгсэл бүрийн үнийг тоочно. Эд бүхэн нэг л эвгүй дур гутам. Хэрэгсэл болгоноос хулгайлсан мөнгөний үнэр ханхална. Зарцаасаа аваад бүгд ноогдсон биеэ олны хараалаас хамгаалсан шинжтэй

	Барих зоогт татвар хураагч, хянан шалгагч, сэргийлэхийн офицер, хоёр гурван түшмэд эхнэртэйгээ морилон ирцгээв. Дараа нь хэдэн баячууд ирэв. Зоогт орохыг урив. Жюльений дургүй хүрэх гэж тоймгүй. Нөгөө талаар зоогт ширээ тавьсан өрөөний хананы цаана хогшил хөрөнгө, ховор үнэт бүхнээ тонуулж гүйцсэн хөөрхий ядуучууд гэдэс өлөн шүлсээ залгин суугаа байх гэхээс гол харлах нь бүр илүү. 

	«Тэд ядуучууд өлөн хоосон байгаа» гэж Жюльен бодоход хоолой түгжирч хэрчим ч хоол амссангүй, үг ярьж ч чадсангүй. Хорь гучаад минут өнгөрсөн хойно дотор улам харанхуй боллоо. Байн байн тэртээ холоос цэнгэх дуу сонсогдоно. Лавлан чагнахад бас эвгүй. Эндхийн байшинд хоригдсон ядуучуудын нэг дуу аялах ажээ. Валено зарц ядуучуудынхаа нэг рүү хялайсанд зарц бултас гэн алга болсны дараахан нөгөө хүн дуулахаа байлаа. Энэ үеэр нөгөө нэг зарц ч Жюльений өмнөх ногоон хундага руу дарс хийж байв. Энэ дарс тээврээс гадна нэг шил нь есөн франкийн үнэтэй гэдгийг Валено авгай Жюльенд хэлэв. Жюльен ногоон хундагаа өргөж Валенод:

	— За тэр зэвүүн дуу намдсаны төлөө ууя гэж хэлэв. 

	— Зүйтэй! Би тэр муухай дууг зогсоо гэж тушаасан юм гэж захирал тун сэтгэл хангалуун хэлэв.

	Жюльен тиймэрхүү хүмүүсийн авир араншныг мэдсэн боловч өөрөө дассан удаагүй. Жюльений сэтгэл зүрх хол хөндий байв. Жюльен өөрөө үе үе хуурамч зан гаргадаг атлаа энэ удаа тэссэнгүй нулимс дуслуулав.

	Жюльен ногоон хундаганы цаана нуугдах гэсэн боловч чадсангүй, рейний сав газрын дарснаас балгаж ч чадсангүй. Жюльен дотроо «дуу дуулж болохгүй гэж юу гэсэн үг вэ! Үүнийг яаж тэвчих юм бэ?» гэж бодно. 

	Аз болоход Жюльений сандчиж байгааг хэн ч мэдсэнгүй. Татвар хураагч хааны талыг баримтлагчдын дууг аялав. Бусад хүмүүс хоолой нийлүүлэн дахилтыг өргөн түрэхэд Жюльений сэтгэл ухаан: «Өмхий хөрөнгөний эзэд ийм байдаг байна. Хүсээд байвал хөрөнгөжөөд тонгочиж цэнгэх болно шүү. Хөрөнгөөр туйлах нөхцөлөө хангах хэрэгтэй. Хорин мянган франк олох ажилд ороод үхрийн мах өмхийртлөө идвэл ядуу хоригдлуудын дуулахыг хориглох болдог байна. Ядуучуудын үмх хоолыг хасаж илүү гаргасан мөнгийг хулгайлан аваад наргиж байна. Гэтэл ядуу хүн өлөн хоосон өлбөрч сууна. Ө, Наполеон! Чиний үед хэчнээн аятай байж вэ! Хүмүүс эрэлхэг тулалдаанд эр чадлаа гаргаж сайн сайхныг эдэлдэг байжээ. Одоо ядуучуудын зовлонгоор хүмүүс жаргалаа зохиож байна...» гэж шивнэжээ.

	Жюльений энэ бодсон бодлоос үзэхэд магтах зүйл төдий л үгүй. Их гүрний ахуй амьдралыг биедээ ямар нэг зовлон хураалгүйгээр өөрчлөөд хаячихыг эрмэлздэг шар бээлийт хуйвалдагчдын тохирсон хамсаатан байж Жюльен чадмаар мэт. 

	Жюльен өөрийн урьдынхаа үүргийг дахин сэргээхэд тулгарав. Түүнийг нэг ч үг дуугаралгүй энэ эрхэм олны дотор бодол бодон суу гэж уриагүй нь лавтай. 

	Дээр үед үйлдвэрийн эзэн явсан, одоо Безансон ба Үзесийн академийн сурвалжлагч гишүүн хүн ширээний нөгөө өнцгөөс Жюльенд хандан: Шашны ном сургаалд маш авьяаслаг хүн гэдэг үнэн үү? гэж асуужээ. 

	Бүгд тэр дорхноо нам боллоо. Хоёр газрын академийн гишүүн тэр эрдэмтний гарт шашны алтангэрэл латин хэл дээр бий харагдлаа. Жюльен хариу хэлэнгүүт нөгөө хүн номыг тохиолдох газраас нээж анхны өгүүлбэрийг латинаар сонсгов. Жюльен дараах өгүүлбэрүүдийг цээжээр уншиж гарлаа. Жюльен цээжилснээ мартаагүй байжээ. Жюльений сод хурц ухаантайг цугларагсад бүгд гайхах боллоо. Жюльен эмэгтэйчүүдийн улайсан царайг тэр зуур харвал зарим нэг нь нэлээд царайлаг ажээ. Жюльен татвар хураагчийн авгайг харлаа. Дуулах нь нэлээд яггүй шинжтэй. Жюльен тэр эмэгтэйг халз ширтэн:

	— Би латинаар эмэгтэйчүүдийн өмнө удаанаар үг хэлэхдээ дуртай байгаа боловч хоёр академийн гишүүн ноён Рюбиньо аль тохиолдох өгүүлбэрийг латинаар уншаад өгвөл би түүнийг хэвээр нь цааш үргэлжлүүлэхийн оронд дорхон нь франц хэл рүү орчуулж чадна гэжээ.

	Энэ хоёр дахь туршилт Жюльений зүрхийг улам хөөргөв. 

	Зочдын дунд нэлээд хэдэн баян дундыг баримтлагчид байжээ. Тэд нар хүүхдүүддээ сурахын цалин олгуулах хүсэлтэй учир ном сонсох далимаар тэд засгийн газрынхнаас юм гуйхаар шийджээ. Тэд хэдийгээр ийм улс төрийн нарийн арга хэрэглэсэн боловч дө Реналь тэднийг хүлээж авахаас татгалзжээ. 

	Тэд Жюльений тухай дам яриа сонсож явснаас гадна ван ирэхэд хүндэт харуулд жагсаж морин дээр хөндөлдөн олны анхаарал татаж байх зуур ганц удаа харснаас биш ойрхноос зүс үзээгүй байжээ. Тэд одоо Жюльенийг ойрхноос хараад нэн ихээр хүндэтгэх болов. «Эдгээр өөдгүй амьтад юу ч үл ойлгодог мөртөө энэ муу латин хэлээр хуурамч ном сонсохоо хэдийд байх юм бол оо?» гэж Жюльен бодно. Гэтэл тэд юм ойлгохгүй тусмаа улам шохоорхоно. Латинаар үг сонсоод инээлдэх гэж учиргүй. Жюльенд өөрт нь мөн залхуутай байлаа. 

	Яг зургаан цаг болоход Жюльен догь байдалтай босож, Лигорио-гийн сургаалаас бүтэн бүлгийг цээжлээд маргааш Шелан ламд шалгуулах ёстой юм гэж хэлжээ. 

	— Би хүнд зааснаа бусдаас сонсох, заалгаснаа өөрөө хариулах мэргэжилтэй хүн юм аа гэж Жюльен эелдгээр инээд алдан өгүүлэв. 

	Ийм цэцэрхэл Веррьерт ховор болохоор баян эрхмүүд бүрэн гайхаж инээд алдацгаав. Жюльен, зогссоор. Нийтийн баримталдаг ёс дэглэмийг зөрчин бүгд босоцгоон Жюльений төрөлхийн авьяасыг хүндэтгэв. 

	Валено авгай Жюльенийг гэртээ хагас цаг шахуу байлгаж хүүхдүүд нь ном аль хэр цээжилдгийг шалгуулав. Тэдний хүүхдүүдийн хийж байгаа алдааг тоочоод баршгүйг Жюльен ганцаараа мэдэж авлаа. Тэдний алдааг Жюльен засахыг ер бодсонгүй. «Бурхны ердийн зарчмыг мэддэггүй яасан бүдүүлэг улс вэ!» гэж бодов. Жюльен босож ёслоод гарах гэтэл бүтсэнгүй дахин Лафонтены нэг шог үлгэр тэвчин сонсоход хүрчээ. Жюльен Валено авгайд:

	— Зан суртахуунгүй зохиолч байгаа юм аа. Жан Шуар2 гэдэг нэрт шог зохиолдоо тэрээр ертөнцийн хамаг сайн болгоныг шоолон доромжилсон байдаг. Түүнийг хамгийн нэрд гарсан шинжээчид шүүмжилдэг юм шүү гэжээ. 

	Жюльен явахынхаа өмнө зоогт урьсан урилга дөрөв тавыг авчээ. Ууж хөлчүүрсэн зочид: «Энэ залуу бол манай аймгийн алдар нэр болох хүн» гэж нэг дуугаар гайхав. Үүгээр ч зогсохгүй тусгай тогтоолоор нийгмийн хөрөнгөөс мөнгө гаргаж, түүнийг Парист сургууль төгсгүүлэх арга хэмжээ авахаар ярилцсаныг бас яана. Зуушны өрөөнд ийм яриа явагдаж байхад Жюльен гадаа хаалганы цаана гарсан байлаа. «Муухай нохдыг!» гэж Жюльен гурав дөрөв дахин амандаа хараагаад эрүүл агаар цээж дүүрэн амьсгалж явав. 

	Жюльен энэ үед ёстой хөрөнгөтөн болсон шиг санагдана; дө Реналийн гэрт тохиолдож байсан хуурамч хоосон инээдмийн цаана нуугдаж байдаг хялайсан зан, дээрэнгүй авирт Жюльен удаан хугацаанд дасаж чаддаггүй байжээ. Энэ хоёр айл тэмээ ямаа хоёр шиг ялгаатайг Жюльен мэдсэн ажээ. «Хулгайлсан мөнгийг хүртэл мартах хэрэгтэй. Тэр мөнгийг дуулах эрхээ ч хүртэл хасагдсан ядуу хөөрхий хоригдлуудаас дээрэмдэж авсан. 

	Дө Реналь гаднын зочдыг хүндэтгэн дайлж байгаа шил дарс болгоны үнийг зочдод хэлэх ухаан хэзээд ч төрөхгүй хүн юм аа. Энэ Валено хогшил хөрөнгөө үргэлж тоолохгүй сууж байж чадахгүй хүн. Өөрийн орон гэр, эзэмшдэг газар гэх зэргийн талаар ярьж суутал эхнэр нь ороод ирвэл «тэр чиний байшин, чиний хувийн эзэмшлийн газар» гэж заавал хэлдэг хүн юм аа. 

	Валено авгай хөрөнгөөрөө түрээ барихдаа тэсэж чадсангүй хамгийн муухай авир гарган нэг зарцыг хундага хагалж хохирол учрууллаа гэж загнасанд нөгөө зарц мөн туйлын бүдүүлэг хариу өгчээ. 

	Мөн ч таарсан улс уу даа! Эд хулгайлсан хөрөнгийнхөө талыг надад өгсөн ч би эдэнтэй хамт амьдран сууж чадахгүй. Би яваандаа нэг л өдөр биеэ барихаа байж санаснаа хэлнэ. Эднийг харсаар байгаад би яасан ч зүгээр сууж байж чадахгүй хүн юм аа» гэж бодсоор байв. 

	Гэсэн ч Жюльен дө Реналь авгайн хэлсэн үгэнд орж дээрхийн адил нэлээд хэдэн хүлээн авалт зоогт оролцов. Жюльен олны яриа хөөрөө болж хувирлаа. Хүндэт харуулд ханхалзаж явсныг ч юманд тоохоо байлаа. Магадгүй тэр үеийн хянамгай бус явдал одоогийн амжилтын үндэс болсон байж болох юм аа. Удсангүй Веррьер хотынхны дунд тэр эрдэмт залууг дө Реналь, ядуучуудын байрны захирал хоёрын хэн нь дийлж авах болов оо гэдэг яриа дэлгэрч эхэллээ. Эдгээр ноёд ноён Маслоны хамтаар төлөвлөгөө боловсруулж нэлээд олон жил хотынхныг шуугиулж байжээ. Даргыг магтахын хамтаар гуйвамтгайчууд дотроо харамсаж байлаа. Дарга ер нь тайж язгууртан хүн, өндөр тушаал эзлэх удамтай юм. Харин Валеногийн эцэг хүүдээ зургаан зуун франкийн төдий хөрөнгө орхиогүй нас барсан хүн шүү дээ гэлцэнэ. Энэ мэтээр Валено олны дунд хүндэтгэл багатай. Хэдийгээр боловсроогүй алимын өнгөтэй хувцсаараа гайхуулж явсан боловч нөлөө үзүүлсэнгүй. Одоо болоход норманд угсааны морьд, алтан саа, Парист оёулсан хувцас олсон амжилт бүхнээр бахархах боловч нэг л явц муутай. 

	Энэ шинэ орчин тойрныхоо дундаас Жюльен жакобчуудыг баримтлагч, тооны мэргэжилтэн Грог ганц олигтой хүн байна гэж боджээ. Зөвхөн санаандаа зөв гэж бодогдсон зүйлээ хэлье гэж бодож явсан Жюльен Грог3 гуайг байгаа үед амаа жаал татъя гэж шийдэв. Вержийгээс хүүхдүүдийн гэрийн даалгаврын дэвтрийг тусгай дугтуйтайгаар ирүүлжээ. Жюльенийг эцэгтэйгээ олон дахин уулзаж бай гэж зөвлөснийг дагаж дургүй ч гэсэн эцэгтэйгээ очиж уулздаг байв. Нэг үгээр хэлэхэд Жюльен тулгарсан үүргээ сайн биелүүлдэг байв. Нэг өглөө унтаж байтал үл мэдэгдэх хоёр гар нүд тагласанд гэнэт сэржээ. 

	Нүд нээж харвал дө Реналь авгай байв. Энэ бүсгүй хотод ирээд хоёр хүүхэд нь хайрт тэжээвэр туулайтайгаа ноцолдож доод давхарт саатаж байгааг далимдуулан тэднээс түрүүлэн бушуухан шатаар харайн Жюльенийд ирсэн нь тэр байжээ. Энэ уулзалт гайхалт сайхан боловч даанч богинохон. Хүүхдүүд багшдаа үзүүлэх сэн гэхээс тэсэж ядаж байсан туулайгаа чирсээр өрөөнд орж ирэхэд дө Реналь авгай түргэн нуугдав. Жюльен хүн болгоныг, туулайг хүртэл баясгалантайгаар угтлаа. Жюльенд ахин гэр бүлийнхээ дотор орсон адил санагдав. Сэтгэлд дассан хүүхдүүдтэй нүүр учран дэмий ярих их аятай. Хүүхдүүдийн дуу хоолой, хөөрхөн зан ааш, хөдөлгөөн, инээдэм бүр Жюльенд сонсоход аятай, сэтгэлд тааламжтай. Веррьерт ирсээр дотор нь зууралдан амьдарч байсан бүдүүлэг харьцаа, бөөлжис хутгам яриа хөөрөө, бодол санааг оюун ухаанаасаа цэвэрлэн арилгаж биеэ хөнгөвчлөх хүсэл Жюльенд төрлөө. Веррьерт юм болгоноос айж зугтах хүсэл, баян хөрөнгө чинээ хоосон гуйланчлал хоёрын зогсолтгүй тэмцэлдээн салдаггүй сүүдэр мэт дагадаг байв. Жюльений очиж зоог иддэг байсан айлын хүмүүс ууя залгия гэж үхэж байгааг харахад залгисан болгон хоолой руу нь ордоггүй байлаа. Жюльен дө Реналь авгайд өгүүлэх нь:

	— Та нар шиг баян хүмүүст бахархаж бардаж явах юм их байна, гээд ямар ямар айлд очиж зовлонт минут өнгөрөөснөө тоочив. 

	— Хонгор минь чи энд ирсээр хүн болгоны анхаарал татаж гүйцсэн байна шүү! гэж дө Реналь авгай хэлэхдээ нөгөө Валено авгай Жюльенийг ирэх бүр олигтой харагдах гээд нүсэр зузаан будаж шунхдаж байсныг дотроо бодоод:

	— Валено авгай таны сэтгэл зүрхийг булаах гээд байгаа биз! гэжээ. 

	Өглөөний цайн дээр хүн бүр хөл хөдөлгөөнтэй. Тэднийг ичээж зовоогоод баймаар хүүхдүүд харин саад болсонгүй баяр баясгаланг улам хөгжөөж байв. Хүүхдүүд Жюльентэй уулзсандаа баярлаж байгаагаа илэрхийлэх үг олж ядаж байлаа. Хэл ам загатнасан зарц нар Валеногийнхон Жюльенийг хоёр зуу илүү франкаар хөлсөлж хүүхдээ хүмүүжүүлэх гэж байна гэж аль хэдийн ховлосон байв.

	Хүнд өвчилсний улмаас царай цонхигор цагаан бага хүү Станислав Ксавье цай ууж байтлаа санамсаргүйгээр эхээсээ, өөрийн эдэлж байгаа мөнгөн хэрэгсэл, жижиг мөнгөн аяга ямар үнэтэй юм бэ гэж асуужээ. 

	— Чамд ямар хэрэгтэй юм бэ? 

	— Жюльен гуай хэрэв манайд байгаад байх юм бол олиггүй хүнд тоологдохгүй байлгахын тулд би эднийг худалдаад мөнгийг Жюльенд өгөх гэсэн юм гэжээ. 

	Жюльен тэр хүүг нулимс дуслуулан үнсэж эхлэв. Эх мөн уйллаа. Жюльен жаалыг өвдөг дээрээ суулгаад «олиггүй хүн» гэдэг үгийг ганцхан зарц хэлдэг учир тийм үг хэлэх хэрэггүй гэж сурган хэллээ. Энэ хэлсэн үг дө Реналь авгайд аятай байгааг мэдсэн Жюльен «олиггүй хүн» болдгийн олон янзын сонин жишээг дурдан ярьж эхэллээ. 

	— Би ойлгож байна. Хэрээ олиггүй тэнэгт тооцогдсон шүү дээ. Хэрээ орилох гээд аман дахь бяслагаа унагаахад үнэг аваад идчихсэн; харин үнэг хуурамч зальтай амьтан болсон юм. 

	Дө Реналь авгай баярлахдаа хөл газарт хүрч ядна. Тэгээд хүүхдээ байн байн үнсэхийн далимаар Жюльенийг хөндөж ядан өднө. 

	Гэнэт хаалга онгойж дө Реналь гаднаас орж ирлээ. Түүний ярвагар хүйтэн царай цухуймагц нөгөө сайхан баяр хөөр ус хийлгэсэн гал шиг унтарлаа. Дө Реналь авгай одоо ч ямар нэг мэхлэх үг хэлж чадахгүй нь гэхээс царай нь цайв. Жюльен тэр дорхноо яриа үүсгэж, чанга дуугаар хотын даргад Станислав хүү мөнгөн хэрэгсэл худалдахаар ярьсныг тоочиж эхлэв. Ноён дө Реналь мөнгө гэдэг үг сонсоод анхандаа хөмсөг зангидав. Миний дэргэд тэр олиггүй металлын тухай үг яригчид яваандаа миний мөнгөнөөс хороох гэсний тэмдэг байгаа юм гэж тэр бодов. 

	Ноён хэргийн учир зөвхөн мөнгөөр хязгаарлагдаагүй түүнээс цааш давраад байгаа байх аа гэж сэжиглэв. Сайн муу олныг биеэр туулж өнгөрөөсөн эрд эзгүй хойгуур нь эхнэр хүүхэд нь хөл хөдөлгөөн баяр баясгалантай байдаг нэг л биш санагдав. Жюльен өөрийнхөө шавь нарт шинэ үг өгүүлбэр заахдаа хэчнээн сонирхолтой тохирсон уран жишээнүүд дурдах болсныг, авгай нөхөртөө ажиггүй байдлаар тайлбарлаж эхлэв. Нөхөр нь үүнд хариулахдаа:

	— За тийм бий. Тэр чинь аяндаа надаас хүүхдүүдийг хөндийрүүлээд байна. Надаас зуун хувь дотно хүн болох гээд зүтгээд байна. Би ч яах вэ зөвхөн дарга хүн. Манай юм болгон хууль ёсны засаг захиргааг гутаахад зориулагдаж байна. Франц орон мөн хөөрхий байна! гэжээ. 

	Дө Реналь авгай зан муут нөхрийнхөө хэлж байгаа бүхнийг ойлгох гэж ер оролдсонгүй ажээ. Харин Жюльен цуг бүхэл бүтэн арван хоёр цаг нэг дор байх хүсэл төрлөө. Хотоос янз бүрийн зүйл худалдан авах хэрэгтэй байна, тэр далимаар гуанзанд хоол иднэ гэж эхнэр хэлэв. Нөхөр нь дургүйцсэн боловч заавал санасандаа хүрэхээр тэмүүлэв. Хүүхдүүд ганцхан гуанз гэдэг үг дулаад баярлан цовхчив. Гуанз гэдэг үг үе үе хүн болгоны сэтгэлд таатай дуулддаг биш бил үү.

	Дө Реналь эхнэрээ анхны нэг хоёр зуурын худалдааны газар орхиод алга боллоо. Зарим нэг хүнтэй уулзах ёстой гэж шалтаг заагаад явжээ. 

	Дө Реналь өглөөнийхөөс улам ууртайгаар буцаж иржээ. Хотын хүн болгон Жюльен тэр хоёрын тухай ярьдаг болсныг сонсоод туйлын дургүйцжээ. Гэвч хотоор үүнтэй уялдсан элдвийн хов жив яриа явж байгааг түүнд хэн ч хэлсэнгүй. Ноён даргад сонсогдсон болгон нь хүн бүрийн сонирхолд байгаа нэг гол асуудалд чиглэгджээ. Тэр нь Жюльен зургаан зуун франкаар тэднийд хөлслүүлээд байх уу? эсхүл ядуучуудын шорон байрны захирал ноёныд найман зуун франкаар хөлслөгдөн шилжих үү? гэдэгт оршиж байлаа. 

	Захирал гуай олны дунд дө Ренальтай нүүр учраад маш хүйтэн зэвүүн царан гаргажээ. Энэ нь тусгай уран арга байлаа. Хөдөө нутагт илүү дутуу элдэв муу юм гарвал дуугүй орхино гэж ер байхгүй хожим хойдын өдөр заавал авч хэлэлцэж амталж зажилдаг байжээ. Энэ нь ердийн заншил болсон хэрэг билээ. 

	Парист зуугаад километрийн цаана хүрвэл Валено усан тэнэг гэдэг нэр авах хүн. Валено угаас бүдүүлэг, айх ичихийг мэддэггүй хүн юм. 1815 оноос эхлээд эрх тушаал эдлэх болсноос хойш тэр чанар нь бүрэн хөгжжээ. Дө Реналийн хажуугаар Валено нэг үе Веррьерт дураараа туйлж байжээ. Валено Реналиас зарим талаар илүү идэвхтэй. Айна ичнэ гэхгүй юм болгонд, савсганан оролцож, зогсоо зайгүй урагш хойш гүйх, тэр энэ хүнд бичиг явуулах, тохиолдсон хүнтэй ярьж хөөрөх дуртай. Муу хэлүүлсэн ч огт хайхардаггүй байв. Ингэж тэнэглэсээр яваад хотын даргын нэрийг сүм хийдийнхний өмнө бууруулсан билээ. Валено нутгийн мухлагийн худалдагчдад очиж: «Та нар дундаасаа нэртэй хоёр тэнэг хүнийг сонгоод аль» гэх буюу хуульчдад: «хамгийн адгийн бүдүүлэг хоёрыг шилээд өг», эсхүл эм худалдагчид: «хамгийн ичгүүргүй хоёр хүнийг заагаад аль» гэх зэргээр ажилладаг байлаа. Энэ замаа мэргэжил болгосноос хүмүүс цуглуулаад «за далдуур холиож хаяна шүү» гэж хэлдэг байв. 

	Иймэрхүү ажил нь дө Реналийн дургүйг хүргэжээ. «Лам Маслон түүнийг нийтийн өмнө доромжилсон ч ер мэдээгүй юм шиг өнгөрөөдөг байлаа.

	Валено хэдийгээр юм бүрийг тэвчдэг боловч байн байн өөрийг нь доромжлох явдлаас хамгаалах, биеэ зайлуулах аргыг чадлын хэрээр хайдаг байлаа. Аппер ирснээс хойш мань эр айхдаа хоёр дахин идэвхжив. Гурван удаа Безансон орлоо. Шуудан болгоноор бөөн захидал явуулж байв. Харанхуй бүрэнхийгээр гэрт очдог үл мэдэх хүнээр зарим нэг зүйл бас илгээдэг байжээ. Өвгөн Шеланыг эрх тушаалаас нь хагацаасандаа бага зэрэг алдаа хийжээ. Яагаад вэ гэвэл эрх ямбатны бурханд шүтдэг олон тооны баян эхнэрүүд тэр цагаас хойш Валеног горьгүй муу хүн гэлцэх болжээ. Үүнээс болоод мань эр ахмад лам дө Фрилерийн бүрэн эрхшээлд оржээ. Тэгээд түүнээс дааж давшгүй даалгавар авах боллоо. Валеногийн байдал бичсэн эзэнгүй үл мэдэгдэх захиа бичих үед яг ийм байжээ. Энэ захидлыг бичсэндээ сэтгэл нэлээд дээгүүр байв. Ингэж байтал эхнэр нь Жюльенийг авч хүүхдээ хүмүүжүүлэх хүсэл тавьжээ. Валено омог бардмаар энэ хэргийг хөгжөөж эхлэв. 

	Байдал ийм болсонд Валено эртний хань найз Ренальтай учраа тун сайн ярилцъя гэж боджээ. Дө Реналь хүлээж авахгүй олон үг хэлэх нь гарцаагүй гэж бодно. Гэсэн ч Валено түүнд огт ажирсангүй. Дө Реналь дургүйгээ хүрвэл Безансон буюу Парисаар заргалдаж магад билээ. Унжирсаар байтал ямар нэг сайдын төрөл садны зээ хүн ирээд Веррьерт байгаа эзэмших байрыг нь булаан авч болох ажээ. Ээ дээ дундыг баримтлагчидтай ойртохоос илүү сайн юм олдохгүй байх гэж Валено бодно. Тэд хотын даргын эсрэг түүнээс явуулах тэмцэлд гарцаагүй сайн тулгуур болох нь илэрхий байлаа. Сонгууль болбол яах вэ? Тэгвэл хөрөнгө алдахгүй байхын тулд өөрт ашигтай талд санал өгөх нь зүйтэй. Сэтгэлд тохирох тохирохгүй ер хамаагүй хэрэг билээ. Хөрөнгөө л хадгалбал хамаа байж уу гэх зэргээр Валено бодно. Дө Реналь авгай энэ зальт бодлогын учрыг хэнээс ч дутахгүй сайн мэдэж байжээ. Жюльений хамт нэг мухлагаас нөгөөд орж явах хооронд авгай тэр бүхний учрыг Жюльенд ярьжээ. Тэд яриандаа болоод мэдэлгүй явсаар Үнэн итгэлийн цэцэрлэг хүрээд тэндээ Вержийд байсны нэг адилаар жаргал цэнгэлтэйгээр хэдэн цаг өнгөрөөжээ.

	Энэ үеэр Валено өөрийн эртний найз агсан хүнтэй зоригтой яаж ярина даа гэж бодож явснаа түүнтэй уулзаад их дээгүүр зан гаргажээ. Валено энэ удаа өөртөө хожоотой юм хийсэн боловч даргын дургүйг их хүргэжээ. 

	Дээрэнгүй авир, шунахай ховдог, сохор зоосны хойноос үхдэг өөдгүй зангаас болж дө Реналь ямаршуу хүнд байдалд орсныг тодорхойлон хэлэхэд бэрх ээ. Гуанзанд ороход нь хэдэн хүүхэд нь хэчнээн баяртай байсныг яана. Хүүхдүүд нь тийм сайхан хөгжилтэй байсан удаа тун ховор. Эд бүхнийг эргэцүүлэн бодоход дотор гал шатна. Тэгээд итгүүлэх гэсэн хоолойгоор:

	— Би гэр бүлийнхээ дотор илүүдмэл хүн бол оо шиг байна гэж хэлжээ. 

	Энэ үгийн хариуд эхнэр нь намхан дуугаар Жюльенийг зайлуулах шаардлагатай байгааг дахин дурсав. 

	Түүнтэй хамт өнгөрөөсөн зугаат сайхан мөч авгайд туушит итгэл төрүүлж, хоёр долоо хоногийн өмнөөс боловсруулсан бодлоо биелүүлэхэд хэрэгтэй хүч чадал олгожээ. Гаргуундаа гаргагдсан даргыг ондоо нэг зүйл бас тарчлаах ажээ. Юу вэ гэвэл нийт хотынхон ноён даргыг мөнгөний хойноос үхдэг хүн гэж элдвээр муу хэлэх болжээ. Дээрэмчин бүхэн зоригтой Валено сүүлчийн удаа гэгээн Жозеф, Буянт Дагина, Богд сахиусны ашиг тусын тулд сайн дураар өргөл барьц цуглуулахад үлгэр жишээ үзүүлжээ. 

	Лам нараас зальт аргаар бэлтгэсэн барьц баригчдын нэрсийн жагсаалтад орсон Веррьер хотын ба ойр хавийн тойргийн тайж нарын нэрсийн хамгийн адагт дө Реналийн нэр оржээ. Орлого багатайдаа тийм болсон мэтээр дө Реналь тэр байдлаа цагаатгахыг оролддог байлаа. Гэгээн авралтууд ийм  байдлыг зүгээр өнгөрөөж байсан удаа тун ховор юм аа.

	
XXIII : ТҮШМЭЛИЙН ГОМДОЛ

	Бүтэн жил дээгүүр толгойлж яваад 
арав хориодхон минутад шагтаа буух удаа бий. 

	Касти4

	 

	Энэ айж бүгчимдсэн амьтны зовлонг яаж тайлбарлая. Түүнийг өөрийнхөө гэрт зоригтой шударга хүн оруул гэж хүн хэлсэн биш. Зарцлуулахаас ондоо явдалтай хүн олж авсанд хэн буруутай юм бэ? Тохирсон зарцаа олж авч чаддаггүйн бурууг хэн хүлээх билээ дээ? XIX зууны үед ямар нэг баян тарган авгай зоригтой хүнтэй учирвал нэг бол тэр хүнийг алдаг, нэг бол хөөж зайлуулдаг эсхүл шоронд хорих буюу тарчлааж туйлдуулаад үхэж салахаас өөр замгүй болгодог байна. Энэ удаа гэнэтийн тохиолдлоос болж энд зоригт хүн зовлонд орсонгүй харин баячууд өөрсдөө автагдав. Францын жижиг хотууд, түүнчлэн засгийн газрын сонгуульт байгууллагууд, жишээ нь Нью-Йоркийн байгууллагуудын сүйрэл нь хорвоо ертөнц дээр дө Реналь мэтийн хүмүүс байдгийг мартаж яасан ч болдоггүйгээс шалтгаалдаг байна. 

	Хориодхон мянган хүнтэй жижиг хотод Реналь мэтийн хүмүүс олон нийтийн санал бодол бүрдүүлж байдаг байхад үндсэн хуулиар тогтоогдсон нийт орны байдал олон нийтийн санал сэтгэл бүр ч хүнд байдалд ордог байна. Зоригтой, ариун цэвэр ухаантай хүн бусдад хань болмоор байвч хол хөндий оршиж хотын нийт олон тэр хүний талаар ямаршуу бодолтой байгааг дагуулан санаа бодлоо чиглүүлдэг байна. Гэтэл олон нийтийн санал бодлыг баян хөрөнгөтэй, тууш муутай төрсөн нэг амьтад бий болгодог нь харамсалтай. Тэнэгүүдээс илүү ялгаатай ухаалаг зовохоос өөр зам байхгүй. 

	Үдийн хоолны дараахнаар дө Реналийнхан гэр бүлээрээ Вержий рүү явжээ. Нэг хоногийн дараа тэд бүгдээрээ Веррьерт ирснийг Жюльен дахин харжээ. 

	Тэднийхэн нүүж ирээд цаг болоогүй байтал дө Реналь авгайд ямар нэг зүйл нуугдаад байгааг Жюльен таагаад маш ганхжээ. 

	Жюльенийг өрөөнд ороод ирмэгц авгай нөхөртэйгөө ярихаа байгаад бушуухан зайлаасай нь гэсэн дүр үзүүлжээ. Жюльен ийм байдлыг дахин гаргуулахгүй байлгах арга хэмжээ даруйхан авч эхлэв. Жюльен дорхноо хичээмтгий хүйтэн царайтай болов. Авгай түүний байдлыг ажиж мэдлээ. Чухам яагаад тэгэв ээ гэдэг шалтгааныг олохыг оролдсонгүй. Жюльен бодохдоо: «Энэ авгай миний орны хүнийг олсон юм биш байгаа? Өчигдөрхөн энэ авгай аманд минь орчих шахаад байсангүй бил үү? Баян эхнэрүүд сайн дураа хүрэхэд дандаа тийм байдаг гэж би дуулсан юм. Вангууд мөн тийм байдаг. Вангууд сайд нараа хайрлах нь барагтайхан гэдэг. Гэртээ ирэхэд зэмлэсэн зарлиг хараад зэвүү хүрэхтэй адил харилцаатай юм гэнэ лээ». 

	Жюльений ирэхэд гэнэт тасалсан тэр ярианд Веррьерт байгаа нэг том байшингийн тухай үг орсныг сонсжээ. Тэр байшин худалдаа наймааны төвд сүмийн эсрэг талд байдаг. Зай томтой, эртний тохилог байшин. «Байшин энэ авгай шинэ амраг хоёрын хооронд ямар холбоо байдаг билээ?» гэж Жюльен бодов. Гуньхрахдаа нэгдүгээр Франсуагийн амтат шүлгүүд давтан хэлэв. Эдгээр бадгуудыг нэг сарын өмнө дө Реналь авгай зааж сургасан учир Жюльенд шинэ юм шиг санагдаж байлаа. Энэ бадгуудын мөр бүр нь үнэнийг яг орой руу ортол хэлэх шиг байдаг байв. 

	 

	Эхнэр хүний эргэж буцах нь 

	Эргэх хаврын тэнгэр шиг юм. 

	Үүрд түүнд итгэгч эр

	Ухаан солиорсонтой адил юм. 

	 

	гэх зэргээр тэр дуунд гардаг байна. Дө Реналь авгай тэргээр Безансон оров. Хоёрхон цагийн дотор яваад ирье гэж шийдсэн бололтой. Даргын царай нэг юманд тун их зовсон байдалтай. Тэндээс буцан ирэхдээ бор цаасанд боодолтой юмыг ширээн дээр гарган чулуудав. 

	— Харж бай! Хэрэг бүрдээд байна! гэж эхнэртээ уурлав. 

	Зарлал наагч хүн ирээд тэр боодолтой юмыг аваад явахыг Жюльен үзээд тэр хүний хойноос дагаж гүйв. «За энэ нууцыг анхны булан тойрохтой хамт би илрүүлнэ» гэж дотроо бодов.

	Зарлал наагч зарлалынхаа нөгөө талыг том багцаар цавуудаж гүйцэхийг Жюльен тэвчиж ядан хүлээж байв. Зарлал дөнгөж наамагц Жюльен олон юманд дуртайгаа маш яаран уншиж эхэлбэл Дө Реналь эхнэртэйгээ ярилцаад байсан олны хөл үймээнт худалдааны газарт байгаа хуучин байшинг хөлслөх тухай маш дэлгэрэнгүй өгүүлсэн байв. 

	Маргааш нь хоёр цагт хотын захиргааны танхимд худалдах, хөлслөх ажил явуулахаар тогтов. Гурав дахь лаа унтарснаар тохиролцсон гэж үзэхээр тогтсон байв. Жюльен сэтгэл маш их зовсон байлаа. Гэвч зарлалыг зөвхөн урьд өдөр нь наадаг бас эргэлзээтэй. Энүүхэн хугацаанд хэн зарлалыг бүрэн уншиж амжих бил ээ? Зарлалыг хоёр долоо хоногийн өмнө бэлтгэсэн бололтой. Жюльен тэр зарлалыг эхнээс нь адаг хүртэл гурав дахин уншсан боловч утгыг ер ойлгосонгүй. 

	Ямаршуу байшин байгааг харахаар явав. Хаалгачин Жюльенийг харалгүйгээр айлынхаа хүнд:

	 — Яриад яах вэ! Горьдох хэрэг алга... гуравхан зуун франкаар авна гэж Маслон гуай түүнд хэлсэн гэнэ. Хотын дарга гэдийгээд үзэх гэсэн боловч дорхон нь сүмд аваачаад ахмад лам дө Фрилерт өг гэж шаардсан юм гэж хэлжээ. 

	Тэд Жюльенийг харахтайгаа зэрэг яриагаа цааш нь үргэлжлүүлэхээ больжээ. Бодвол айсан биз. 

	Жюльен арилжаа болоход хождолгүй хүрч очлоо. Бүдэг гэрэлтэй танхимаар дүүрэн хүмүүс чихцэлдэнэ. Нэг нэгийгээ аймшигтайгаар ширтэх нь гайхалтай. Хүн болгон ширээний зүг харав. Хөнгөн цагаан тавиур дээр гурван жижиг лаа асааж тавьсныг Жюльен үзэв. Шүүхийн харгалзагч: «Гурван зуун франк шүү эрхмүүд ээ!» гэж хашхирав. 

	— Гурван зуун франк! Юу гэсэн үг вэ!... гэж нэг хүн нөгөөдөө аяархан шивнэв. Жюльен санамсаргүй  тэр хоёр хүний хооронд орсон байлаа.

	— Найман зуугаас илүү үнэ хүрэлгүй яах вэ. Би үнэ нэмнэ.

	— Санаа байвал хэл. Чи ноён Маслон, ноён Валено, лам, ахмад насны дө Фрилер болон бусад шуналтнуудын уур хүргэх дуртай байна уу? 

	— Гурван зуун хорь оо! гэж нөгөө нэг нь хашхирав.

	— Чи үхэр шиг бүү зүтгэ! Хажууд чинь хотын даргын тагнуул ховч хүн байна гэж Жюльенийг заан хажуу дахь нь уурлав. 

	Жюльен доромжилсон хүнээс өшөө авахаар эргэн харсан боловч тэр хоёр түнш эр огт анхаарсангүй, Жюльен биеэ барив. Энүүхэн зуур сүүлчийн лаа дүүрээд унтрав. Байшинг есөн жилийн хугацаагаар тойргийн бичиг хэргийн эрхлэгч дарга Сен-Жирод гурван зуун гучин франкаар өгөх болсныг шүүхийн харгалзагч янгинасан хоолойгоор зарлан нийтэд сонсгов. 

	Хотын дарга танхимаас гармагц хүмүүс хоорондоо ярилцаж эхлэв. 

	— Грожогийн тэнэг явдлаас хотын санхүүд орсон гучин франкийн орлого энэ боллоо! гэж нэг нь ярина. 

	— Дө Сен-Жиро тэр Грожог зажлахгүй залгих юм байгаа биз дээ. Гучин франкийн хариуг авах л байх гэж бусад нь хариулна. 

	— Ёстой зусарч юм хийлээ. Би тийм байшинд найман зууг төлөх байсан, дээр нь нэмж өгөөд эцэст нь бас юм бодолцох байсан гэж Жюльений зүүн гарт байсан бүдүүн эр хэллээ. Гуйвамтгайчууудын үйлдвэрийн нэг эзэн:

	— Та юу хэлэх гээ вэ? Сен-Жиро бол их хурлын гишүүн шүү дээ. Дөрвөн хүүхэд нь бүгд улсаас цалин авч сурдаг. Ядуу ч амьтан бол доо! Түүнд нэмэр болгож таван зуун франк зөвхөн өгөөд зогсох шив дээ гэж залуу хариулав. 

	— Хотын дарга энэ хэргийн талаар юу ч хийсэнгүй өнгөрлөө. Явцгүй эр юм даа. Дээрмийн арга хэрэглэдгээ нуух гээ юм болов уу гэж гурав дахь хүн хэллээ. 

	— Дээрэмдээгүй гэнэ үү? Шувуу суугаад тоншихын завгүйгээр замаас нь шүүрээд алга болдог юм. Эд нар сав нэгтэй улсууд. Жилийн эцэст хуваагаад авдаг юм. Тэр Сорелийн хүүг хар! Эндээс эртхэн гэмгүйдээ зайлъя гэж бас нэг нь хэлэв. 

	Жюльен гэртээ хамгийн муухай зантайгаар буцаж ирэв. Дө Реналь авгай маш уйтгартай сууж байлаа. 

	— Худалдааны тэндээс ирэв үү? гэж авгай асуув. 

	— Тэндээс ирлээ эзэгтэй минь. Намайг танай нөхрийн тагнуул гээд байна. 

	— Тэр миний үгэнд ороод энэ үеэр яваад өгөх нь яасан юм бэ!

	Энэ үеэр дө Реналь маш муухай царайлан орж ирлээ. Үдийн хоолон дээр нэг ч хүн үг ярьсангүй. Ноён дө Реналь хүүхдийг Вержийд хүргэж өг гэж Жюльенд хэлэв. Замдаа их уйтгартай явцгаав. Реналь авгай нөхрийнхөө сэтгэлийг тайтгаруулахаар:

	— Нөхөр минь чи одоо дасах хэрэгтэй гэв. 

	Үдэш нь бүгд тулгаа тойрч амаа жимийн сууцгаав. Гагцхүү мод шатах чимээ сонсогдоно. Хамгийн эвтэй гэр бүлийн дотор уйтгартай суух үе хааяа тохиолддог юм аа. Хоёр хүүгийн нэг нь гэнэт баяртайгаар:

	— Хонх! Хонх! гэж хашхирав. 

	— Чөтгөр чамайг! Энэ дө Сен-Жиро намайг өөртөө татах гээд байвал би бодсон хэдэн үгээ нэгд нэггүй хэлээд алдъя байз. Арай хэтэрхий байна. Валенод л тэд хариу хүргэх ёстой. Би зөвхөн хөндлөнгөөс оролцсон. Хэрэв Жакобчуудын сонин эд бүхнийг бичээд гарвал намайг дооглох амьтан бишгүйдээ гарна байх аа. 

	Зарц хаалга онгойлгоход араас нь гялалзсан хар хувцастай ноён эрхэм дагалдан орж ирлээ. 

	— Ноён дарга аа! Би Жеронимо гэгч хүн байна. Неаполитаны элчин сайдын яамны атташе дө Бовезийн захидал энэ байна; тэрээр арав хоногийн өмнө намайг нааш явах үеэр энэ захидлыг танд дамжуул гэж өгсөн юм. Таны үеэл дө Бовези миний найз, таныг итали хэл мэднэ гэж надад хэлсэн гэж Жеронимо дө Реналь авгайг харсаар хөгжилтэй байдлаар өгүүлэв. 

	Жеронимо энэ уйтгартай хүмүүсийг дор нь баясгалаа. Дө Реналь авгай зочдыг заавал хооллож ундлах хэрэгтэй гэж үзэв. Гэр дүүрэн ажил үүсгэж, өнөөдөр хоёр дахин тагнуул гэж хэлүүлснээ нуухыг Жюльенээс аль болохоор гуйхыг эрмэлзэв. Жеронимо алдарт дуучин, амьдрал сайн мэддэг, хөгжөөн яриа хөөрөө ихтэй хүн. Тийм байдал одоогийн францад онц хүндгүй болсон. Хоолны дараагаар дө Реналь авгайтай дуу дуулаад дараа нь хүмүүсийг янз бүрийн сонирхолтой яриагаар хөгжөөв. Шөнө дунд хүүхдийг Жюльен явж унт гэхэд тэд гунигтайгаар мөргөл үйлдээд тарав. 

	— Бид сүүлийн явдлыг жаахан сонсъё гэж хүү хэлэв.

	— Энэ явдал надтай холбоотой юм аа. Одоогоос найман жилийн өмнө би Неаполитаны уран сайхны дээд сургуульд сурч байлаа.. Би тэр үед та нартай адил настай байлаа. Ялгаатай нь гэвэл алдарт Веррьерийн даргын хүү л биш байсан гэж Жеронимо өгүүлэв. 

	Эдгээр үгийг сонссон дө Реналь гүнзгийгээр санаа алдаад эхнэрээ харав. 

	Залуу дуучин маяглаж дуудлага хазгай болгон ярихад хүүхдүүд инээлдэх гэж тоймгүй;

	 — Эзэн Цингарелли горьгүй хатуу багш байсан юм. Уран сайхны дээд сургуулийнхан түүнийг хүндэтгэдэггүй байсан. Багш маань хүн болгоныг хатуу дэглэмтэй байлгахыг оролддог байлаа. Би зав гарвал хичээлээс оргодог байсан. Тэгээд Сан-Карлино гэдэг жижиг театрт очиж зүрх сэтгэлийг уусгасан уян хатан хөгжим сонсдог байлаа. Яаж болдог байсныг одоо бодоод гайхдаг! Орох пиу авах найман мөнгө, найман сү яаж олно оо? гэж сүйд болдог сон. Тэр найман мөнгө гэдэг мөн ч их олон мөнгө шиг санагддаг байсан! гэж хэлээд хүүхдийг жаатайсан нүдээр харахад тэд элгээ хөштөл инээд алдана. Залуу дуучин цааш нь:

	— Сан-Карлино театрын захирал байсан эзэн Жиованне миний дуулж байхыг нэг өдөр сонсоод; (би тэгэхэд арван зургаан настай байсан) «Энэ жаал олдошгүй ховор хүн болох нь» гэсэн юм гэж ярив. 

	 — Миний хүү чи манайд оч мэдэв үү! гэж тэр надад хэллээ. 

	— Та надад хэчнээн хөлс өгөх вэ? 

	— Дөчөөд юм сардаа өгнө.

	Энэ маань зуун жаран франк арай хүрэхгүй мөнгө байсан. Би хувьдаа шамбалд орлоо гэж горьдсон. 

	— Манай хатуу багш Цингареллийн гараас яаж мултрах вэ? гэж би Жиованнеэс асуув. 

	— Болно биз

	— Би учрыг нь олох уу! гэж их хүү хэлэв. 

	— Бололгүй яах вэ. Эзэн Жиованне надад; «Чи юу түрүүнд энэ тохиролцоонд гарын үсэг зурчих» гэж хэлэхэд би гарын үсэг зурлаа. Тэр надад дор нь гурван дукат мөнгө өглөө. Би насандаа тийм их мөнгө хараагүй явсан билээ. Дараа нь би яаж ажиллавал зохихыг надад тайлбарлан хэлж өгсөн юм.

	 Маргааш нь би өвгөн Цингареллитэй уулзах зөвшөөрөл авахаар очлоо. Ахмад зарц нь намайг өрөөнд нь оруулав. 

	— Чи муу зулбадас юу гэж ирэв ээ? гэж Цингарелли асуув. 

	— Эзэн дээд минь! Би сургуулиас дахин оргож хашаан дээгүүр давахгүй гэдгээ тангараглахаар ирлээ. Би урьдынхаас хоёр дахин сайн хичээнгүй сурна гэж хэллээ. 

	— Би ховор хоолойг гэмтээхээс айгаагүй бол чамайг хар талхны булан хэмлүүлж хар ус уулгаад хоёр долоон хоног цамхагт хорьж залхаах байсан юм. 

	— Эзэн дээд минь! Би таны уран сайхны дээд сургуулийн хамгийн үлгэр жишээч сурагч болж чадна. Та надад итгэж хайрла! Харин та миний хүслэнг сонсож болгоо. Намайг ямар нэг газар дуулуулна гэж хэн нэг хүн ирвэл намайг бүү явуулаарай. Би чадахгүй гэж та хэлж үзээрэй! гэж би ярилаа. 

	— За чам шиг амьтныг хэн сураглаж над дээр ирэх юм бэ? Би чамайг энэ дээд сургуулиас явахыг яасан ч зөвшөөрөхгүй! Чи ер надаар тоглоом хийж байна? Зайл эндээс! Одоохон яв! гээд намайг ар хонго руу арай өшиглөх шахан хөөж; — Чамайг би хар ус, хатсан талхтайгаар цамхагт түгжинэ шүү гэсэн билээ. 

	Цагийн дараахнаар ноён Жиованне захирал дээр ордог юм аа. 

	— За та болгоож хайрла. Миний хувь заяа танаас шийдвэрлэгдэх гээд байна. Та Жеронимог надад өг, энэ өвөлдөө миний дэргэд дуу дуулаг, тэгвэл би муу охиноо хүнтэй суулгаж чадах байна гэж хэлдэг байжээ. 

	— Тэр муу зулбадас чамд ямар хэрэг болох юм бэ? Би тийм үг сонсох дургүй байна. Яасан ч би өгөхгүй. Би түүнийг хэрэв заяа явуулдаг юм гэлээ ч гэсэн тэр өөрөө эндээс яасан ч явахгүй. Дөнгөж саяхан явахгүй гэдгээ тангараглаад гарсан гэж Цингарелли хэлжээ. 

	— Тийм дээ тулсан уу. Гарын нь үсэг энд байна гэж Жиованне халааснаасаа нөгөө тохиролцоог гарган харуулж ажиггүй зогсжээ. 

	Цингарелли уурлахдаа золтой л хонхоо хэмхчиж орхисонгүй. 

	— Хөө! Жеронимог одоохон энэ дээд сургуулиас хөө! гэж салганан хашхирав.

	— Би тэгж хөөгдөж хөгөө чирч явлаа! Би мөн тэр оройгоо Молтипликогийн дууг дуулж эхэллээ. Тэр дуунд гэрлэх гэж байгаа нэг залуу гэрийн аж ахуй зохион байгуулахаар хуруу даран тооцоо хийж, юм л болбол будилаантаж байгаа нь гардаг байв. 

	— Эрхэм ээ, та тэр дуугаа дуулж сонирхуулна уу гэж дө Реналь авгай хэллээ. 

	Жеронимо дуулахад бүгд бахардталаа инээлдэв. Жеронимо шөнийн хоёр цагт унтлаа. Тэр залуугийн боловсон зөөлөн хөдөлгөөн, хөгжилт зан авир Реналийнхны анхаарлыг их татаж сэтгэл зүрхийг баясгав. Маргааш өдөр нь дө Реналь эхнэрийнхээ хамтаар францын хааны ордонд хүргэх захидал бэлтгэж Жеронимод өгөв.

	«Газар болгонд хуурамч ёс дэлгэрсэн байна. Ноён Жеронимо жаран мянган төгрөгийн цалинтай ажилд орохоор Лондон хот хүрэх байх. Ачит захирал Сан-Карлино туслаагүй бол энэ хүний авьяас арваад жилийн хожуутайгаар илрэх байсан байх аа... би Реналь шиг болсонд орвол Жеронимо шиг явбал таарна. Тэр нийгмийн дунд төдий л их хүндэтгэлгүй мөртөө элдэв барцад зовлон байхгүй; саяных шиг худалдаа арилжаа хийгээд байвал амьдарч зохих юу байх аж» гэж Жюльен бодов. 

	Жюльен өөртөө бас итгэж ядан гайхна. Дө Реналийг хоосон байшинд Веррьерт гав ганцаар хэдэн долоо хоногийг маш зугаатай өнгөрөөжээ. Эрх тушаалтанд зориулсан зоогууд их дургүйг хүргэж муу муухайг санагдуулснаас бусад цагт Жюльен тэр том байшинд ганцаараа гаднын ямар ч саадгүйгээр унших, бичих, сэтгэх мөрөөдөх ажил хийж байжээ. Түүний нөгөө сайхан бодлууд өөдгүй амьтдын хөдлөх чимээ, мөн тэднийг янз бүрийн арга хэрэглэн саатуулах, зугаацуулах зэрэгт тасалдан сарниж байсан удаагүй.

	Зол жаргал төдий л холгүй ойрхон юм биш үү? Элизтэй суух буюу Фукегийн хэлдэг ажил хийгээд амьдарвал мөнгө төгрөг төдий л олон шаардагдахгүй байх аа... Өндөр уулын оргил дээр авиран гарсан хүн тэндээ цээж тэнүүн амардаг гэдэг биш бил үү? Жюльенийг байнга амраавал жаргаж чадах хүн үү? Үгүй юү? 

	Дө Реналь авгай хамгийн муухай бодолд ороолдон тарчилна. Юмыг дотроо нуухыг оролдсон боловч тэссэнгүй Жюльенд тэр нэг байшин худалдсан явдлын учрыг нэг нэггүй ярьж өглөө. «Би энэний төлөө хамаг байдлаа уудлан илчилж гүйцэх юм аа гэж авгай бодно. 

	Хэрэв нөхрийн амьдрал аюулт байдалд ордог юм гэхэд авгай, олон таван үггүйгээр хар амиа хайрлахгүй зүтгэх хүн билээ. Сайн сайхныг үйлдэгч хүнийг олж харахаас биш өөрийн биеэр сайныг бүтээн хийж үл чадах нь элдвийг мөрөөдөгч авгайн шинж мөн. Авгай элдэвт сонирхолтой боловч гэмт хэрэг хийх зоригтой хүн биш юм аа. Гэнэт бэлэвсэн болж дараа нь Жюльентэй суувал мөн жаргалаа гэж авгай нэг бодсон бол тэр бодлоос хагацаж өөр юм бодох сон гэж үйлээ үздэг байлаа. 

	Жюльен хүүхдүүдийг эцгээс нь илүүгээр хайрладаг, хүүхдүүд мөн Жюльен хатуу байх тутам хүндэтгэдэг байлаа. Авгай хэрэв заяа байгаад Жюльентэй суучихвал мод ногоо бүр нь сэтгэлд дассан Вержи нутгаа орхин явах болно гэдгээ сайн мэдэж байлаа. Парис орж хэрхэн амьдрах хийгээд хүүхдүүд нь орчин тойрондоо гайхагдаад салшгүй баялаг эрдэмтэн соёлтой хүмүүс болно гэх зэргийг эргэцүүлэн боддог байлаа. Хүүхдүүд нь, авгай өөрөө Жюльентэй бүгд хамтаараа тун жаргалтай амьдарч болмоор шиг бодогддог байлаа. 

	XIX зууны үеийн эр эмийн харилцаа гэж мөн хачин болжээ! Гэрлэсэн хоёрын амьдрал янаг дурлалыг устгаж байна. Гэрлэн суухаас өмнө янаг дурлалтай байсан чинээлэг хүмүүс хурим найр хийснээс хойш хэд хоноод гэр бүлийн ерийн амьдралаас уйдаж үхэхээ шахдаг байна гэж нэг гүн ухаантан өгүүлсэн нь үнэн. Хөдөлгөөн авхаалжгүй эмэгтэйчүүд хүнтэй суугаад дурлалын сэтгэхүй байхгүй болж эхэлдэг байх юм. 

	Дээрх гүн ухаантны хэлсэн дагуу би өөрөө Жюльенийг өршөөж байгаа боловч Веррьерт түүнийг зүгээр өнгөрөөхгүй билээ. Хотынхон авгайн янаг дурлалын талаар санаанд оромгүй олон янзын үг яриа тараадаг байлаа. Энэ ярианаас болоод Веррьерийнхэн ердийн уйтгарт намрыг хөгжөөнтэй өнгөрөөжээ. 

	Намар, өвлийн хагастай тун түргэн өнгөрлөө. Вержийн ойгоос холдон нүүх цаг ирлээ. Веррьерийн харчуул дө Реналь орчиндоо болж байгаа зүйлийг даанч сул анхаардаг ямар учиртайг гайхах болж эхэллээ. Долоо хоног өнгөрөөгүй шахуу байтал зарим нэг томоотой гэгддэг баян эмэгтэйчүүд дө Ренальд маш нууцаар хов жив шивнэж тун их хардан болгоомжилж байхгүй бол тусгүй юм болоод байна гэж хэлэх үүрэг сайн дураараа гүйцэтгэж эхлэв.

	Өөрийн хэргийг нууцаар биелүүлж байсан дө Валено, таван эмэгтэйтэй нэг хүндэт баян айлд Элизийг зарцын ажилд орууллаа. Элиз өвөл болоход ажилгүйдэх магад гэж айхын эрхэнд тэр айлд зарцлагдахаар зөвшөөрчээ. Элиз тэр айлд очсоор хотын даргынд зарцлагдаад авч байсан хөлсний гуравны хоёр хувийг олох боллоо. Дараа нь Элизэд хачин сонин санаа төрж, хуучин хамба лам Шеланд очиж мөргөөд, тэндээсээ шинэ хамба ламд бараалхаж санаанд байгаа бүгдийг уудлан илэрхийлж, Жюльений янаг амрагийн адал явдлын учрыг тоочиж сэтгэлийн барцад арилгуулж ариун цэвэр болохоор шийджээ.

	Хотын даргынх нүүж ирсний маргааш өглөө нь зургаан цагт Шелан лам Жюльенд унаа явуулжээ. 

	— Би танаас олон таван юм асуух гээгүй байна. Би танаас гуйя. Болохгүй бол тушаая. Та сонс. Та надад тайлбар бүү хэл. Та гурван хоногийн дотор нэг бол Безансоны шашны сургуульд очиж ор, эсвэл ярилцсанаараа таныг ажилд оруулах хэвээрээ байгаа найз Фукегийнд очиж амьдралаа зохио! Би бүхнийг бодож үзээд бололцоотой болгоноо хийгээд байна. Та эндээс зайлж, наад зах нь нэг жилийн дотор Веррьерт нүүр царайгаа харагдуулахгүй байвал зүгээр байна гэж лам хэлжээ.

	Жюльен хариу юу ч хэлсэнгүй. Харин өөрийн эцэг биш энэ Шеланы үгэнд ороод тонгочвол нэр хүндээ алдаж биедээ итгээгүй хэрэг болж магад гэж дотроо муу санажээ. 

	— Маргааш энэ үеэр би танайд дахин ирэх завшаантай байна гэж Жюльен өвгөн ламд хариулжээ. 

	Өөрийн үгээр энэ залууг итгүүлнэ гэж бодсон Шелан чадлын хэрээр ярьжээ. Жюльен хамгийн их итгэсэн дүр гарган ам ангайхгүй түүний өмнө зогссоор байв. 

	Жюльен тэр ламын гараас мултармагцаа сонссон бүхнээ ярихаар дө Реналь авгайд гүйж очсонд авгай маш зовсон шинжтэй сууж байлаа. Нөхөр нь илэн далангүй эхнэртэйгээ ярилцсанаас тийм болжээ. Дө Реналь угийн шийдэмгий бус зантай; Безансоноос хөрөнгө хогшил өвлөж авна гэж найдахаас болж шийдэмгий бус нь улам даварчээ. Үүнээс болж эхнэрээ аль болохоор буруутан биш байлгахаар шийдвэрлэжээ. Нөхөр нь огт санамсаргүй байтал Веррьерийн олон нийтийн санал зүгээр байгааг эхнэртэйгээ зөвлөн ярьжээ. Улсууд буруу төөрөлдөж байгаа нь илэрхий. Тэр нь атаархагчдаас болсон хэрэг. Тэглээ гээд яах юм бэ? 

	Жюльен Валеногийн хэлснээр Веррьерт үлдээсэй гэж дө Реналь авгай сэтгэлээ тайтгаруулахыг оролдов. Гэсэн ч өнгөрсөн жилийнх шиг гэм хоргүй эмэгтэй биш гал усны гашуун зовлонд автагдан ухаан суусан эмэгтэй байв. Нөхрийнхөө үгийг сонсож суухдаа хагацал гэдэг удаан түргэн алин боловч зайлшгүй тохиолдох нь гэж дотроо итгэжээ. «Жюльен надаас холдоод нөгөө нэр төрөө бодож эхэлнэ. Сохор зоосгүй хүн элдвийг бодохоос ондоо яах билээ. Би! Бурхан минь яана! Би өдий төдий хөрөнгөтэй баян байна. Гэтэл миний хөрөнгө зол жаргалд минь өчүүхэн ч туслахгүй байна. Жюльен намайг мартах байх. Ийм сайхан залууг алдвал яана! Жюльенд дурлах эмэгтэй захаас аван олдоно. Өөрөө дурлалын сэтгэлд автагдах байх. Би одоо яана! Би даанч арчаагүй боллоо... Хэндээ гомдох вэ? Би барцдаа арилгая гэж хичээгээгүй болохоор бурхан миний сүнсийг аваад арилдаг зөв. Би Элизийг худалдан авч өөрийнхөө талд оруулсан бол хэчнээн аштай байх бил ээ! Би энэ талаар юу ч бодсонгүй. Зөвхөн хайр дурлалд мансуурч явлаа. Одоо юм болгон өнгөрчээ». 

	Жюльен дө Реналь авгай дээр ороод би аргагүй явах боллоо гэсэнд явахгүй байж үз гэсэн ямар нэг үг сонссонгүйдээ маш гайхлаа. Авгай зөвхөн нулимсаа гаргахгүйг хичээн суугаа нь илэрхий байв. 

	— Чи бид хоёрт зориг хатуужил хэрэгтэй байна гээд авгай үснээсээ нэлээд бөөнийг таслан авч хэлэх нь: Надтай юу тохиолдохыг би мэдэхгүй байна. Хэрэв би ертөнцийн мөнх бусыг үзүүлбэл хэдэн хүүхдийг минь орхихгүй байя гэж чи надад тангарагла! Чи тэднийг хаана явсан газарт нь сайн болгож үзээрэй. Одоо дахин хувьсгал гарч баячуудыг хяргаад унавал эцэг нь гадаадад гарахаас ондоо арга байхгүй. Энэ нь тээвэр дээр алагдсан тариачнаас бас болох байх. Хүүхдүүдийг минь битгий мартаарай... гараа нааш өг. Сайн яв даа! Хонгор минь! Энэ чинь чи бид хоёрын эцсийн хамт амьдрах минут мөн. Гай барцдаа арилгах цагт би өөрийнхөө тухай зоригтой хэдэн үг олонд хэлнэ. Нэрээ хамгаална гэж Реналь авгай хэлэв.

	Жюльен эцсийн шийдвэр гаргах боллоо. Энгийн энэ салах хагацлын үгс Жюльенийг сүрхий донсолгов. 

	— Жаахан байзна! Би ийм түргэн хамаагүй хагацахгүй! Танаас эхлээд бүх хүмүүс хүсээд байвал би яваад санааг нь амраагаад өгье. Харин гурван хоногийн дараа шөнөөр би тан дээр эргээд ирнэ шүү. 

	Юм болгон дө Реналь авгайд эрс ондоо болох шиг санагдлаа. Жюльен дахин өөрөө ирж уулзъя гэж байгаагаас цааш дө Реналь авгайд дурласаар байгаа нь яах аргагүй үнэн боллоо. Авгайн харанхуйлж байсан дотор дороо онгойлоо. Туйлаас баясах сэтгэл бадарлаа. Гэнэт бүх юм хөнгөн таатай болох шиг. Хайртыгаа дахин харна гэхээс сүүлийн үед бодож явсан болгон өөрчлөгдөж санааны зовлон ариллаа. Энэ мөчөөс эхлээд дө Реналь авгайн ярих харилцах нь эрс баясгалантай болж, шийдвэр зориг төгс итгэл дүүрэн боллоо. 

	Удсан ч үгүй дө Реналь багтартлаа уурласаар ирэв. Хоёр сарын өмнө хүлээн авсан нөгөө нэр усгүй үл мэдэгдэх захидлын тухай бүх учрыг эхнэртээ хэллээ.

	— Би энэ захидлыг Казинод аваачна. Тэр муухай Валено ямаршуу олиггүй амьтан болохыг би нийтийн өмнө илчлээд өгье! Би түүнийг гуйлгачин явахад нь өөд татаж Веррьерийн хамгийн баян хүний нэг болгосон юм. Би түүнийг олны өмнө үхтэл нь доромжилно. Шууд тулалдаад үзнэ. Энэ чинь арай хэтрээд байна. 

	«Би яваандаа бэлэвсэн эм үлдэх нь бурхан минь! гэж дө Реналь авгай бодсоноо, - Хэрэв би буудалцах алалдааныг зогсоох чадалтай байгаад саад хийхгүй өнгөрвөл нөхрөө алсан хүн болох нь байна» гэж дотроо бодлоо. 

	Нөхрийгөө тийм шийдэмгий байхыг авгай үзсэн удаагүй. Нөхрийнхөө түрүүчийн хэлсэн үгсийг дурдаж байгаад Валенотой одоо аль болохоор дотно тэвчээртэй байж, Элизийг гэртээ буцаан авах хэрэгтэй гэдгийг хоёрхон цагийн дотор итгүүллээ. Гай зовлон болгоны эх үүсвэр болсон тэр хүүхнийг дахин харахын тулд дө Реналь авгай багагүй их зориг гаргалаа. Энэ аргыг  авгайд Жюльен зааж өгчээ. 

	Гурав дөрөв дахин хүчтэй ятгуулсан дө Реналь эргэн буцав. Мөнгө төгрөгийн хувьд нэлээд хохиролтой нэг саналыг ноён дө Реналь өөрийн ухаанаар бодож оллоо. Үүнд: Веррьер хотоор хамгийн муухай яриа тархан хов хэрүүл ширүүсэж байгаа одоо үед Жюльен энэ хотод үлдээд Валеногийн хүүхэд хүмүүжүүлэгч болчихвол яана! Жюльен өөрт нь төдий ашигтай учраас ухраагүй уухайн тас гээд шоронгийн захирал Валеногийнд яваад очих байх, дө Реналийн нэр хүндийг өндөр байлгахын тулд Жюльенийг Веррьерээс явуулж Безансон оруулаад жишээ нь Дижоныд сургуульд оруулах нь чухал боллоо. Гэтэл нэгд Жюльенийг хэрхэн итгүүлээд явуулах вэ? хоёрт Жюльен тэнд очоод ямар мөнгө хөрөнгөөр амьдрах вэ? гэх зэргээр бодов. 

	Дө Реналь мөнгө гарцаагүй их гарах нь гэхээс эхнэрээс илүү зовж байв. Авгай нөхөртэйгөө илэн далангүй муу сайнаа ярилцсаны дараа, амьдралаас хагацахын тулд хүчтэй хор идээд, элдвийг бодохоо байж, үхээгүй аяндаа гөлийн хэвтээ зоригт хүн шиг байдалтай болсон байлаа. XIV Лүи ван үхэхдээ; «Би ван байхдаа... гээд ганц сайн өгүүлбэр хэлэх гэснээ өнгөрсөн гэдэг!

	Маргааш нь дө Реналь бас нэг бичсэн эзэнгүй үл мэдэгдэх захидал хүлээн авчээ. Энэ захидал түрүүчийн захидлуудаас илүү доромжлон дайрсан үгтэй. Өгүүлбэр болгон нь дө Реналийн байдал ямар байгааг бүдүүлгээр шоолон өгүүлсэн байв. Энэ нь өчүүхэн нэг атаархагчийн бодсон хэрэг болох нь илэрхий. Энэ захидал Валенотой буудалцах хүслийг дахин төрүүлэв. Дө Реналь ер хойшлуулалгүй үзэлцээд алдъя гэж шийджээ. Дө Реналь гэрээс ганцаараа гарч буу зэвсэг үйлдвэрлэгч мэргэжилтнийд очоод гар буу худалдан авч цэнэглүүлэв. Дө Реналь дотроо «Эзэн хаан Наполеоны хатуу дэглэмд дахин орсон гэж би бодъё. Би хэнээс хэдийд ч сохор зоос хулгайлаагүй ариун цэвэр амьтан. Юм харсан ч хараагүй юм шиг явах болсон минь үнэн. Намайг хэргээс мултлах чадвартай нэлээд зүгээргүй баримтууд миний ширээнд хадгалаастай буй» гэж бодов.

	Дө Реналь нөхрийнхөө зориг шулуудсанд бүүр ч айж эхлэв. Урьд нь санаанд ороод арай чамай салсан нөгөө бэлэвсэн эм болон хоцорно гэдэг санаа дахин зовоох боллоо. Тэгээд өрөөгөө цоожлоод нөхөртэйгөө ярьж гарлаа. Хэдэн цагийн турш нөхрөө ятгаад үр дүн үзсэнгүй. Сүүлчийн үл мэдэгдэх захидлаас болж тун шийдэмгий болсон байв. Ярьсаар байж Валенотой буудалцана гэдэг шийдвэр зоригийг зөөлрүүлж, Жюльенийг сургуульд сурахад нь зургаан зуун франк өгүүлэхээр болгож ухааныг нь самууруулав. Хүүхэд хүмүүжүүлэгчийн тухай бодоход бас нэг эвгүй юм санаанд орох шиг байсаар нөгөө үл таних захидлын талаар мартлаа.

	Ноёны санааг нэг юм тайвшруулж байжээ. Түүнийгээ эхнэртээ хэлсэнгүй. Юу вэ гэвэл хэрэв тэр авхаалж гарган залуу хүүгийн мөрөөдөлт байдлыг ашиглавал Валеногийнд очихыг болиулж чадна гэж найдаж явжээ. 

	Дө Реналь Жюльен хүүг ятгаж гарлаа. Шоронгийн захирлаас өгнө гэж байгаа шуугиант найман зуун франкийг авахаа байж, элдвээс айж ичилгүй дө Реналийн талд хатуу зогсохыг гуйжээ. Жюльен гөжүүн зангаар,

	— Та бодож үз л дээ. Би түүний хэлснийг хүлээн зөвшөөрье гэж огт бодоогүй юм. Тиймэрхүү хүмүүсийн болхи авирыг хэзээ ч тэсвэрлэж чадашгүй болгон та намайг хүмүүжүүлсэн шүү дээ гэж хариулжээ. 

	Жюльений зоригийг хайргүй хатуу гачигдал төмөр гараараа мохоов. Жюльен, тэр мөнгийг Веррьер хотын даргаас зээлдэн авч таван жилийн дотор хүүтэйгээр буцаан төлөх гарын үсэгт баталгаа өгнө гэж өөрийгөө бардам итгэлээр хуурч байжээ. 

	Дө Реналь авгай хэдэн мянган франкийг уулын агуйд нуусан хэвээрээ байлаа. Дө Реналь авгай Жюльен уурлаж үг хүлээж авахгүй болж магад гэж айхдаа тэдгээр хэдэн мянган франкаа Жюльенд өгөхөөр амлажээ.

	— Та бид хоёрын хайр дурлалын дурсамж миний дургүйг хүргэг гэж та бодож байна уу? гэж Жюльен хэлэв. 

	Жюльен явлаа. Дө Реналь баярлах гэж учиргүй. Дүүрсэн хэрэг гэж нөгөө мөнгийг ав гэсэнд Жюльенд үгүй гэж хэлэх чадвар байсангүй юм шиг нэг үе үзэгджээ. Гэтэл Жюльен уг мөнгийг авахгүй гэж шууд татгалзжээ. Дө Реналь нулимс гоожуулан Жюльений хүзүүгээр тэвэрч гуйв. Жюльен түүнээс өөрийн байдлын тухай тодорхойлолт хүсэв. Энэ байдлыг өөртөө ашигтайгаар өнгөрүүлье гэсэн дө Реналь Жюльенийг дээд зэргээр магтан сайшаасан тодорхойлолт гаргажээ. Манай баатар таван лүидэртэй байсан ба Фукегээс мөн төдий чинээг зээлдэхээр бодсон байв. 

	Жюльений сэтгэл их түгшүүртэй. Янаг дурлал хөгжүүлсэн Веррьерээс километр хэртэй холдоод Жюльен юу ч бодсонгүй, харин Безансон шиг том хот үзэх дээд заяа шиг санагдах ажээ. 

	Гуравхан хоногийн богино зуурын хагацалд орсон дө Реналь авгай хайр дурлалын хуурамч бэрхийг амсаж үйлээ үзэн тарчилж байлаа. Гэсэн ч тэвчиж болмоор байжээ. Одоогийн байдал ба ирээдүйн гашуун зовлон хоёрын хоорондын төлөв Жюльентэй учрах сүүлчийн уулзалтаас хамаарагдах ёстой байлаа. Авгай уулзалтыг хүлээж ядан минут секунд тоолж суулаа. Гурав дахь шөнөөр авгай алсаас дуулдах нууц дохионы чимээг Жюльенээс сонслоо. Жюльен мянга түмэн саад туулсаар авгайд ойртон айсуй нь тэр байжээ. 

	Авгай энэ минутаас хойш «Би түүнийгээ эцсийн удаа үзэх гэж байна» гэж ганцхан бодол бодох боллоо. Авгай өөрийн хайрт залуугийн халуун энхрийлэл бүрд хариу өгч чадахгүй шахуу байснаар барахгүй дөнгөж амьтай байгаа бие шиг хөшсөн байлаа. Авгай биеэ албадаж байж Жюльенд дурлаж байна гэж хэлсэн үг нь удаан унжруу болсныг үзвэл хэлсэн үгийг нь яг эсрэг утгаар ойлгож болмоор байлаа. Тэд үүрд хагацна гэдэг аюулт бодлоос юу ч ангижруулах чадал байсангүй. Жюльен байнга юмыг мушгиж ойлгодог учир өөрийгөө бараг хэрэггүй болсон мэтээр ойлгох шахлаа. Жюльен энэ талаар их ёжилсон үг хэлсэнд авгай хариу нэг ч үг хэлсэнгүй зөвхөн нулимс дуслуулж, чичгэнэсэн гараараа Жюльений гарыг атгажээ. 

	— Бурхан минь! Би танд үнэмшиг гэж та яаж бодож болох юм бэ? Та өөрийн танил Дервиль бүсгүй буюу бусад хүмүүсийг надаас зуун хувь илүү хүндэтгэх хүн байна шүү гэж Жюльен тэр эхнэрийн үнэмшимгүй үгний хариуд хэллээ.

	Гайхаж хөшсөн дө Реналь авгай хариу хэлэх үгээ олохыг байлаа. 

	— Энэнээс илүү зовлон хаа байх вэ... би үхэж далд орох сон... Миний зүрх зогсох гээд байх шиг... гэдэг хамгийн олон үгтэй хариуг авгай хэлжээ.

	Жюльен ондоо ямар ч үг сонссонгүй. 

	Алс тэнгэрийн хаяа гийж тэр хоёрт салах дохио өгөхөд дө Реналь авгайн нулимс дорхноо хатлаа. Тэгээд авгай цонхноос дээс уян гадагш гарах гэж ядаж байгаа Жюльенийг үг дуугүй харан суулаа. Жюльен үнссэнд хариу ч хүргэсэнгүй гөлийн суув. Жюльен тэр авгайд дэмий, 

	— За таны хүсэл ханах цаг боллоо. Танд удахгүй санаа зовох юмгүй болно. Хүүхдээ өвдөх төдий болоход оршуулах гэдэг бодол танд ахин төрөхөө болино байх. 

	— Та Станислав хүүг үнсэх байсанд би харамсаж байна гэж авгай хариулжээ. 

	Амьд хүүр шиг болсон авгайд хуурамчаар энхрийлүүлсэн Жюльен замд хөдлөв. Олон километрийн замд юу ч бодож чадахгүй явлаа. Жюльений зүрх дэлбэрэх шахаж явсаар уул давж Веррьерийн сүмийн орой хартлаа санаа зовж, эргэн харсаар авлаа. 

	
XXIV : НИЙСЛЭЛ

	Юутай шуугиантай, ажилсаг хүн ихтэй юм бэ! 
Хорин насны толгойд юм болгон төрөхийг яана! 
Эд бүхэн янагийн сэтгэл төөрөгдүүлэхийг яана! 

	Барнав

	 

	Явсаар байтал тэртээ холын ууланд Безансон цамхгийн хар хана цухалзав. «Би энэ цамхгийг хамгаалуулахаар орхисон харуул ангийн нэг туслагч болоод ирж байгаа сан бол юм болгон ондоо байх байлаа даа» гэж Жюльен санаа алдан бодов. 

	Безансон бол францын хамгийн гоё хотуудын нэгээр барахгүй энд ухаантай буянтай хүн олонтой тохиолдож болох газар, Жюльен ерийн нэг тариачны хүү, мөнгө төгрөг байхгүй учраас эндхийн суут хүмүүстэй танилцах бололцоо огт байхгүй байлаа. 

	Жюльен өөрийн найз Фукегээс ерийн нэг костюм олж өмсөөд энгийн хувцастайгаар өргөдөг гүүрээр гарч явлаа. Жюльен 1674 оны бүслэлтийн тухай ихийг уншсан учир шашны сургуульд биеэ тушаахын өмнө цамхгийн хануудыг харах хүсэл төрлөө. Манаач нар түүнийг хоёр гурав дахин зогсоох шахав. Жюльен хамаагүй явбал арван дөрөв таван франкаар торгуулдаг, хориотой газар болгоноор шөвөгдөн өнгийж явлаа. 

	Жюльен өндөр хана, гүнзгий гав хагархай, их бууны сүрт хар ам зэргийг хэдэн цагийн турш харсаар хамаг анхаарал тэнд шингэсэн байлаа. Цэцэрлэгийн дэргэдүүр өнгөрч явтал цайны газар дайралдав. Жюльен хоёр маш том хаалганы дээд талд «цай гуанз» гэсэн асар тод үсгүүдийг хэд дахин уншаад гайхав. Үнэн зөв харж байгаа эсэхэд эргэлзэнэ. Хэсэг гайхан зогссоноо зориг гаргаж цайны газар орлоо. Танхимын урт нь гуч дөчин алхам, өндөр нь арав гаруй метр. Эд бүхэн Жюльенд шив шинэхэн. 

	Хоёр газар биллиард тоглоно. Мөнгө хөтлөгч тооцоог хашхиран суух ба олон хүн тойрсон биллиардыг тоглогч хүмүүс тойрон гүйнэ. Хүн бүр амандаа тамхи асаан зуусны утаа цэнхэр хөшиг татан манарна. Өргөн шалхгар хар хувцастай, өндөр тарган биетэй, түжир тажир гуталтай хүмүүсийг Жюльен гайхан харах гэж тоймгүй. Эртний зэрлэг хүмүүс шиг тэд дандаа хашхиран ярина. Хүн болгон сүрт дайчин эрийн дүр үзүүлэх гэж оролдоно. Жюльен гайхахдаа хөдлөхөө байлаа. Учир нь энэ нийслэл хотын олон сонин юманд нүд гялбаад хөдөлж ядна. биллиардын дэргэд зогсоод мөнгөний тоо дуудаж байгаа ихэмсэг эрхмүүдийн нэгнээс аяга цай өгөөч гэж хэлэх зүрх Жюльенд байсангүй. 

	Тэртээд суусан нэг эмэгтэй, гаднаас сугандаа шуудайтай юм хавчуулсан ганган хар хүү орж ирээд зуухны л дэргэд зогсон дээд зэргийн цагаан гөлтгөнөөр барьсан хааны дүрийг ширтэн байгааг харлаа. Тэр хүүхэн нуруу өндөр гуалиг, хувцсаар горьгүй эрээн цоохор нь амьтны хөл үймээнт газар тохирчээ. Тэр охин бусдад сонсогдохгүйгээр хоёр дахин Жюльенд: «Эзэнтэн! Эзэнтэн!» гэж дууджээ. Жюльен гүн цэнхэр, зөөлөн бүлтгэр нүдтэй учран тэр хүүхэн өөр лүү нь хандаж байгааг ойлгов. 

	Жюльен лангууны цаана суугаа хүүхэн өөд дайсан руу довтолж байгаа адил хөдлөв. Огцомхон хөдөлгөөнөөс нь болоод сугавчилсан шуудай нь мултран уналаа. 

	Арван таван насандаа аливаа гуанзаар явж сурдаг парис хотын залууд бол мань Жюльен өөдгүй харагдмаар байлаа. Арван таван насандаа аливаа шалиг занд дасдаг залуучууд арван наймтайдаа бүхэнд оролцдог болдог юм. Хөдөө нутгийн ичимтгий гэмгүй царай яваандаа юмны байдал дагаж өөрчлөгддөг удаа бий. Ярих сан гэж өөрөө тогтож ядан байгаа залуу хүүхэн рүү ойртсон Жюльен ичих зовох татаж, үнэн байдлаа тоочих нь:

	— Бүсгүй гуай! Би Безансонд анх удаа ирж байгаа хүн. Би аяга цай, идэх талхтай худалдаж авах гэсэн юм гэв. 

	Хүүхэн инээмсэглээд царай улайв; хүүхэн гаднын энэ ганган эр биллиард тоглогсдын анхааралд орж тэдний инээдэм тоглоом болчих вий гэж санаа зовжээ. Тэгвэл ганган эр эндээс гараад явчихвал хэнийг харах билээ гэж бодов. 

	Хүүхэн урагшаа түхийсэн асар том улаан модон лангууны цаагуур бараг нуугдсан жижиг гантиг чулуун ширээ заагаад;

	— Нааш ир, энд миний хажууд суу гэв. Хүүхэн лангуун дээгүүр хөндөлсөн тохойлдоход тун аятайхан бэлхүүс харагджээ. Жюльен түүнийг үзмэгцээ бодол санаа нь бүрэн өөрчлөгдөв. Хүүхэн аяга цай, чихэр, жижиг талх Жюльенд түргэн тавьж өгөв. Хүүхэн тэр Жюльенд аяга цай хийлгүүлэхээр зөөгчийг дуудахыг хүссэнгүй, учир нь зөөгч ирвэл өөрөө Жюльентэй ярилцах боломж алдагдана гэдгийг сайн ойлгожээ. 

	Жюльен өөрийгөө энэ хөөрхөн хүүхэнтэй үе үе жишиж үзсээр байв. Тэгэхэд урьдын явдал бас давхцан бодогдож байлаа. Хүүхний хайрыг аргагүй булаав гэж бодохдоо Жюльен санаа тайвшрав. Тэр хүүхэн Жюльенийг харахтайгаа зэрэг өөртөө хэрэгтэй бүхнийг түүний харцаас олж мэдлээ. 

	— Энд хэтэрхий их тамхи татсан учир амьсгалах агаар алга байна. Маргааш өглөө эрт найман цагаас урьд цай уугаарай. Тэр үед би энд бараг ганцаараа байдаг.

	— Таны нэр хэн гэдэг вэ? гэж Жюльен сэтгэл догдолсон маягаар хариулав. 

	— Аманда Бинэ. 

	— Би танд энэ шиг жижиг боодолтой юм цагийн дараа явуулъя, болох уу? 

	Ганган Аманда ганц минутын зуур бодол бодоод

	— Би бусдын хараанд байдаг хүн шүү. Таны хүсэл надад хор хүргэхгүй байх гэж би бодно. Би энэ цаасан дээр танд хаягаа бичээд өгье. Түүнийг та боодолтой юман дээрээ наагаад нааш нь явуулчхаарай. Айх юу байх вэ гэж Аманда хариуллаа. 

	— Миний овог нэр Жюльен Сорель гэдэг. Надад Безансонд ах дүү, төрөл садны таних хүмүүс байхгүй гэж залуу хэлэв. Аманда баясаж;

	— Мөн! Та шүүхийн сургуульд орохоор явж байна уу? гэж асуув.

	— Үгүй, намайг шашны сургуульд оруулахаар явуулсан гэж Жюльен хариулав. 

	Аманда их зовсон шинжтэй болов. Хэнээс ч айхаа байсан Аманда зөөгчийг дуудсанд зөөгч ирээд Жюльенийг харалгүй цай аягалав. 

	Аманда лангууны ард суусаар мөнгө хурааж авлаа. Жюльен энэ хүүхэнтэй шууд ярьсандаа бардана. Биллиардын нэгний дэргэд маргаан гарлаа. Тоглогсдын хашхирах дуу том танхим дүүрэн цуурайтна. Зарим үе учир нь олдохгүй бөөн шуугиан гарахад Жюльен гайхна. Аманда доош харан их л бодол бодсон шинжтэй сууна. Жюльен итгэл тайван дуугаар;

	— Эрхэм бүсгүй та зөвшөөрвөл би таны садны хүн болсон ч болно гэжээ.

	Энэ үг Аманда охинд их аятай санагдлаа. Дэмий муу хүн биш байх аа гэж бодов. Лангуу өөд нэг хүн ойртож айсуй магад гэж сэргийлсэн Аманда Жюльенийг харалгүйгээр;

	— Би Дожоногийн ойролцоох Жанлисаас ирсэн. Та хүнд Жанлисаас ирсэн, миний эхийн садан төрлийн хүн гэж хэлж байгаарай! гэж маш түргэн хэлэв. 

	— Би яг хэлснээр чинь хэлнэ. 

	— Зуны дулаанд таван цаг орчмын үед ноёд сурагчид яг энэ гуанзны хажуугаар гардаг юм. 

	— Та намайг мартахгүй байвал намайг үүгээр өнгөрөх үед гартаа цэцэг бариад хаалган дээр зогсож байгаарай. 

	Аманда Жюльенийг гайхан харлаа. Жюльен энэ харцнаас зориг орсон боловч ичин улайж, сандарсан байдлаар;

	— Би танд ухаангүй дурлаад байх шиг бололтой. 

	— Аяархан ярь! гэж хүүхэн айсан маягтай хариулав. Вержийд байхдаа уншсан «Шинэ Элонз»-ын ботиос хэдэн өгүүлбэр хэлэхээр шийдэв. Ухаандаа урьдчилан бодоод Амандад арван минутын турш «Шинэ Элонз» зохиолоос эш татан ярьсанд Аманда сонирхох гэж учиргүй. Жюльен өөрийн зоригтойд бас бахархана. Ганган Аманда гэнэт мөс шиг хүйтэн царай гаргалаа. Ажвал түүний үерхдэг харчуулын нэг хаалгаар орж ирсэн ажээ. 

	Тэр залуу дал мөрөө ханхалзуулан исгэрсээр лангуунд ойртон ирээд Жюльенийг ширтэв. Юмыг тувт нь хөөргөж боддог Жюльенд буудалцах явдал гарцаагүй тохиолдмоор санагдлаа. Жюльен царай эрс хувьсаж аягаа цааш түлхээд их эрдүү байдал гарган тэр эрийн халз өөдөөс ширтэв. Гаднаас ирсэн өрсөлдөгч эр толгой бөхийлгөж, ажиг ч үгүй өөртөө архи хундагалж байх зуур Аманда бүсгүй Жюльенийг доош хар гэж дохио өгөв. Жюльен хүүхний үгэнд орж одоохон ямар нэг хэрэг гарна гэдгийг эргэцүүлэн бодож, хоёр гурван минут хэртэй эрс шулуун зэвхий царай гарган хөдлөхгүй суув. Жюльен энүүхэн зуур тун томоотой. Архи хундагалагч эр Жюльений харцнаас зэвүүцэв. Архиа ганцхан хөнтрөөд Аманда хүүхэнтэй хэдэн үг сольсноо гараа шалхгар өмднийхөө хармаанд хийгээд биллиардын нэгний зүг исгэрэн алхахдаа Жюльенийг харсаар явав. Жюльен учиргүй уурлаж босон харайв. Жюльен цаад хүнээ яаж өдөхөө бас мэдэхгүй байлаа. Ширээн дээр үүргээ тавиад улангассан дүртэйгээр биллиардад ойртон очив. 

	Эрүүл саруул ухаан түүнд; «Чи хэрэв анхны өдрөөс Безансонд буудалцах хэрэг таривал лам болох зам чинь хаагдана» гэж ятгажээ.

	«Олиггүй юмны өмнө бууж өгөөгүй л гэж хүнд хэлүүлэхийн төлөө үзээд алдах хэрэгтэй байна би!»

	Аманда түүний зоригтойг мэдлээ. Харахад аймтгай ичимтгий юм шиг байвч цагтаа тулахад тун горьгүй. Аманда нөгөө эрээс Жюльен лав дээр хүн гэж бодлоо. Аманда байрнаасаа босож гудамжаар яваа хүн харсан маяг гаргаж биллиард Жюльен хоёрын хооронд орж зогсов. 

	— Та яаж байна! Энэ хүн чинь миний хүргэн ах байхгүй юү. 

	— Надад ямар хамаа байна! Намайг тэр юу гэж бод оо вэ? 

	— Чи намайг хэрэгт хийх гээд байна уу? Тэр таныг харсан үнэн. Тантай үг ярих ч болно. Би түүнд таныг миний эхийн төрлийн хүн гэж хэлсэн юм. Саяхан Жанлисаас ирлээ гэсэн. Энэ хүн франш-Коатэйгээс ирсэн. Бургоноос холдож яваагүй. Та санасан болгоноо тэр хүнд харин бүгдийг ярьж болно. 

	Жюльен шийдэж ядсаар байтал Аманда тэр зуурыг ашиглан; тэр таныг харсан үнэн. Надаас таныг хэн болохыг мэдсэн хойноо харсан. Хүн болгонтой нөхөрлөх хүсэлтэй, найзтай хүн, танд муу юм хийе гэж ер бодоогүй. 

	Жюльен тэр үл мэдэгдэх хүргэн ах бологчийн хойноос нүд салгалгүй ширтсээр байв. Тэр хүн тэртээ холын биллиардын дэргэд очоод нэг мэдэх нь тоглох дугаар аль хэдийн худалдан авсан байлаа. Тэр эр байдаг чадлаараа; «За та нарыг би цувуулаад өгье!» гэж хашхирахыг Жюльен сонсов. Жюльен Амандагийн дэргэдүүр өнгөрөөд биллиардад ойртов. 

	Аманда гараас нь барин авч;

	— Та эхлээд мөнгөө төл! гэж хэлэв. 

	«Намайг мөнгө төлөхгүй алга болоод өгнө гэж энэ хүүхэн айгаад байх бололтой» гэж Жюльен бодов. Аманда үнэндээ Жюльенээс дутуугүй санаа зовж, нүүр нь гал шатаж байлаа. Аманда мөнгийг яаралгүй тоолж тооцоо хийж дуусаад аяархнаар:

	— Та одоохон гуанзнаас гар аа! Эсхүл би танд дурлахаа байлаа! Нуулгүй хэлэхэд та надад аятайхан залуу санагдаад байна. 

	Жюльен удааширсаар унжирсаар тэндээс гарлаа. «Тэр тэнэг эрийн нүүр царайг ойртож очоод эгц өөдөөс нь хардаг ч байж уу?» гэж Жюльен өөрөөсөө асуув. Энэ шийдэмгий бус байдлаасаа болж Жюльен тэр гуанзны хажуугийн явган цэцэрлэгт бараг бүтэн цаг эргэлдэв. Нөгөө хүн тэндээс гараад ирээсэй гэж мөн их хүлээв. Тэр хүн гарч ирэхгүй болохоор Жюльен явлаа.

	Безансонд арай чамай хэдэн цаг өнгөрөөхдөө зарим үед өөрийгөө зэмлэж байлаа. Дээр үед хэдэн удаа сэлэмдэх сургууль заалгаж байсан ахмад эмчээс ондоо таних хүн Жюльенд энд байсангүй. Жюльен нөгөө нэг хүнээс өшөө авсан бол энд танилтай танилгүй ч яамай бодогдоно. Гэвч зодолдсон бол тэр бүдүүн хүдэр эр Жюльенийг хааш нь ч хөдөлгөлгүй зодох байжээ. Жюльен зодуулаад өнгөрөхөөс өөр арга байсангүй. Жюльений бодоход: 

	«Ах дүү төрөл садан, харж хамгаалах хүнгүй, зарах мөнгөгүй над шиг шашны сургуульд орсон, шоронд орсон хоёр ямар ч ялгаагүй хэрэг. Нэг зочид буудалд очиж хотын хувцсаа тайлж хаяад муу хуучин хараа өмсөх юм сан. Би хэдэн цагаар Шашны сургаалаас чөлөөлөгдвөл тэр хар хувцастайгаа яваад ганган Амандатай уулзах болно» гэж санав. Үүнийг бодож боловсруулсан нь муугүй. Гэтэл замд нь өдий төдий зочид буудлууд тохиолдовч нэгэнд нь ч зүрхэлж орсонгүй. 

	Жюльен явсаар «Элчин зочид буудлын» үүдээр хоёр дахь удаагаа өнгөрөхдөө залуу мөртөө бүдүүн тарган, улаан хацартай, хөгжилтэй царайтай эмэгтэйг харлаа. Жюльен тэр эмэгтэйд ойртон очоод хүнд байдлаа тоочив. «Элчин зочид буудлын» эмэгтэй хариулахдаа,

	— Та нэлээд аятайхан залуу лам байна. Би таны өмсөх хотын хувцсыг хадгалаад ариутгаж цэвэрлэж байя. Иймэрхүү үед цэмбэн хувцсыг удаан хадгалуулж болохгүй шүү гэв. 

	Эмэгтэй түлхүүр аваад түүнийг өрөөнд оруулж, юу юу үлдээж байгаагаа данслаад орхи гэж зөвлөжээ. 

	— Сорель лам танд энэ хувцас яасан сайхан зохино вэ? Би таныг сайн хоолоор зочилъё гэж бүдүүн хүүхэн Жюльенийг гал тогооны газар ороход хэлээд; — Та бүү санаа зов; би хүн болгоноос тавин сү авдаг боловч танаас юм хадгалуулсны хөлсөнд хорин сү авна. Таны хэтэвчийг хоослоод яах вэ дээ гэж дуугаа намтган хэллээ.

	— Надад арван алтан зоос байна гэж Жюльен хариулав.

	— А бурхан минь! Мөнгөний тухай тэгж чанга ярьж болохгүй шүү. Безансонд бүтэлгүй хүмүүс олон шүү. Бөгс эргээгүй байтал өврийг чинь хоосолсон байдаг! Гуанз цайны газраар дахин бүү яваарай. Тэнд горьгүй амьтад элбэг бий! гэж эмэгтэй айсан маягаар өгүүлэв. 

	— Тийм бий! гэж энэ үгийг сонссон Жюльен бодол бодон хэлэв. 

	— Та ганцхан надаас ондоо хүн дээр бүү оч... Ирэх болгонд чинь цайгаар зочилно шүү. Энд таныг үргэлж нөхөрсгөөр угтан авч байх болно.

	Хорьхон мөнгөөр хооллоно таныг та миний үгийг хэрэгтэй гэж ойлго. Нааш ир ширээний ард суу. Би танд өөрөө авч ирээд өгье. 

	— Би хоол идэх дургүй байна. Би их айж байна. Би эндээс гараад шууд шашны сургуульд очих ёстой гэж Жюльен хэлэв. 

	Бүдүүн хүүхэн Жюльений өврийг элдэв юмаар дүүргэж байж сая явууллаа. Жюльен зовлонт орон руугаа хөдөллөө. Бүдүүн хүүхэн хаалган дээрээ зогсож Жюльенд явах зам зааж өгсөөр хоцров.


XXV : ШАШНЫ СУРГУУЛЬ

	Гурван зуун гучин зургаан удаагийн зоогийг 83 сантимаар оройн хоол гурван зуун гучин зургааг 38 сантимаар худалдана, шоколадыг эрх тушаалд тохируулан олгоно. Ингээд энэ ажил хийвэл хэдэн төгрөг олж болох вэ? 

	Безансоны Валено

	 

	Алтадсан төмөр хэрээстэй хаалга алсаас харагдав. Явсаар дөхөн очиход хөл аяндаа чичирнэ. «Газрын там гэдэг тэр мөн. Би тэндээс буцаж гарахгүй байх!» гэж тэр бодсоор хүрч хонх дарсанд хоосон хүнгүй байшингийн хөндий шиг хонх хүчтэй жингэнэв. Арваад минутын дараагаар хав хар хувцастай үл таних цонхигор царайтай хүн гадаа хаалган дээр гарч ирлээ. Жюльен түүнийг харангуутаа нүд далдирч доош харлаа. Тэр хаалгачны царай тун аймшигтай. Түүний бүлтгэр хоёр нүдний цэцгий муурын нүд шиг агшиж томдоод, зовхи нь өчүүхэн ч хөдлөхгүй байгааг үзэхэд тэр хүнд өрөвдөх сэтгэл ер үгүйгээс гадна урагш шовойсон дорсгор шүдийг нөмөрсөн уруул нь арай жорвойн онгойно. Муу юм их үйлдсэн шинж бас үгүй мэт. Хэрийн юмыг хайхрахаа бүрэн байсан төлөвтэй. Нэг үгээр хэлэхэд залуу хүнийг айлгах шинж төгс бүрджээ. Орчлон хорвоогийн олигтой болгоныг үзэн ядах гүн их хорсол, сайн бүхнээс зэвүүцсэн байдал тод байгааг Жюльен тэр хүний нүүрнээс олж мэдлээ. 

	Жюльен арай гэж харцаа дээш болгоход зүрх нь хэт хурдан цохилж үг хэлэх гэхэд амьсгаа бахардаж байлаа. Жюльен амьсгаадан тэвдсэн дуугаар шашны сургуулийн захирал ноён Пирартай уулзах хэрэгтэй ирлээ гэжээ. Хар хувцаст хүн үг ч хэлсэнгүй харин зөвхөн хойноос нь яв гэж дохио өглөө. Тэд модон хашлагатай эгц тахир шатаар хоёрдугаар давхарт гарлаа. Энэ шатны гишгүүр бүр нь ангайж хагаран хананаасаа хөндийрсөн учир нурж унахад тун ойртсон байв. Тэд явсаар хар өнгийн будгаар будсан том гэгчийн модон хэрээс дээрээ хадсан жижиг хаалганд тулав. Арай гэж тэр жижиг хаалга онгойлгоход нөгөө хаалгачин Жюльенийг он жилийн утаанд харлаж хуучирсан хоёр том зураг өлгөөтэй, цагаан шохойн ханатай, намхан харанхуй танхимд орууллаа. Жюльенийг энд ганцаарыг нь орхив. Жюльен ухаан алдталаа айж зурх дэлбэрэх шахаад уйлах гэснээ арай зориглосонгүй. Байшин чив чимээгүй, бодвол энд амьд сүнс үгүй бололтой. 

	Хорь гаруй минут хүлээхэд бүтэн өдөр шөнө өнгөрөөсөн юм шиг болов. Өрөөний эсрэг талын хаалгаар нөгөө муухай царайт хаалгачин буцан орж ирлээ. Хаалгачин миний хойноос яв гэсэн дохиог Жюльенд өгөв. Жюльен яваад өөр нэг өрөөнд орлоо. Энэ тасалгаа түрүүчийнхээс арай том, гялайх гэрэл бараг байсангүй. Ханууд будагтай боловч хов хоосон цулгай, зөвхөн хаалганы хажуудах буланд будаагүй модон ор, хоёр гөрмөл сандал, сайн харуулдаж өөг нь аваагүй царсаар хийсэн зөөлөн нам сандал байсныг Жюльен өнгөрөхдөө харжээ. Тасалгааны нөгөө өнцөгт шарласан шилтэй жижиг цонх, цэцгийн бохир тавиуруудаар дүүрсэн цонхны тавцангийн хажууд ширээний ард хуучирсан нөмрөгтэй хүн сууж байхыг Жюльен харлаа. Тэр сууж буй хүн ямар нэг зүйлд их уурласан шинжтэй. Өмнөө байгаа хавчаараас дөрвөлжлөн зүссэн жижиг цааснууд авч тус бүр дээр нь хэдэн үг бичээд урдаа ширээн дээр тавина. Тэр хүн Жюльенийг харсангүй. Жюльен нөгөө хаалгачныг дагуулж ирж орхисон газар өрөөний гол дунд хөдлөлгүй зогссоор байхад хаалгачин буцан гарч хаалгаа хаасан ажээ. 

	Зогссоор байтал арваад минут өнгөрөв. Хуучирсан уранхай хувцастай хүн ширээний ард суугаад бичиж л байх юм, бичиж л байх юм. Жюльен хэт айж сандарсан учир хөл дээрээ зогсож ядан одоохон унах гэж байгаа бололтой. Үл таних гүн ухаантан худал үнэн ч гэсэн: «Арчаагүй муухай хүн аливааг мөрөөдөгч хүнд ийм нөлөө үзүүлдэг юм» гэж хэлмээр байлаа. Ширээний ард суугаад юм бичиж байсан хүн толгойгоо өндийлгөв. Жюльен түүнийг тэр дор нь ажсангүй. Ажиж харсныхаа дараа ч гэсэн хөдөлгөөнгүй нэг хэвдээ зогссоор байлаа. Үхлийн соронзонд татагдсан адил харагдана. Жюльений эрээлжилсэн харц гэж улаан толбоор дүүрэн урт гонзгой нүүрийг арай чамай ялган харлаа. Ганцхан хувхай цагаан дух нь улаан толбо байхгүй харагдав. Барзгар хацар цагаан дух хоёрын хоорондуур тохиолдох баатар болгоныг айлгамаар жижиг хар нүд гөлгөнөн харагдана. Нүүрс шиг хар, өтгөн үс тэр палбигар духыг тэгш бүрхсэн харагдана. Энэ хүн эцсийн эцэст тэвчээр нь хүрсэнгүй төлөвөөр:

	— Та нааш ир, сонсож байна уу үгүй юү? гэсэнд Жюльен хөлөө арай чамай хөдөлгөж нэг алхаад дараа нь шохой шиг болтлоо айж цонхийгоод урагшилсаар дөрвөлжилсөн цаасаар дүүрэн, будаггүй жижиг модон ширээнд гурван алхам шахуу ойртов. 

	— Ойрт! гэж нөмрөгт хүн хэлэв.

	Жюльен ахин урагш алхаад тулах тулгуур хайсан айх мэт гараа сунган сарваганууллаа. 

	— Нэр хэн бэ? 

	— Жюльен Сорель

	— Та хэт хожуу ирлээ гэж тэр хүн Жюльенийг нэвт ширтэн хэлэв. 

	Жюльен тэр харцаас зэвүүцэх гэж бэрх ээ. Тулах юм хайсан шиг Жюльен гараа сунгаад шалан дээр падхийн уналаа. 

	Тэр хүн хонх цохилоо. Жюльен ухаанаа бүрэн алдаагүй боловч юу ч харж чадсангүй, хөдөлсөн ч үгүй, харин ойртон байгаа алхмын чимээ сонсов. 

	Жюльенийг өндийлгөж намхан зөөлөн сандал дээр суулгав. Аймшигт хүн бараа бологчид:

	— Энэ хүн лав унадаг өвчтэй бололтой. Бас нэг зовлон нэмэгдлээ! гэж хэлэхийг Жюльен сонслоо. 

	Жюльен ухаан орж нүдээ нээхэд нөгөө улаан толбот нүүртэй хүн хуучин янзаараа суугаад юм бичсээр байлаа. Хаалгачин алга болжээ. Мань залуу баатар өөртөө: «Зоригтой байх чухал. Би одоо юу бодож байгаагаа нуух явдал хамгийн гол ажил» гэж хэлтэл бөөлжис нь их хутгав. «Хэрэв би ямар нэг эвгүй байдалд орвол эд юу ч гэж бодох магад» Нөгөө хүн юм бичихээ байгаад нүдний булангаар Жюльенийг харлаа. 

	— Та миний асуултад хариулах чадалтай байна уу? 

	— Чадалтай байна, гэж Жюльен арай хариулав.

	— За! сайн байна. 

	Тэр хүн өндийж царсан ширээнийхээ хайрцгийг шажигнатал хөдөлгөөд ямар нэг юм хайж эхлэв. Тэгсээр байтал нэг захидал олоод гэдрэг сууж, амьдралын нь эцсийн зангилаа сорох гэсэн нүдээр Жюльенийг дахин ширтэв. 

	— Таныг Шелан гуай над руу явуулсан. Шелан энэ нутгийн хамгийн сайн лам. Сэтгэлийн буянтан. Би түүнтэй гучин жил нөхөрлөсөн. 

	— Би эрхэм Пирар гуайтай ярьж байна уу? гэж Жюльен шивнэв. 

	— Тийм шиг байна гэж шашны сургуулийн захирал Жюльенийг эвгүйгээр харан өгүүлэв. 

	Тэр хүний жижиг нүд улам гялалзахад завж нь аяндаа шазав татав гэв. Түүний шазав татав гэх ам нь идэш зөгнөсөн барс амаа билүүдэх шиг. 

	Захирал өөртэйгөө ярьж байгаа юм шиг дөнгөж сонсогдохоор:

	— Шелан хэдэн үг бичжээ. Юм ойлгодог хүнд олон юм бичих хэрэг байхгүй. Одоо үед захидал хэт нуршуу бичигдэх болжээ гэв. 

	Пирар чангаар унших нь:

	Би хорин жилийн өмнө шавь болгосон Жюльен Сорелийг тан руу явууллаа. Жюльен баян модчины хүү гэвч эцэг нь хүүдээ юу ч өгөхөө байсан юм. Жюльен бурхан багшийн сургуульд үнэнч сайн лам болно. Тогтоох цээжлэх ухаан сэргэлэн, юмыг ухаж ойлгохдоо сайн. Харин түүний хүсэл мөнх үү? Үнэн голоос уу?»

	— Үнэн голоос уу? гэж лам Пирар хэлээд Жюльенийг гайхан ширтээд хэтэрхий ширүүн харцаа зөөлрүүлж; — Үнэн голоос гэнэ үү? гэж дахин давтаад дуугаа намтгаж цааш унших нь:

	— (Жюльен Сорель нямбай сайн хүн учир та цалин олгож үзээрэй. Шалгалт болгоныг өгч чадна. Би үүнийг шашны номд бага сургасан. Боссюэт, Арно, Флери нарын эртний сургаалтай танилцуулсан юм. Хэрэв энэ хүн таны сэтгэлд тааламжгүй санагдвал над руу буцаагаад явуулчхаарай. Таны таних нөгөө шоронгийн захирал энэ хүнийг найман зуун франкаар хөлсөлж хүүхдээ хүмүүжүүлэх бодолтой байгаа. Бурхны ивээлээр миний сэтгэл тайван тэнүүн. Би хүлээсэн хүнд хохиролдоо саянаас дасаж эхэлж байна»

	Пирар лам захидлын гарын үсэгт тулаад амсхийснээ санаа алдан «Шелан» гэдэг нэрийг уншлаа. 

	— Сэтгэл тайван гэнэ. Тэнгэр бурхан болгоосноос тийм болсон юм. Миний ээлж болоход бурхан намайг мөн тэгж болгоогоосой доо гэж хэлээд дээш тэнгэр ширтэн залбирав. Жюльен энэ бишрэлийг хараад анх энэ байшинд орж ирэхдээ амссан нөгөө айлт цочилтоос аяндаа ангижирч байгаагаа мэдэв. 

	—       Манай энд шашны ном сургаал үзэж сурах үйлсэд биеэ зориулж байгаа гурван зуун хорин нэгэн хүн байна. Тэдний долоо наймыг Шелан хамба мэтийн хүмүүс олж оруулсан. Та энд гурван зуун хорин нэгэн хүний дунд байгаа тусгай хүмүүсийн тоонд орж байна. Миний ивээл хүн болгоныг өршөөх, хөнгөвчлөхөд зориулагддаггүй харин барцдыг арилган ариутгах гэсэн ариун зорилготой юм аа. Цаад хаалгаа цоожлоод ир гэж Пирар зандрангуй боловч ууртай бус хоолойгоор хэлжээ.

	Жюльен хөл дээрээ арай тэнцээд тасалгааг шувт уртаар нь явж хаалга хүрлээ. Хаалганы дэргэд ногоон талбай руу харсан жижиг цонх байхыг харлаа. Жюльен тэр цонхоор ногоон мод хараад өөрийн дотно сайн нөхөдтэй уулзаж байгаа юм шиг бодлоо. Жюльен хаалганы тэндээс буцаад ирэхэд Пирар лам:

	—  Чи латинаар ярьдаг уу? гэж асуув.

	— Би латинаар ярьдаг аа гэгээнтэн минь гэж Жюльен жаахан тайвшран хэллээ. Жюльен саяын хагас цагийн дотор амьдралдаа Пирар лам шиг сүрт амьтан олж хараагүй явснаа мэдлээ. 

	Тэр хоёрын яриа латинаар явагдлаа. Ламын нүдний харц яваандаа зөөлөрч эхэллээ. Жюльен ч гэсэн аажмаар ухаан орж эхлэв. «Би мөн ч сул дорой байна. Энэ гэгээнтнийг хараад би улам доройтлоо! Энэ хүн бодоход Маслонтой адил хуурамч эр байх аа» гэж Жюльен дотроо бодлоо. 

	Жюльен бараг бүх мөнгөө гутал дотроо нуусандаа бас баярлана.

	Пирар хамба Жюльенийг шашин номын сургаалаар шалгаж үзээд мэдэц өргөнтэйд нь гайхжээ. Гэгээн сургаалын бүр нарийнаас нь асуухад ер түгдрэхгүй болохоор их сонирхов. Сүмийн гэгээн эцгийн сургаалд ороход Жюльен энэ талаар ойлголт муутай нь илрэв. Гэгээн Иероним, Авралт Огүстин, хувилгаан Бонавентур, Василий гэх мэтийн нэрийг огт сонсоогүй бололтой байв. 

	«Шеланыг буруушаадаг байсан простестан шашнаар хөөцөлдөнө гэдэг ийм байдаг юм аа. Шашны сургаал арай хэт үзэх ч тийм ашигтай болох уу даа» гэж Пирар бодно. Жюльен хүн асуугаагүй байхад тэр ламд өөрөө санаачлан ахуй, Таван судар гэх зэргийн номуудын бичигдэх болсон цаг үеийн талаар санаж байгаагаа хэлснээс болж Пирар «ашигтай болох уу?» гэж боджээ. 

	— Гэгээн сургаалын тухай бодох энэ төгсгөлгүй санаа, яриа юунд хүргэх бол оо? Үзэгдлийг зөвхөн хувийн эрх ашгийн үүднээс ойлгохоос ондоо юманд хүргэхгүй байх аа. Өөрөөр хэлбэл простестантизм бүрэн итгэхэд хүргэхээс өөр зам байхгүй биз ээ. Нөгөө талаар сүмийн гэгээн эздийг мэдэхгүй байгаа явдал дээрхэд саад хийж болох юм» гэж хамба Пирар бодов. 

	Ламын шашны захиргааг асуугаад лав эртний галлын шашин сүмийн дэглэмийн тухай сонсоно гэж горьдож байсан захирал Жюльенээс эртний сүмийн тухай харин ноён дө Местрийн бүх зохиолуудыг бараг бүхлээр нь ярихыг сонсоод тун их гайхлаа. 

	«Шелан мөн хэцүү хүн юм аа. Тэр номыг энэ хүүхдэд уншуулж гол зүйлд нь бүрэн итгэг гэж бодсон байж таарлаа яа?» гэж захирал Пирар боджээ.

	Ноён дө Местрийн сургаалд Жюльен голоос итгэдэг үгүй хоёрыг мэдэх гэж асуугаад юм олсонгүй. Залуу тэр номд юу бичсэнийг цээжээр яг хэлээд байжээ. Энэ минутаас хойш Жюльен өөртөө бүрэн итгэж, биедээ төгс эзэн болж эхлэв. Нэлээд удаан байцаалган шалгуулаад Жюльен тэр Пирар лам сүр үзүүлэх гэж баахан юм асуугаад байна гэж бодлоо. Ноён захирал бүтэн арван жилийн турш сурагчидтайгаа маш нарийн дэглэм журамтай харилцаж ирээгүй сэн бол Жюльенийг ухаан сэргэлэн, яг таг эргэлзээгүй сайн хариулсанд нь баярлаж тэврэн үнсэх байлаа. 

	«Одоо үед эрүүл саруул ухаантай зоригт хүн төдий л их явахгүй дээ» гэж Пирар дотроо бодлоо. 

	—  Та байнга ингэж муужирдаг уу? гэж Пирар лам шал заан Жюльенээс асуув. 

	—  Хаалгачны нүүрнээс айгаад унасан юм. Амьдралдаа анх удаа муужирч уналаа гэж Жюльен ичин улайж хэлэв. 

	Пирар лам үл мэдэг инээв. 

	—  Харчуулын дунд хамаагүй хутгалдах тийм хортой. Та бодвол үүрд хоосон инээдэг хүмүүст дасаад тэгж байх шиг байна. Үнэнд итгэх хэрэгтэй. Үнэний хаагуур ч хүн зайлж чадахгүй. Бид энэ дэлхий дээр оршиж байгаа явдал үнэн биш гэж үү? Та эрүүл ухаанаа элдэвт бохирлуулахгүйгээр хайрлан авч явах хэрэгтэй. Юмны гадна талыг хараад унаж тусаж явах хүнд ашиг өгөхгүй шүү. 

	—  Таныг нааш нь Шелан лам шиг хүн явуулаагүй бол би таны үзэж дассан энгийн ардын хэлээр тантай ярилцах байсан юм аа. Таны хүссэнээр цалин бүрэн олгоно гэдэг бараг бүтэхгүй хэрэг юм аа. Бурхан номд тавин зургаан жил биеэ зориулсан их Шелан ламд нэг хүн сургуулах цалин хөлс төлөх мөнгө байхгүй гээд хэн үнэмших юм бэ! Нэг хүний цалин даах ажлыг нэр төрийн хэрэг гэж үзэх ёстой юм аа гэж Пирар захирал латин хэлээр дахин өгүүлжээ. 

	Захирал Пирар лам дараа нь Жюльенд түүний зөвшөөрөлгүйгээр ямар нэг нууцгай нийгэмлэг буюу нөхөрлөлд орж болохгүй гэж зөвлөжээ.

	—  Үгүй гэдэг тангараг өргөе гэж Жюльен маш үнэнч хүний төлөвтэй хариулсан ажээ. 

	Тэгэхэд шашны сургуулийн захирал анх удаа инээмсэглэв. 

	— Энд тийм үг хэлэх онц биш дээ. Иймэрхүү үг хэлчхээд хэрэг дээрээ төөрөлдөөд гэмт хэрэгт ордог энгийн хүмүүстэй адил санагдлаа. Та миний их Пий ламын зарлигийн арван долоодугаар зүйлийг миний өмнө үг дуугүй биелүүлдэг байх хэрэгтэй. Би лам та нарын захирагч хүн. Энэ байшинд орсон хүн болгон үг дуулбал шууд захирагдаж байдаг журамтайг хүү минь чи сонсож ойлгож ав. Та хэдэн төгрөгтэй вэ? гэж Пирар хэлэв. 

	«Үнэн чанар нь харагдах нь ээ. Мөнгөнөөс болоод хүү минь гэж намайг дуудсан байна шүү» гэж Жюльен дотроо бодлоо. 

	— Би гучин таван франктай. 

	—  Та тэр мөнгөө чухам юунд зарцуулахаа тодорхой данслан бич. Тэр талаар та надад тооцоо гаргаж байгаарай. 

	Энэ зовлонт яриа гурван цаг үргэлжиллээ. Дараа нь Жюльен хаалгачныг дуудав. Пирар тэр хаалгачинд:

	—  Жюльен Сорелийг зуун гурван тоот өрөөнд оруулж байрлуул! гэжээ. 

	Пирар лам Жюльенд тусгай байр олгожээ. Энэ нь маш их анхаарал тавьсны шинж мөн. 

	—  Юмыг нь ав гэж нэмж хэлэв. 

	Жюльен доош хартал үүрэг нь яг урд тавиатай байв. Түүнийг Жюльен гурван цагийн турш хараад танихгүй байжээ. 

	Тэд явсаар зуун гурван тоот өрөөнд орлоо. Тэр байр дээд давхарт байдаг байв. Хэмжээ нь найман хавтгай дөрвөлжин метр зайтай. Цонх нь хэрмийн зүг харсан байлаа. Цаана нь Дү голын үзэмжит тал харагдаж байлаа. 

	Тун гоё үзэмжтэй юм даа гэж Жюльен бодов. Жюльен ингэж бодсоноо өөрөө ойлгохгүй байлаа. Безансонд ирээд хэдхэн цагийн дотор элдвийг амсаж зовсоор хамаг хүчээ барсан байлаа. Жюльен өрөөнд тавиатай байсан цор ганц модон сандал дээр суугаад бөх унтлаа. Жюльен оройн хоол, мөргөл үйлдэх зэргийн хонхны чимээ сонссонгүй. Жюльенийг бусад нь бас мартсан байв.

	Өглөөний нарны анхны туяанд сэрэв. Сэрээд харахад өөрөө шалан дээр хэвтэж шөнө өнгөрөөсөн байжээ. 


XXVI : ХҮН ТӨРӨЛХТӨН БУЮУ БАЯЧУУД ЮУГААР ДУТДАГ ТУХАЙ

	Ганц бие гозон толгой намайг тоох хүн ч алга. Амьдрал амжилтын төлөө тэмцэгч бүхнийг харахад ичих нүүрэндээ илэг наасан хүйтэн цэвдэг сэтгэлтэй байх юм. Би тэднийг дуурайя гэхэд зүрх хүрэхгүй юм. Тэд намайг зөөлөн сэтгэлтэй гээд үзэн ядах юм. Би удахгүй өлсгөлөн буюу сэтгэлийн шаналгаа эсхүл хүмүүс хэт шунахай байгаагаас болж ертөнцийн мөнх бусыг үзүүлэх байх аа. 

	Юнг5

	 

	Хувцсаа дорхон нь цэвэрлээд доош буув. Хожимдсон байлаа. Харгалзагч хожимдсон хүнд их уурлалаа. Жюльен биеэ өмөөрөхийн оронд гараа сугавчлан зогсов. 

	— Нүгэл хийсэн буруугаа би хүлээе гэгээнтэн минь! гэж Жюльен ажиггүй хариулав. 

	Эхний энэ үг их нөлөө үзүүллээ. Сурагчдын ажимтгай нэг нь энэ хүн лав шашны номд яггүй хүн байна гэж бодоцгоов. Хичээлийн завсарлагаа боллоо. Жюльенийг сонирхохгүй хүн гэж нэг ч үгүй. Сурагчид бүгд Жюльенийг ичиж зовоод байна гэж бодоцгоов. Жюльен өөрөө өөртөө тогтоосон журмыг баримтлан өөрийн гурван зуун хорин нэгэн нөхдийг дайснууд гэж үзэв. Тэдний дундаас хамгийн аюултай нь Пирар мөн юм. 

	Хэдэн хоног өнгөрлөө. Жюльен багшаа шилж авах ёстой боллоо. Багш болох хүмүүсийн нэрсийн жагсаалт олж авав. 

	«Ээ бурхан минь! Эд намайг хэн ч ойлгоод байна вэ? Эд сүр үзүүлэхдээ ингээд байна уу? Эсхүл намайг туршаад байна уу? Мэдэгдэх юм алга аа?» гэж бодов. Захирал Пирарыг багшаа болгохоор Жюльен шийдлээ. 

	Жюльен ингэж шийднэ гэдгээ мэдэхгүй явжээ. Веррьерээс ирсэн нэгэн сурагч банди анхны өдрөөс эхлэн Жюльенд наалдаж, ноён захирлын орлогч Кастанэдаар багшаа хийвэл зохино гэж зөвлөжээ. Тэр банди бөхийж Жюльений чихэнд шивнэх нь:

	— Хувилгаан Кастанэд бол Пирар гуайг янсенизм баримтлагч гэж хардаад үзэн яддаг. Хоёул нэг нэгэндээ дайсан улсууд. 

	Хамгийн хянамгайгаар ажиллаж байгаа манай баатрын анхны бүх алхам, багш шилэлт тун эгзэгтэй юм шиг боллоо. Биеэ дээгүүр тавиад яваандаа төөрөлддөг хүмүүстэй адилаар тэр хийсэн хэргээ тун зөв, ямар зусарч эрээс дутахгүй юм хийв гэж үзжээ. Хүч султай хүмүүс зүтгээд амжилт олдог салбараар товойсон амжилт олсон гэж Жюльен цээж их бардам түхгэр. 

	«Үүнээс ондоо зэвсэг надад байхгүй! Цаг үе нь таарвал би дайсны гарт орсон ч хийдгээ хийнэ л дээ» гэж Жюльен бодох ажээ.

	Олсон амжилтдаа сэтгэл дээгүүрдсэн Жюльен орчин тойрноо эргэн харлаа. Эндхийн юм болгон шашин бурханд зориулагдсан шинжтэй.

	Банди нарын арваад нь гэгээн бурхны дүрийг тойрч харагдлаа. Апеннины Верина ууланд буян хийж байгаад тэнгэр бурхны газарт залрахыг харсан гэдэг домогтой Терез буюу Франсиск нартай тэр дүр төсөөтэй мэт. Тэдгээр банди нар юм үзэж нүд тайлсан шинж ер үгүй. Тэдний олонх нь бие бурханд шүтдэг болгон хүмүүжүүлэх гэж багагүй зовоодог шинжтэй. Төрсөн биеэ тарчлааж байдгаараа оролдовч ахиц олдоггүй хүмүүс аж. Тэдний дундаас Шазель гэх мэтийн хоёр гуравхан залуучууд жинхэнэ авьяастай ажээ. Жюльен тэдэнтэй адилаар хариуд нь төдий л ойртохгүй хөндий зогсож байв. 

	Гурван зуун хорин банди шавь нарын бусад нь ердийн усан тэнэг хүмүүс. Тэд өглөөнөөс аваад орой болтол латинаар цээжилж байгаа зүйлээ хэн нь ч өөдтэй тайлбарлаж чадахгүй байлаа. Тэдний ихэнх нь газар тариалан эрхэлж амь зуухын оронд латинаар хэдэн үг муруй хазгай хэлж сурвал зовлон багатай хоол олж идэж болно гэж бодсон хөдөөгийн ердийн залуучууд байлаа. Эд бүхнийг ажсан Жюльен анхныхаа өдрөөс эхлэн энд амжилт олж чадна гэж шийджээ. «Ажил хийх хүн бүр мэдлэгтэй байх шаардлагатай. Үүнийг ажил шаарддаг. Би Наполеоны цэрэгт орсон бол түрүүч цолтой явах байсан. Энд эдгээр ирээдүйд лам нарын дунд би ахлагч банди лав болж чадна» гэж Жюльен дотроо бодов.

	«Энэ олиггүй залуучууд хар ажлын дунд өссөн, гэтэл энд ирээд аяга тараг, хэрчим талхнаас ондоо юм амсахаа байсан байна. Хөдөө тэд байхдаа жилдээ үхрийн махан хоол тав зургаан удаа иддэг байсан байх. Дайн бол амралт гэж үздэг байсан ром цэргүүдийн адилаар эд шинэ шашны сургуулийг биеийн зугаа гэж үздэг байна» гэж дотроо бодов. 

	Шавь банди нарын нүдийг харахад үдийн хоолны дараа санаа амарсан байдалтай, хоолны өмнөхөн үед өлссөн шинжээс ондоо юу ч үгүй байв. Жюльен иймэрхүү хүмүүсийн дунд авьяасаа үзүүлэх хэрэгтэй байлаа. Жюльен тэдний нэгийг ч таньдаггүй, хэн нэг дээр нь орж ярилцдаггүй байв. Банди нар шашны түүх, сургаал гэх мэтийн үздэг хэдэн хичээлээрээ их бахархдаг, түүнээс ондоо юмны талаар тавиад туусан улсууд. Вольтер тодорч, ард олны ухамсарт үл итгэх аюулт хорт санаа суулгадаг, өөрөөс ондоо хүнд итгэхгүй явахыг номлодог хоёр танхимт захиргааны систем гарснаас хойш сүм хийд, лам нарын ном соёл бол тэдний хамгийн аюулт дайсан мөн гэж үздэг болжээ. Аливаагийн өмнө хүлцэн сөгдөж наманчлан бишрэх явдал хамгийн гол нь гэж шашин номлоно. Шинжлэх ухаануудыг их судлах, түүний дотор шашны сургаалуудыг гүнзгий мэдэх явдал төдий л сайн биш гэж лам нар үздэг. Түүнд учир бий. Хэрэв Сийес буюу Грегуарын6 адилаар ном мэдсэн хүн дайсны талд яваад очвол хэн саад хийх бил ээ? Сүм хийд өөрийгөө ганц аврагч хүчин бол лам нар мөн гэж үзээд тэд нараас хагацах вий гэхээс ухаан алддаг. Зөвхөн тэргүүн лам хувийн бодолд хязгаар тогтоож; ордны олон тооны сүрт нүсэр ёслол мөргөлийн тусламжтайгаар элдвийг санаашрагч энгийн олны мөрөөдөлд саад хийж чадах ёстой. 

	Энэ мэтээр бодит бүхнийг эсэргүүцсэн хичээл заах замаар олон тооны үнэнийг үгүйсгэж байгааг дутуу хагас тааварласан Жюльен яваандаа яасан ч яах вэ гэдэг бодол орж эхлэв. Жюльен байнга хичээл хийж, янз бүрийн мэдцийг шургуу олж авах боллоо. Түүний мэрийж байгаа бүхэн сүмийн албан хаагч хүнд хэрэгтэй боловч Жюльений ойлгосноор шашны сургаал дээд зэргээр худал хуурамч бөгөөд өөрт нь ямар ч сонирхолгүй байлаа. Жюльений бодоход үзэж сураад байх юмгүй мэт. 

	«Намайг таних бүхэн мартаа юу даа?» гэж Жюльен бодно. Пирар гуай дотроо үг гоётой боловч шуналт санаа ихтэй, бэрх зовлонгоос айж зайлсан агуулгатай Дижоны тамгатай олон тооны захидал хүлээн аваад устгаж шатаасныг мэдэхгүй байлаа. Захидлын нэгэнд дурлалын тухай өгүүлснийг Жюльен яахин мэдэх билээ. «Энэ залуу бурхан шүтдэг бишрэлт эмэгтэйд дурлаж байсан нь сайн хэрэг» гэж захирал Пирар бодлоо. 

	Пирар лам нэг өдөр захидал хүлээн авч уншвал захидлын эзэн Жюльентэй үүрд хагацах ёсыг гүйцэтгэн, бичсэн захидлынхаа талыг нулимсаараа будаж балласан байв. Захидалд: «Бурхан надад авралаа хайрлаж, миний барцдын үүсвэр болсон хүнийг биш өөр этгээдийг занан зүхэхийг шаардлаа. Учир нь дурласан хүнээс минь ондоо сайхан амьтан энэ орчлон хорвоод байхгүй. Нүглийн амыг тагласан шүү хонгор минь. Үүнийг би нэлээд зовж биелүүллээ. Сэтгэл зүрхээ өгсөн хүнийг өмгөөлөх, таны дотно хайртыг өрөвдөх хүсэл бүхнийг дийллээ. Бидний бурхан шударга байна. Эхийн үйлдсэн хэргээс болж хүүхдүүд амиа өгөхийг байсан. Баяртай Жюльен ээ! Шулуун шударга яваарай» гэж бичжээ. Салах ёсыг гүйцэтгэсэн сүүлчийн эдгээр үгсийг унших нөхцөл байсангүй. Захидалд Дижоны хаяг хавсаргасан байлаа. Жич дурдахдаа Жюльен захидлын хариуг битгий бичээсэй гэж гуйгаад хэрэв заавал хариу ирүүлэх гэвэл сахиус хүртсэн эмэгтэй хүн ичиж уйлахгүй уншмаар үгээр бичихийг сануулжээ. 

	Өдөрт үл таних хүний бэлтгэсэн 83 сантимын хоол идэж ганцаардмал байдалд сууж байтал Жюльений бие муудах тийш хандлаа. Санамсаргүй суутал нэг өглөө Фуке найз нь хүрч ирдэг юм байна. 

	— Би чам дээрээ хүрээд ирлээ. Чи худлаа гэж бүү бодоорой. Би чамтай уулзах гэж таван удаа Безансонд ирлээ. Ирэх болгонд нэг янзын модон хаалга дайралдаж байлаа. Тэгээд энэ шашны сургуулийн үүдэнд манаач зогсоож үзлээ. Чи гадагшаа гарах нь яадаг амьтан бэ? 

	— Би биеэ хатуужилд сургаж байгаа хүн. 

	— Чи маш өөрчлөгдсөн байна. Тав таван франк өвөрт нь шургуулсан чинь хаалгачин өөрийн эрхгүй атгад ороод ирлээ. Би анхнаасаа хэдэн мөнгө атгуулчих минь яалаа. Миний аль тэнэгийг тэр гэх вэ!

	Хоёр найзын ярианд төгсгөлгүй мэт. Гэтэл Жюльений царай хувьсав. Фуке ярих нь:

	— Чиний жижиг шавь нарын эх бурханч болсон гэдгийг яриад яах вэ! гэв. 

	Фукегийн ажиггүй ярих, Жюльений тогтож ядах хоёрыг хэлэх юм биш! Фуке Жюльений сэтгэлийн хамгийн нандиныг хөндөж байгаагаа огт мэдсэн шинжгүйгээр өгүүлэх нь:

	— Тэр авгай бурханд мөргөх залбирах болсныг тоочоод барах юм биш. Мөргөлд үргэлж явдаг гэнэ. Ядуу Шеланыг удаан хугацаагаар тагнаж байсан нөгөө гайхал олиггүй лам Маслоныд дө Реналь авгай дуртай дургүй ч өөрийн эрхгүй очдог гэнэ. Дижон буюу Безансонд мөргөлөөр явдаг гэнэ. 

	— Безансонд тэр авгай ирдэг үү? гэж Жюльен нойрноос сэрсэн адил асуув. 

	— Олон удаа ирдэг гэж Фуке дээгүүр харан хэлэв. 

	— «Конституционалист» чамд байна уу? 

	— Юу юм бэ? гэж Фуке асуув. 

	— Манай энд Безансонд гучин сү-гээр худалддаг сонин юм аа. Тэр «Конституционалист» сониноос нэг дугаарыг чи авч ирэв үү? гэж Жюльен ер зовсон маяггүй асуулаа. 

	— Гай байна! Шашны сургуульд бас дундыг баримтлагчид байдаг байна! гэж Маслон ламын доргионт хоолойг дуурайн хэлэв. 

	Манай баатар нөхөртэйгөө уулзаад маш ихээр сэтгэл хөөрөх байсан боловч маргааш өдөр нь хамгийн тэнэг гэж үздэг байсан Веррьерийн нэг жаал сурагч Жюльений дэргэдүүр өнгөрөхдөө нэг үг хэлснээс анхаарал эрс ондоо тийш хандлаа. Жюльен сургуульд ирсэн анхны өдрөөс эхлэн байнга алдаа хийж иржээ. Үүнийг сонсож мэдээд Жюльений гол харанхуйлах боллоо. 

	Жюльен амьдралын алхам бүрийг нямбай бодож боловсруулсан боловч юмны бүрэн нарийн учрыг ширхэгчлэн оруулсангүй явжээ. Хүний санаанд оромгүй бүхнийг сурагчид сэдэж хардаг байжээ. Тэгээд чөлөөт бодолтон нэртэй болжээ.

	Бусад сурагчдын нүдний өмнө Жюльен аймшигт барцадтай хүн үзэгддэг байлаа. Жюльен үг дуугүй захирагдан, дээдсийн өмнө сөгдөхийн оронд юм болгоныг өөрийн ухаанаар боловсруулан шийдвэрлэх арга хэрэглэдэг байлаа. Пирар лам Жюльенд юугаар ч тус хүргэсэнгүй. Өөртэй нь нэг ч удаа ярьж хөөрсөнгүй. Анх уулзахад хэдэн үг сольсноос өөрөөр нүүр учирсангүй. Хэрэв Жюльен хамба Кастанэдынд очиж ном үзсэн бол эрс ондоо байх сан байлаа. 

	Жюльен өөрийнхөө болчимгүйг мэдсэн цагаас эхлээд уйтгарлахаа байлаа. Жюльен чухам яагаад муу юманд ороогдох болсноо бодож олох хэрэгтэй байлаа. Үүний тулд ам жимийж аливаа хүнийг халгаадаггүй байснаа өөрчлөх хэрэгтэй боллоо. Бусад нь энэ байдлыг ашиглаж Жюльен үг ярихаар ирэхэд хариу хэлэхийн оронд доромжлон буцаадаг байлаа. Энэ сургуульд ирсэн тэр цагаас хойш, ялангуяа хичээлийн завсарлагааны үеийг оролцуулаад, дайсны тоог нэмэгдүүлэхгүй, зальтай нэгний нь идэш болохгүй, тэнэг сурлага муу сурагчдын хэл амны зууш болохгүй явсан цаг байсангүй. Алдсан нэр хүндийг олж авна гэдэг амар хэрэг биш бэрх ажил байлаа. Иймээс Жюльен байнга анхааралтай явж эрс ондоо хүн болсон мэтээр үзэгдэх хэрэгтэй байлаа

	Нүдний нь харц хүртэл илүү дутуу ажил гаргаж байлаа. Иймэрхүү газарт ирсэн хүн газар шагайж явдаг нь дэмий хэрэг биш бололтой байв. «Веррьерт байхдаа би дэндүү дэмий юмаар хөөцөлдөж явжээ. Би амьдарч байна гэж санадаг байсан, гэтэл тийм биш зөвхөн амь зуухыг эхэлж байсан байна. Одоо л амьдрал үзэж байна. Би үүргээ биелүүлэх хүртэл миний амьдрал хэвээр үргэлжлэх болно. Эргэн тойрон дандаа дайснууд. Хийж байгаа болгон нь зусарч зулгуйгаар дүүрсэн байна. Энэ нь ямар ч Гераклын нэрийг гутааж чадна! Манай үеийн Геракл гэдэг Сикст тавдугаар мөн. Өөрийг нь залуугаас нь дээгүүр зантай, хоёр нүүртэй гэдгийг мэддэг байсан дөчин сайдуудыг арван таван жилийн турш тавдугаар Сикст хуурч мэхэлж явсан хүн юм» гэж Жюльен дотроо бодов. 

	«Мэдэцтэй хүнд ямар ч үнэ хүнд алга. Шашны ном судар, түүх шастирт сайн авьяас гаргалаа гэж сайшаадаг нь зөвхөн хүн хуурсан хэрэг байна. Энд ярьж хөөрдөг зүйлүүд бүгд худал хуурамч, над мэтийн тэнэгүүдийг төөрөлдүүлэх нарийн нэг арга байна. Энэ бүх худал хуурамч хэргийг түргэн ухаарч ойлгосонд миний цор ганц гавьяа байна. Эндхийн хүмүүс надтай адил юмны учрыг ойлгох чадвартай боловч тусгай бодлын үүднээс үнэнийг буруутгаж байна. Би тэнэгтээ л бардаж бахархаж явсан байна. Би ухаан сэргэлэндээ тэргүүн эгнээнд гараад түүнээсээ болж ад үзэгдэх боллоо. Шазель надаас нэлээд ихийг мэддэг боловч бичгийн ажил хийхдээ янз бүрийн алдаа хийгээд тавьдугаар байранд орж байна. Заримдаа буруу дүгнэлт аваад нэгдүгээр байранд ордог. Болдог сон бол захирал Пирараар ганц үг хэлүүлээд би өөрийгөө аврах сан даа» гэж Жюльен дотроо гомдоно.

	Жюльен алдаагаа мэдээд долоо хоногт таван удаа уншлага унших, зарим судраас цээжлэх, Есүсийн Сүнс сүмд хурал хурах нүгнээ уншихад идэвхтэй оролцох боллоо. Урьд ийм ажилд тун дургүй байлаа.

	Одоо болоход Жюльен эд бүхэнд их л идэвхтэй оролцоно. Өөрийгөө үргэлж хянаж, авьяас чадвартаа найдаж биеэ хуурахгүйг хичээгч Жюльен юун түрүүнд үлгэр жишээч бандийг дуурайхгүй байя гэж шийдээд шашин ном сайн сурсан гэгдэж ахиж давшихгүйн тулд юм болгонд оролцохоо байхаар боллоо. Эзэн хичээвэл заяа хичээнэ гэгчээр Жюльенд оролдвол чадахгүй юм нэг ч үгүй. Сургуулийнхны дунд дутуу болгосон шүүрхий өндөг идсэн ч нэр төр нэмэгдмээр байлаа. 

	XVI Лүй хааны ордны нэг баян айлд хамба Делиль7 өглөөний цай дээр өндөг идэж байгаад осол гаргаж хөгөө чирснийг уншигч та бүхэн санаж тархиа сэргээгтүн. Жюльен юун түрүүнд барцад тотгоргүй болохыг хичээв. Өөрөөр энгийн ард олны амьдралаас бүрэн тасарсан, хөрст газрын дээрх амьдралын хамаг нүглийг амсаад энэ насны жаргал хөөхийн оронд хойд насны амьдрал гэгчийг бүрэн хичээсэн хүний маягтай болж, алхах гишгэх, гар хуруугаа хөдөлгөх, гадна байдлаараа яг лам хүн шиг явахыг хичээнгүйлэх боллоо. 

	Байшингийн гудамжны хана дээр газар бүр нүүрсээр «Жаран жилийн зовлонг мөнхийн жаргал буюу буцламгай тосонд шазлуулан тарчлагч амьтантай зүйрлүүлбэл юу болох вэ?» гэж бичсэнийг Жюльен байнга үздэг байлаа. Аяндаа энэ өгүүлбэрт даслаа. Ийм бичгүүд нүднээс ер салахгүй байх юм байна гэж тэр ойлгов. «Би ер нь насныхаа турш юу хийх бил ээ? Сүсэгтэнд шамбалын байр худалдах ажил хийх үү? Тэгвэл түүнийг хүнд яаж ойлгуулах вэ? Энгийн хүмүүс ба миний гадаад байдлаар зүйрлүүлэхээс өөр арга алга аа!» гэж Жюльен дотроо бодно.

	Олон сарын дараа харахад Жюльен үнэхээр ямар нэг зүйл их бодох болсон шинжтэй. Харцаа дээш болгох, уруулаа хөдөлгөх нь юм бүхнийг хүлээн зөвшөөрч, мухар сохроор тарчлан зовох гэсний шинж бас огт үгүй байв. Энэ талаар адгийн тэнэг хөдөөгийн хүүгээс хоцорч байгаагаа Жюльен мэдээд их гуньхарна. Жюльенээс бусад нь ямар нэг юм мөрөөдсөн шинж багатай. 

	 Жюльен бүхнийг хүлээн авч тэвчин өнгөрөх мухар харанхуй сүсэгтний бишрэлт дүр олохын төлөө, италийн сүмүүдэд олонтоо тохиолдох лам шиг царайтай болох, зураач Гверчиногоос8 бурхны зурагт харуулсан ховор дүрүүдтэй төстэй болохын тулд хэчнээн их хүч авьяас гаргасныг хэлээд яана!

	 Хүндэт баярын өдрүүдэд сурагчдад дарсан байцайтай зайдастай хоол өгдөг байлаа. Жюльен энэ хоолыг тун юман төдийд бодсон шинжгүй суугааг нэг ширээнд хамт суудаг сурагчид мэджээ. Энэ нь Жюльений анхны гэмт хэргүүдийн нэг байлаа. Жюльений тэр байдлыг бусад сурагчид нь хамгийн тэнэг явдлын илрэл гэж үзээд гадуурхах явдал газар сайгүй гаргалаа. 

	(Энэ тэнгэр шагайсан, дээгүүр зантай хар! Халууны тэмээ шиг голийгоод! Гашуун байцайтай хамгийн дээд зэргийн хоол зайдсыг тоохгүй байна. Уяаг нь уртасгаж угаадсыг нь өтгөрүүлбэл гарч өгөх эр юм хө!) гэж сурагчид Жюльенийг заан шуугилдана. 

	Өөрийгөө шийтгэхийн тулд ноогдсон хоолоо идэлгүй тавагтаа үлдээж, барцад гайгаа арилгаж байгаа хүний төлөв үзүүлэн сурагч нөхдийнхөө хэн нэгэнд байцайг үзүүлж: «Бурхны эрх ашгийн үүднээс би сайн дураараа энэ сайхан хоолыг идэлгүй биеэ шийтгэх гэсэн юм» гэж хэлбэл зохих байжээ. 

	Ийм хэрэг тохиолдох үед амиа хэрхэн аргацааж байх туршлага Жюльенд байсангүй. Жюльен бүгчимдэн тэвдсэн цагтаа:

	«Ээ хөөрхий! Миний найз нөхөд болох хөдөөгийн эдгээр залуучууд мөн ч бүдүүлэг харанхуйяа! Эднийг хичээлд ирэхэд багш нь лав эд илүү дутуу юм бодоогүй ирсэн гэж нэг ч асуулт асуухгүй байна. Би санаандаа байгааг хэчнээн нуухыг хичээвч тэд миний царайг хараад андахгүй байна» гэж хэлдэг байв. 

	Жюльен шашны сургуульд орж байгаа хөдөөгийн залуучуудыг атаархан сонирхож судалдаг байлаа. Хөдөөгөөс ирж байгаа эдгээр залуучуудын цэмбэн дээлийг тайлан авч хар хувцас өмсгөх үед тэд ганцхан мөнгө төгрөг хогшил хөрөнгөний өмнө мухар сохроор сөгдөхөөс өөр хүмүүжил олоогүй байгаа нь илэрдэг байлаа. Мөнгө цагаан, нүд улаан гэдэгт бүрэн автагдсан залуус юм даа гэж Франш-Контэ нутгийнхан хэлэлцдэг байв. 

	Тэндхийн хүмүүс бэлэн мөнгөтэй хүн хараад тэгж хэлдэг заншилтай.

	Вольтерийн зохиолын баатрууд шиг эдгээр сурагчдын жаргал цэнгэл нь цадталаа хоол идэхэд оршиж байв. Тэд нарийн нандин үнэтэй дээл хувцастай хүний өмнө сөгдөн биширдэг заншилтайг Жюльен ажлаа. Энэ заншил нь манай хуулиар тогтоогдсон үнэ хөрөнгийг яаж хүндэтгэдэг болохын илрэл мөн. «Баян хүнийг хэн дийлдэг юм бэ?» гэж сурагчид байнга хоорондоо ярилцана. Хэтэвч дүүрэнтнийг тэр хавийнхан дийлнэ гэж ер боддоггүй. 

	Хүн бүрээс илүү баян хөрөнгөтнүүд, засгийн газрынхныг тэд хэрхэн хүндэтгэдэг нь үүнээс илхэн харагдана. Хөрөнгө мөнгө байвал сайд болох дурны хэрэг ээ!

	Тойргийн дарга ноёны нэрийг дуулах бүрдээ шазайн инээхгүй явдаг нь Франш-Контэйн тариачдын нэг алдаа мөн. Баян даргыг тоохгүй явбал ядуу хүн нэг мэдэхэд гишгэх газар болно шүү дээ!

	Анхны үед Жюльен эд бүхнээс жигшиж арай үхсэнгүй. Эцэст нь Жюльен эргэцүүлбэл, түүний нөхдийн олонх эцэг эх нь өвлийн хүйтэн шөнөөр овоохойныхоо барааг харалгүй хээр хонож хэц дэрлэдгээс гадна гэртээ ирлээ ч гэсэн хэлтэрхий талх, хэмлэх ясгүй байдгийг санаад өрөвдөх нэг сэтгэл төрлөө. «Нэгд цадталаа хоол идсэн, хоёрт, сайн эдээр хувцасласан хүн жаргалтай хүн тэдний үздэгт гайхах юм алга аа! Миний нөхөд маш хатуу зорилготой; өөрөөр хэлбэл тэд лам нэр зүүгээд байвал урт удаан хугацааны турш гэдэс цатгалан, мөрөндөө бүтэн хувцастай явна гэдэгт тун гарцаагүй итгэсэн хүмүүс» гэж Жюльен дотроо боддог байв. 

	Сурагчдын авьяаст сэргэлэнд тоологддог залуучуудын нэг нь хажуу дахь нөхөртөө:

	— Гахай хариулж явсан Тавдугаар Сикст шиг лам би яагаад болж чадахгүй юм бэ? гэж хэлэхийг Жюльен сонсжээ. 

	— Ганцхан италичууд лам байдаг юм. Бидний дундаас хэн нэг нь насандаа гэлэн, хувилгаан, хамба болох заяатай байлгүй дээ. Шалонд тэргүүн лам суугаа П... архичны хүү юм гэнэ билээ. Миний аав мөн нэг адил юм аа гэж нөгөө нь хариулжээ. 

	Догматикийн хичээл хийж байтал Пирар Жюльенийг дууд гэжээ. Бүтэж бүгчимдэж үхэх гэж байсан Жюльен тэр байрнаас түр гарна гэхээс туйлын их баярлажээ. 

	Захирлын тэнд Жюльенийг анх сургуульд ороход нь яаж зэвүүн хүлээж авсны яг адилаар угтжээ. 

	— Энэ хөсрийн ард юу гэж бичсэнийг тайлбарлаад өг! гэж захирал хэлэхэд Жюльен туйлын баярлав. Жюльен уншвал:

	«Аманда Бинэ би «Жираф» гуанзны хавьд найман цаг болтол хүлээнэ. Миний эхийн төрөл хүн, Жанлисаас ирсэн гээрэй» гэсэн бичиг байв. 

	Лам Кастанда хаягийг Жюльенээс хулгайлан авч өгсөн байв. Энэ нь Жюльенд их аюултай муу хэрэг боллоо. Жюльен захирал Пирарын уурт харцаас далдирч магнайг ширтэн хариулахдаа:

	— Би энэ байшингийн босгоор анх алхах өдрөө Шелан надад энд ирсэн хойно элдвийн худал хуурмаг хов ярианд ороолдоно; сурагчид хүний мууд их дуртай. Бурхны авралаар тэд сурагчид энгийн олны амьдралыг тэгж дуурайж, харчуудын амьдралд дургүй болох ёстой юм гэж захисныг санаад айсан билээ гэжээ. 

	— Та тийм үгээр миний толгой мангууруулах гэж байна уу? Буруу номтон золиг! гэж Пирар уурлажээ. 

	— Веррьерт байхад миний ах дүү нар надад атаархвал намайг дуртай цагтаа зоддог байсан гэж Жюльен тайван хариулав. 

	— Юу хэлэхээ хэл! Хэлэх гэснээ одоо хэл! гэж биеэ барьж чадахаа байсан ноён Пирар хашхирав. 

	Жюльен өчүүхэн ч санаа зовсон шинжгүйгээр ажиг ч үгүй:

	— Безансонд анх ирсэн өдрөө би өлсөхийн эрхэнд арван хоёр цагийн орчим гуанзанд орсон юм. Би хэдийгээр гуанз наргианы газарт дургүй боловч зочид буудлаас хоолоор хямд байх гэж би бодсон. Тэр гуанзны эзэн бололтой үл таних эмэгтэй намайг хөдөөгийн хүн гэж бодоод хайрласан юм... Тэр эмэгтэй надад: «Безансонд олиггүй хүмүүс олон байдаг. Би таны төлөө санаа зовж байна. Хэрэв танд ямар нэг эвгүй юм тохиолдвол та надад найман цагаас өмнө ямар нэг хүнээр хэл хүргээрэй. Шашны сургуулийн манаач надад хэл хүргэхээс татгалзвал та түүнд Жанлисаас ирсэн миний ач гэж хэлээрэй» гэсэн юм гэжээ.

	— Үнэн худлын аль болохыг бид шалгаж үзнэ ээ! Одоохон байрандаа оч! гэж Пирар тогтож сууж чадалгүй босон тасалгаа дундуураа явсаар хэллээ. 

	Лам өөрийн шавь Жюльенийг мөрдөн дагасаар өрөөнд нь оруулаад цоожлов. Жюльен түргэн гэгчээр үүргээ авч ёроолд нь нямбай нуусан нөгөө нууц цаасаа тэмтрэн үзвэл тэнд хөндөгдсөн зүйлгүй. Жюльен юмаа тун бөх эмхэлж хадгалдаг байсан боловч ямар нэг зүйл байрнаасаа хөндийрсөн байв. «Буруутсан зүйл үгүй бололтой. Би эндхийн байдлыг ойлгоогүй боловч сургуулиас чөлөө аваад хот оръё гэж бодоогүй ирлээ. Лам Кастанэд надад ярьсан нь аргагүй зүйтэй хэрэг байж таарах нь. Одоо л учрыг нь ойлгож байна. Би хувцсаа сольж өөр болоод гадагш гарч ганган Амандатай уулзсан бол хамаг хэрэг буруудах байжээ. Тэд намайг тийм аргаар чадах гээд бүтэхгүй болохдоо тэсэж ядаад очиж ховлосон байна» гэж Жюльен дотроо бодлоо. 

	Хоёр цаг өнгөрсний дараа Жюльенийг захирал дахин дуудуулав. 

	— Та миний өмнө худал хэлээгүй байна. Ийм хаяг хадгална гэдэг хамгийн болгоомжгүй хэрэг. Та үүнээс болж хэрэг аль хэр буруудахаа мэдэхгүй байна. Арван жилийн дараа өөрт чинь аягүй муу юм болно гэдгийг чи муу санах нь яасан бэ! гэж Пирар түүнийг урьдынхаасаа нэлээд зөөлнөөр ширтэн өгүүлэв. 


XXVII : АМЬДРАЛЫН АНХНЫ ТУРШЛАГА

	Бурхан минь одоо цагийг яана! Эзэн дээдэд гар хүрэгч энэ хорвоод олигтойг үзэхгүй

	Дидро

	 

	Энэ үеийн Жюльений амьдралаас маш бага бөгөөд үнэмшүүлэх зүйлүүдийг дурдаж байна гэж уншигчид биднийг зэмлээгүй байна. Тийм баримтууд маш багаас болсон хэрэг огт биш шүү. Баримт бидэнд байна. Жюльен шашны сургуульд ирээд үзсэн зүйлийг энд дурдахад уншигчдад төдий л сонин биш болов уу. Иймэрхүү зовлонг мэддэг миний үеийнхэн зарим нэг зүйлийг үс арзайлгүй дурдаж чадахгүй; үүнээс болоод тэдний дотор бузгай муу бодолд автагдан явган үлгэрүүд ч уншиж чадахаа байдаг. 

	Жюльен дохио хөдөлгөөнөөр олны дунд төдий л амжилт олсонгүй; дээд зэргээр дургүй хүрч бөөлжис хутгах шиг болдог үе тохиолдсоор байв. Энэ эвгүй муухай мэргэжлээр Жюльен огт амжилт олох шинжгүй. Ийм үед гаднын өчүүхэн дэмжлэг Жюльенд их тус болох байлаа. Тохиолдсон саадууд давж тууламгүй нүсэр юм биш байлаа. 

	Жюльен хязгааргүй далайд автагдсан ганцаардмал завь шиг болсон байв. «Би амжилт олох тутмаа энэ бохир амьтдын дунд насаа бартлаа суух болох нь! Үдийн хоол дээр өөхтэй өндөг идэх сэн гэж мөрөөдөн байгаа гойготнууд буюу ямар ч гэмт хэрэг хийхээс буцахад байсан Кастанэд мэтийн шунахай лам нарын дунд нас барах нь ээ! Тэд эрх тушаалд ямар ч арга хэрэглэж байгаад дэвшиж чадна! Энэ тухай олон юм бодохыг байя!

	Хүний зориг бүхнийг ялах чадвартай байдаг. Би энэ талаар тун олон ном уншсан: тэр маань бэрхийг давахад тус болох болов уу? Агуу их хүмүүс баатарлаг гавьяаг амархан байгуулдаг байсан. Тэд хэчнээн ч хүнд байдалд орлоо ч гэсэн бэрхшээл сайхан санагддаг байсан; би хэчнээн муухай хүмүүсийн дунд ороод байгааг надаас ондоо хэн мэдэх бил ээ?» гэж Жюльен өгүүлдэг байв. 

	Энэ нь Жюльений амьдралын хамгийн хүнд үе байлаа. Жюльен тэндхийн Безансоны цэргийн нэг хороо ангид орсон бол аштай байх уу! Эсхүл латин хэлний багш болсон бол юутай сайхан! Амь зууж ядах юу байх аж!

	Түүний бодож санаж байгаа мөрөөдөл, ирээдүйн сайн сайхны тухай хүсэл биелэх бололцоогүй юм байна. Хүссэндээ хүрч чадахгүй явсанд орвол Жюльенд үхсэн дээр болжээ. Жюльений гунигт амьдралын нэг мөчийг дурдвал иймэрхүү байна. 

	«Би хөдөөгийн эдгээр залуучуудтай адилгүй гэж өөрийгөө үнэлээд баярлаж явсан юм! Нэлээд амьдарч үзлээ. Юм бүхэн үзэн ядах хүсэл төрүүлэх нь их байна» гэж Жюльен нэг өглөө дотроо бодов. Жюльен алдаж бүдчиж явж энэ үнэнд хүрчээ. Хамаг олонд нэр хүндтэй болсон энэ сурагчид олигтой харагдах арга хайж Жюльен бүтэн долоо хоног өнгөрөв. Тэд сурагчид хашаан дотуур зугаалж явахдаа хамгийн хэрэггүй дэмий юм ярихыг Жюльен бишрэн сонсож явлаа. 

	Гэнэт тэнгэр харанхуйлж цахилгаан ниргэж дуу чимээ гарахад тэр сурагч байдаг хүчээрээ Жюльенийг түлхээд хашхирах нь:

	— Хүн болгон хорвоо дээр хар амиа бодох ёстой! Би аянгад ниргүүлэх дургүй байна. Харин Вольтер шиг болсон та мэтийн хүнийг тэнгэр бурхан аянгаар ниргэж болох юм гэжээ. 

	Уурлахдаа шүд зууж, тэнгэр өөд ширтэн гялбасан цахилгаанд нүүрээ гэрэлтүүлсэн Жюльен: «Аянга намайг ниргэг! Ширүүн шуурган дундуур унтсан намайг аянга ниргэхэд гомдох юм алга! Өөр нэг бандийн анхаарал татахыг бодъё!» гэж хашхирав. 

	Шашны түүхийн хичээлд орох хонх дуугарлаа. Шашны түүхийг Кастанэд лам заадаг байв. 

	Эцэг эхийн ядуу хоосон байдал, хүнд хүчир ажлаас үхтлээ айсан эдгээр хөдөөгийн залуучуудад өнөөдөр лам багш засгийн газрын хүчин чадлын тухай тайлбарлаж хэлэхдээ тэдний ер бусын хүчин чадалтай гэж боддог байсан засгийн газар бурхан тэнгэрээс заяагдсан учир жинхэнэ үнэн аварга хүчтэй байдаг юм гэж заав. 

	— Дээд тэнгэрээс заяагдсан сүсэгтэн амьдралдаа залбирч түүнд үнэнч явбал буяны ихийг та нар эдэлнэ. Та нарт бие амар явах ажил хаа ч олдоно. Та нар өөрсдөө толгойгоо мэдэж явах болно. Хэн та нарыг сургах билээ. Халагдахгүй байранд сууж засгийн газраас цалингийнхаа гуравны нэгийг, мөн гуравны хоёр хувийг сүм хийдийнхээ жасын хөрөнгөнөөс гаргуулан авч жаргах болно гэжээ. 

	Хичээлийн дараа лам Кастанэд хашаан дотор ороход сурагчид тойров. Тэд өнөөдрийн хувьд багшийнхаа хичээлийг тун анхааралтай сонсжээ. Багш өөрийгөө тойрон зогссон сурагчдадаа:

	— Лам ямар л байна орлого төдий чинээ их байна гэдэг тун үнэн. Хөдөө ууланд байдаг сүм хийдийн ламын орлого хот газрынхаас хавьгүй ихийг би өөрийн нүдээр үзсэн. Гүзээтэй тос, сагстай өндөг, гэдэс цувдай, ааруул өрмөөс гадна өргөл барьцад мөнгө цугларч байх гэж тоймгүй байх юм. Хөдөөгийн лам орон нутагтаа тэргүүн дээд тушаалтан байдаг; хүн болгон өмнө нь нахилзаж, найр наадам болгонд уригдан заларч явах юм гэж ярив. 

	Ноён Кастанэд явсан дор сурагчид тарж тасраад энд тэндээ хэсэг хэсгээр бөөгнөрөв. Жюльен аль ч хэсэгт оролцоогүй, зожиг хонь шиг зогсов. Бөөгнөрсөн хэсэг сурагчид болгон ээлж дараалан мөнгө орхино. Мөнгөний тоотой тал нь дээшээ харвал тэр хүн маш их баян хөрөнгөтэй лам болно гэж таахаар тохиролцсон байв. Тэгээд мөнгө зоос орхиод тоо нь дээш харан унавал тэр хүн их баян хүчит лам боллоо гэж тооцон хашхиралдаж байлаа. 

	Дараа нь янз бүрийн үлгэр домог хөөрөлдөж гарав. Үл мэдэгдэх залуу лам хүч хөрөнгөжөөд нэг жил болсны дараа хөгшин ламын зарц авгайд тарган туулайны мах өгсөнд тэр хөгшин лам түүнийг шавь болгон авч хэд хоноод хөгшин нас барсанд шавь лам нь зарж идээд баршгүй хөрөнгөт эзэн боллоо гэх зэргээр ярилцана. Бас өөр нэг залуу лам нь үе мөчний өвчтэй хөгшин лам хоол идэхээр суухад нь орж очоод тахиаг маш эвлүүхэн огтлон эвдэж өгөөд өвгөн ламын баян хөрөнгөнд өв залгамжлан суухаар томилогдсон гэнэ гэж хөөрөлдөнө. 

	Янз бүрийн ажил хийж байгаа хүмүүсийн адилаар шашны сургуулийн сурагчид юмыг хялбархнаар ойлгож түргэн бүтэж байгаа мэтээр дүрсэлж байлаа. Ер нь бага насны ойлголтоор юм хялбархан бүтмээр шиг байдаг шүү дээ. 

	«Би энэ ярианд биеэ дасгах хэрэгтэй байна» гэж Жюльен бодов. Тэдний яриа гэдэс зайдас болон баян жасаас, амьдралын тухай шашны сургаалд шилждэг байлаа. Дараа нь лам багш хошууны захирагч нарын хоорондын ба хамба лам хотын дарга хоёрын завсрын маргааны тухай ярилцдаг байв. Тэдний ярианаас, Жюльен нэгдүгээрт, бурхнаас арай аюултай хүчирхэг бурхан байгааг мэдэв. Тэр хүчирхэг бурхан гэгч нь ромын пап лам байлаа. Сурагчид хоорондоо аяархнаар шивнэлдэж ярихдаа пап лам бүх францын төрийн сайдууд, аймаг хошууны захирагчдыг өөрийн биеэр зовлонгүй томилж байдаг; учир нь пап лам францын ванг шашны ахмад туслагч хүү болгон өргөмжлөөд түүгээр хамаг хэргээ бүтээлгэдэг юм гэлцэн Пирар сонсчих вий гэж сэрэмжлэн харцгааж байлаа. 

	Пап ламын тухай дө Местрийн нөгөө ном уншаад байвал шашныг хүндэтгэдэг болж болох юм гэдэг бодол Жюльенд төрлөө. Үүгээр Жюльен нөхдийнхөө анхаарал нэг удаа татсан боловч тэр нь бас ашиг болсонгүй зовлон боллоо. Сурагчдын бодлыг тэдний хэнээс ч илүүгээр Жюльен илчилж чадсанд тэд сурагчдын дургүй хүрчээ. Ноён Шелан хувийнхаа талаар алддагийн адилаар Жюльений хувьд болгоомжгүй юм хийжээ. Шелан өөрийн шавийг худал хуурамч үг ярихын оронд юмны голыг онож ойлгодог болгон хүмүүжүүлээд эцэст нь буурь багатай хүн юмны жинхэнэ үнэнийг ил хэлж сурвал гэмт хэрэгтэнд тооцогдож буруутдаг, учир нь эрүүл саруул ухаан энэ биед гай тарьдаг юм гэдгийг сургаж хэлэхээ мартсан байв. 

	Тиймээс Жюльений мэргэн цэцэн үг зөв биш буруу болж хувирдаг байлаа. Сурагчид Жюльений тухай элдвийг ярихын хамтаар хамаг дургүйцлээ илэрхийлсэн Мартин Лютер гэдэг хоч өгөхөөр шийдэв. Мэдэмгийрхэж хамраа шонхойлгодог эрд ганц зохих хоч гэж сурагчид ярилцав. 

	Сурагчдын бага залуугийн ихэнх нь Жюльенээс дээрдэнэ үү гэхээс биш дооргүй царайлаг; Жюльен цагаан гартай, дэгжирхэх дуртайгаа нууж чаддаггүй. Хувь заяандаа туугдан орсон Жюльений энэ сургуулийнхан түүний тэр шинжийг зэвүүцэн үздэг байлаа. Жюльентэй хамт суудаг хөдөөгийн олиггүй залуучууд удсангүй түүнийг замаа алдсан зантай эр гэж тооцох боллоо.

	Манай баатрын тоо томшгүй олон бэрхшээлийг тоочин уншигч нарыг зовоохгүйг бид хичээе. Жишээ нь зарим сурагчид Жюльенийг сухай болтол нь нүдээд хаяхыг боддог байв. Тэгэхэд Жюльен төмөр гортиг гартаа бариад хэрэв халдан ирвэл хатгана гэж занган айлгадаг боллоо. Гэвч энэ нь хов жив зөөгчид зодолдсоноос дутуугүй баримт болдог байв.

	
XXVIII : ЦУВАА

	Хүн болгон гайхав. Сүсэгтэн нараас нямбайгаар элс дэвсэн зассан нарийн гонзгой гармаар бурхан явсан шиг байв. 

	Юнг

	 

	Жюльен юм ойлгодоггүй, бөглүү тэнэг хүн болж үзэгдээд нэр хүндтэй явахыг хичээсэн боловч тус болсонгүй, бусдаас ялгагдсан хэвээрээ. «Юу ч гэсэн манай лам олны дундаас шилэгдсэн хүмүүс. Тэд миний эвлэрэнгүй байдлыг яагаад мэддэггүй хүмүүс вэ?» гэж Жюльен бодов. Юм бүхэнд шүтэж энгийн байдалтай байхыг хичээж байгааг нь нэг л хүн үнэмшдэг шиг үзэгддэг байлаа. Тэр нь лам Ша-Бернар. Энэ лам шашны бүх баяр ёслол эрхлэн явуулагч мөн. Хамба болгоно гэдэг ам дуулсаар арван таван жил хүлээжээ. Одоо шашны сургуульд уран үгийн хичээл заадаг, Ша-Бернарын заадаг хичээлд Жюльен ирсэн цагаасаа хойш тэргүүн зэрэгт сурдаг байв. Үүнээс болж багш шавь хоёрын түнш харьцаа эхэлжээ. Хичээл тарсны дараа тэр багш Жюльенийг хөтлөн цэцэрлэг дотуур зугаалдаг байлаа.

	«Надаар яах гээд байна аа?» гэж боддог аж. Тэр сүмд байгаа олон тооны ном судар баялгийн тухай Ша-Бернар хэдэн цагийн турш ярихыг Жюльен хачин сонирхон сонсдог байлаа. Гашуудлынхыг оролцуулалгүйгээр тоолоход хурал номын хувцас арван долоон ээлжийнх байлаа. Эртний зөвлөгч эмгэн Рюбампрэд хамаг найдлага хүлээлгэдэг байлаа. Ерэн настай энэ авгай, лионы торгоор эсгэж, зай завсаргүй алтан саагаар чимсэн хуримын хувцсаа далан жилийн турш хадгалж байжээ.

	— Нөхөр минь зөвхөн бодоод үз. Тэр авгай хувцасны алтан чимгийг тоолоод барах юм биш ээ! Безансоны бүх баячуудын бодож байгаагаар зөвлөгч эмгэн нас барахдаа сүмийн хөрөнгөнд хүндэт баярын дөрөв таван дээлээс гадна арван дээл гэрээслэл болгон үлдээх ёстой юм аа гэж Ша лам явж байснаа зогсоод нүдээ эргэлдүүлснээ цааш нь ярихдаа: — Миний бодоход арай илүү юм үлдэх байх аа. Зулын алтадсан мөнгөн цөгц найман ширхгийг бидэнд өв залгамжлуулах байх гэж би боддог. Тэр найман цөгцийг Бүргоны гүн Зоригт Шарль Италиас олж ирж өгсөн юм гэлцдэг. Юу вэ гэвэл эмгэний нэг төрлийн хүн гүний дотнын сайд байсан юм гэнэ билээ гэж Ша хэлжээ.

	«Эртний энэ түүхийг энэ лам яагаад надад яриад байна вэ? Холуур тойруулаад тун их ярилаа. Гол зүйлдээ ойртон дөхөх шинж алга. Лав надад итгэдэггүй бололтой. Энэ лам хамгаас зальтай хүн бололтой. Бусад хүмүүсийн яриаг хоёр долоо хоног сонсоод чухам юү хэлэх гэснийг нь тааж болдог сон. Хамба цол хүртэнэ гэж сонсоод арван таван жил хүлээснээс болж гомддог байх нь ээ!» гэж Жюльен гайхдаг байв.

	Нэг орой сэлмийн хичээл заалгаж байтал Жюльенийг хамба Пирар дуудав. Хүрэн очвол тэр лам:

	— Маргааш бурхан тахилын баяр болно. Лам Ша-Бернар танаар сүм цэвэрлүүлэх ажил хийлгэх гэнэ. Явъя, очиж бараалхъя гээд явснаа Жюльенийг татан зогсоож, гашуудсан маягаар:

	— Энэ үеийг тохиолдуулан хотоор зугаалах боломж олох уу, үгүй юү? гэдгийг өөрөө бодох хэрэгтэй гэсэнд

	—  Нууц дайснууд байна гэж Жюльен хариулав.

	Маргааш нь эрт өглөөгүүр Жюльен газар шагайсаар сүмд очихоор явав. Сэрж байгаа хотынхны чимээ, хөл үймээн сонсоод Жюльений сэтгэл тайвшрав. Шашны баярт бэлтгэж газар сайгүй байшингийн нүүрэн талыг чимж байлаа. Шашны сургуульд өнгөрөөсөн бүх үе нь нүд ирмэх зуурын хэрэг шиг санагдав. Залуу Жюльений мөрөөдөл Вержи рүү чиглэж, холгүй ойрхон байгаа гуанзны газар ажилтай хөөрхөн Аманда Бинэтэй уулзахыг хүсэв. Лам Ша-Бернар өөрийн хайрт сүмийн цонх дээр гараад зогсож байгааг Жюльен холоос харав. Ша лам тарган бүдүүн, баясгалант тэнүүн царайтай, өнөөдөр тун их хөгжилтэй. 

	Хүү минь би таныг хүлээсээр байна. Нааш морил! Та бид хоёрт өнөөдөр хийх ажил их байна. Нэлээд хүнд ажил байна. Хоёул урьдаар өглөөний хоолоор хүчээ нэмэгдүүлье. Дараа нь ажлаа нэлээд явуулсны хойно арван цагийн үед дахиад нэг зууш идье гэж Ша лам Жюльенийг холоос дөнгөж үзээд хашхиран хэлэв. 

	— Би нэг секунд ч гэсэн ганцаараа байх хүсэлгүй байна гэж Жюльен туньсан маягтай хариулаад; — Би танайд яг таван цагт ирлээ шүү гэж толгой дээр байгаа сүмийн цагийг заан хэллээ.

	— Та манай олиггүй сурагчдаас айгаа юу? Тэдний тухай бодох хэрэг байна уу? Захаар нь харгана ургасан замыг зам биш гэж хэлэх бил ээ? «Аяны хүн явдаг замаар яваад өнгөрөхөд арзгар харгана багсайсаар хоцордог биш үү. За тэр ч яамай. Ажилдаа оръё нөхөр минь! Ажилдаа! гэж Ша-Бернар хэлэв. 

	Ажил хөнгөн биш гэж Ша ламын хэлсэн үнэн. Урьд өдөр нь сүмд хүн оршуулах ёслол үйлдсэн учир баярын бэлтгэл огт хийж болохгүй байлаа. Ганцхан өдрийн дотор гурав дөрвөн эгнээ ярайсан том багануудыг ёроолоос нь аваад гучаад фут өндөр оройг нь хүртэл ягаан бөсөөр чимж өнгөлөх хэрэгтэй байв. Хамба лам энэ ажил хийлгэхээр Парисаас дөрвөн мэргэжилтнийг дуудан замын зардлыг өөрөө төлөн ирүүлжээ. Гэтэл эдгээр нөхөд ажлаа амжуулахыг байсан байв. Безансоны авьяас дорой хүмүүст тэд туслахын оронд элдэв долоон яриа үүсгэж тэдний толгойг эргүүлж байлаа.

	Жюльен өөрөө шатаар дээш гарсан дээр гэж бодов. Энэ үед өөрийн хөнгөн гавшгайг харуулах хэрэгтэй боллоо. Тэгээд нутгийн хүмүүсийг удирдан ажиллуулж эхлэв. Жюльен нэг шатаар өгсөж, буугаад, нөгөө шатаар өөд уруу дүүлж байгааг Ша лам бахархан харж байлаа. Бүх багануудыг өнгөлж дуусаад гол шүтээний дээр таван өдийн чимэглэл яаж хийх билээ гэдгийг ярилцаж эхлэв. Алтадсан модон гоё тавиур итали гантигийн таван өндөр тулгуур дээр суурилсан байв. Түүнд хүрэхийн тулд хуучны модон гишгүүр дамжин явах хэрэгтэй байлаа. Тэнд хүрнэ гэдэг тийм амаргүй дөчөөд фут өндөрт гарах хэрэгтэй байв.

	Парисаас ирсэн нөгөө хэл амтай мэргэжилтнүүд тэр өндөрт гарна гэдгийг сонсоод дув дуугүй болцгоов. Тэд дээш хараад хөөрч маргахаас биш авиран гарах хүн байсангүй Жюльен хэсэг багц өд шүүрэн аваад шатаар дээш авирч эхлэв. Жюльен үзэгдэж харагдахын зуургүй нөгөө өдийг яг хатгах газар тун эвтэйхнээр суулган хатгав. Тэгээд Жюльен шатаар буугаад ирэхэд лам Ша-Бернар түүнийг тэврэн баяр хүргэв.

	— Гайхалтай байна! Энэ тухай эрхэм гэгээн хамбад айлтгана гэж Ша лам хэллээ

	Арван цагт тэд өглөөний хоолыг их хөгжөөнтэй идэцгээв. Ша лам өөрийнхөө сүмийг ийм гоё чимэглэлтэй байхыг үзсэн удаагүй билээ.

	— Ээж минь, хайрт хүү минь. Энэ хүндэт байранд ширээ сандал бэлэгт ирсэн. Нэг үгээр хэлэхэд би энэ сайхан барилгаар тэжээгдсэн хүн. Робеспьерийн хядлага биднийг хоослон цөлбөсөн. Тэгэхэд би найман настай байлаа. Хурал номын хоол цав зөөж завсар зайнд нь би хоол олоод иддэг байлаа. Над шиг хөнгөн гавшгай хүн байгаагүй юм. Миний оролцоогүй юм ховорхон байдаг байлаа. Наполеон бурхан шашны хурал ном зөвшөөрсөн цагаас хойш би энэ хүндэт газрын захирагчаар ажиллах завшаантай болсон. Жилдээ таван удаа би тэр хүндэт ёслолд оролцож байлаа. Гэсэн ч өнөөдрийнх шиг ийм гоё байсан удаагүй юм аа. Энэ ягаан бөсүүд ингэж сайхнаар хуйлран намирч доош унжиж байсан удаа тун ховор юм аа гэж Ша лам Жюльенд өгүүлэв.

	«За энэ лам одоо надад нууцаа ярих нь. Өөрийнхөө тухай нэг эхэлсэн хойно байдгаа урсгаж гарах байх» гэж Жюльен бодов. Ша лам хэдийгээр сэтгэл их хөдөлсөн боловч нэг ч болгоомжгүй үг хэлсэнгүй өнгөрөв. «Энэ лам нэлээд хүч гаргасан. Тэгээд их баяртай байна. Үүнээс гадна дарс багагүй балгасан. Горьгүй эр юм аа! Надад ганц сайн жишээ болж өгөх юм! Сайшаамаар хүн байна!» гэж Жюльен, өвгөн эмчийн зааж өгсөн үгийг хэрэглэн боджээ. 

	 Хурал ном эхлэх дохио өгөхөд Жюльен хүү сүмийн хамбаар удирдуулсан ёслолын ажилд оролцохоор лам дээл өмсөхийг хүсэв.

	— Ээ тэнэгүүд ээ! Тэнэгүүд! Та тийм юм бүү бод! Бүгд тусгай цуваагаар явж хаалгаар гарна. Сүм хоосон үлдэнэ. Бид хоёр манаачийн үүрэг гүйцэтгэнэ. Хөл хөнгөдөж яваад багануудын алтан чимэглэлүүдээс нэг хоёрыг бид алдвал яана. Ноёхой дө Рюбампрэ хайрласан зүйлүүдийг алдаж болохгүй. Энэ үнэт зүйлийг тэр эхнэр хаанаас гаралтай өөрийн өвөг дээдсээс өвлөж авсан юм. Цэвэр алт шүү, хонгор минь! гэснээ Ша лам Жюльений чихэнд бөхийж шивнэхдээ: — Ямар ч хольцоо байхгүй шүү. Та хойд жигүүрийг манаарай. Алхам ч холдож болохгүй. Би өөрөө өмнөд жигүүр ба гол хаалгыг харж үзье. Шүтээний хэрэгслүүдийг нүд алдалгүй хараарай. Тэр хавиар хулгайч их эргэлддэг юм. Бөгс эргэхийг андах гэж байхгүй шүү гэв. 

	Лам энэ үгийг хэлж дуустал арван нэгэн цаг хагасын хонх цохив. Мөн удсангүй сүмийн том хонх дүнгэнэв. Тэр хонх бүх байдгаараа дүнгэнэхэд бусад хонхнууд зүг бүрээс дэмжин хангинав. Эдгээр хонхнуудын хүндэтгэлт дуунд Жюльен сүрд шиг; нөгөө талаар Жюльений сэтгэл сэргэж хамаг бодол нь хөрст дэлхийгээс хөөрөх адил боллоо.

	Иоан гэлэнгийн адил дээл өмссөн жаал хүүхдүүд гартаа барьсан ганган цэцгүүдийг бурхны өмнө бөөгнөрүүлэн шидлэхэд сайхан үнэр ханхлан Жюльений сэтгэлийг улам сэргээж байлаа. 

	Хонхны сүрт чимээнүүд нь сүмийн зүгээс арван тав хориод хүний дэмжлэгтэйгээр ажиллаад тус бүрдээ тавин сантим цалин авдаг хориод хүний хөдөлмөрийн үр дүн мөн гэдгийг Жюльенд цуурайтуулан итгүүлэх ёстой байлаа. Жюльен хүү, элэгдсэн хонх удахгүй унаж гай тарих магад болсон учир үй түмэн хөдөлмөр гаргаж хийгээд өдий төдий жил зогсоо зайгүй хонх дуугаргаж амьтанд тус болж байгаа хүнд насан эцэс болохын өмнө хэдэн мөнгө өгч баясгах хэрэгтэйг бас ойлгох хэрэгтэй байлаа. Гэтэл Жюльен энэ талаар бодохын оронд хөрст дэлхийгээс хөөрч хөх тэнгэрийн үүлэн тэртээ гарсан хийсвэр зүйлд автагдан мансуурч байжээ. Жюльенээс сайн лам буюу олигтой ажилч дарга хэзээд ч гарахгүй байдалтай байлаа. Хэт саруулхныг бодогч хүний хүслээс биелэгдэх зүйл байх болов уу? Үүнийг мэдэх хүн байна уу? Яг энэ асуудлын үүднээс Жюльенийг шалгаад үзвэл бүх учир олдоно. Ард түмний хорсол, давшилттай хөдөлгөөнөөс айсан өдий төдий олон сурагч нөхдийн нь дундаас хүн амаас сүрдэхийн оронд үнэнийг олж том хонхчинд ямар хөлс өгч тус хүргэвэл зохихыг бодох хүн ховор байсан байх аа. Барем маш харамч нарийн хүн учир хонхчинд гар цайлгах хэдэн мөнгө өгөхгүй нь лав хэрэг байлаа. Жюльен хэрэв сүмийн орлогын тухай бодож үзсэн сэн бол яваандаа мухардах байсан. Шашны зөвлөлд дөчин франк хэмнэж үлдээгээд хорин таван сантимын зардал гаргахгүй байх боломжийг бас мартах байсан. 

	Нэг нэгээсээ илүүтэй болцгоох гэж хотын эрх баригчдаас газар болгонд шахуу босгосон түр зуурын шүтээний өмнө зогссоор шашны баярын цуваа Безансон хотоор нарлаг сайхан өдөр хөдөлж ядан байх хоорондуур сүмүүд таг чимээгүй байлаа. Сүмүүд сүүдэртэн харанхуйлж сэрүү татаад цэцэг, хүжийн үнэр ханхалсаар байв.

	Сүмийн чимээгүй зайдуу гүнд байсан Жюльен тайван сууж бодолд оров. Сүмийн нөгөө жигүүрийг манаж байгаа Ша лам Жюльенд саад хийхгүй нь лав байлаа. Жюльений зүрх харанхуй бүрхүүлээс бараг хагацаад хавь ойрын юманд чих тавих шиг болдог байлаа. Жюльен туйлын тайван байлаа. Сүмд хэдэн эмэгтэй гэлэнгээс ондоо хэн ч байхгүй гэж итгэсэн Жюльен юу ч анхаарахгүй гөлрөн суув.

	Тэгж байтал хоёр цэвэрхэн эмэгтэй мөргөл үйлдэж байхыг Жюльен хараад санаа өөрчлөгдөв. Хоёр эмэгтэйн нэг нь бурханд мөргөж, нөгөө нь сандал дээр суун залбирч байв. Жюльен өөрт нь ноогдуулсан үүргээс болов уу эсвэл мөргөл үйлдэж байгаа хоёр эмэгтэйн гоё үзэмжээс болов уу? Яав? Гэнэт сүмд захирагч лам байхгүй гэж ухаан сэргэв. «Бурханд үнэхээр шүтдэг юм бол энэ хоёр авгай гадаа гарч гудамжинд зассан шүтээнд мөргөх нь яасан юм бэ? Лам болоогүй юм бол байшингийн тагт дээр зогсож олны анхаарал татахыг оролдохоо яасан юм бол оо? Энэ хоёрын нэг нь яасан ганган биетэй юм бэ? Аргагүй анхаарал татмаар эмэгтэй байна» гэж Жюльен дотроо боджээ. Жюльен тэр хоёр эмэгтэйн царайг сонирхон харахаар алхмаа удаашруулав. 

	Мөргөл үйлдэх газар өвдөг нугалан сууж байсан эмэгтэй нь асар гүн чимээгүйн дундаас Жюльений хөлийн чимээ сонсоод толгойгоо үл мэдэг эргүүлэв. Тэр авгай гэнэт чанга хашхираад муужран уналаа.

	 Ухаан алдсан тэр авгай гэдрэг харан унахад хажууд нь зогсож байсан нөгөө эмэгтэй барин авахаар ухасхийж бөхийв. Энэхэн зуур Жюльен газар унаж байгаа эмэгтэйн хүзүү, дал мөрийг харав. Тэр эмэгтэйн хүзүүнд том сувдаар хэлхэн зүүсэн чимэглэлийг Жюльен хараад түүнийг урьд нь сайн харсан, таних юм байна гэж бодов. Тэгээд цааш ахиулан ажвал ноёхой дө Реналийн танил үс үзэгдэхэд Жюльений дотор палхийснийг яана! Ноёхой дө Реналь яах аргагүй мөн. Ноёхой дө Реналийн толгойг газар хүргэлгүй түшиж байгаа эмэгтэй нь Дервиль бүсгүй мөн байлаа. Энэ хоёрыг Жюльен танихын хамт яаран харайв. Жюльен амжиж тэр хоёр эмэгтэйг түшиж аваагүй сэн бол ноёхой дө Реналь өөрийн үерхдэг бүсгүйг биеийнхээ хүндээр доош даран хамт унах байлаа. Ноёхой дө Реналь толгойгоо мөрөн дээгүүрээ унжуулан үхсэн адил цагаан царайтай болсныг Жюльен харлаа. Тэр ганган толгойг ноёхой Дервиль сандал түшүүлэхэд нь Жюльен дэмжлэг үзүүлэв.

	Ноёхой Дервиль гэдрэг эргэн харахдаа сая Жюльенийг танив.

	— Эрхэм ээ та явж холд! Энэ эмэгтэй таныг үзэх хэрэггүй билээ. Энэ эмэгтэй таныг хараад яаж ухаан алдахгүй байх бил ээ? гэж Дервиль бүсгүй ууртайгаар өгүүлээд: — Та тун муу юм хийсэн! Холд эндээс! Та ичих нүүрэндээ илэг наагаагүй юм бол одоохон эндээс зайл! Ноёхой дө Реналь танаас холдоод хэчнээн жаргалтай явсан бэ! гэж загнав.

	Дервиль үгээ хэт зандрангуй хэлсэн учир Жюльен тэрхэн зуур яах аргаа мартаад дэмий хойшоо ухарчээ. «Энэ Дервиль бүсгүй байнга намайг үзэн яддаг хүн!» гэж Жюльен бодов.

	Энэ үеэр лам нарын ном унших чимээ сонсогдлоо! Лам нарын цуваа ёслолоос буцаж айсуй нь тэр ажээ. Лам Ша-Бернар хэдэн удаа Жюльенийг дуудлаа. Жюльен хариулсангүй. Тэгэхлээр нь дэргэд нь ойртон ирээд гараас нь хөтлөн баганын цаана айж нуугдсаныг ил гаргав. Ша лам Жюльенийг тэргүүн хамбад бараалхуулах гэж боджээ. Жюльен царай цайж хөдөлж чадахаа байсныг Ша лам хараад:

	— Хүү минь өвдөө юү! Өнөөдөр дэндүү их ажил хийсэн шүү та. Явъя, миний ард байгаа сандалд очиж суу, би өөрийг чинь биеэрээ халхлаад байя. Санаа зовох юм байхгүй. Тэргүүн хамба морилон иртэл хориод минутын зай байна. Энэ завсар сэргэж үз. Тэргүүн хамба ойртох үед би өөрийг чинь босгомз. Би хэдийгээр настай боловч эрүүл энх хүч чадалтай байна гээд гараас нь хөтлөн гол хаалганы ойрхон аваачив.

	Гэтэл тэргүүн хамба ойртон ирэхэд Жюльен хэт чичрээд байхлаар нь Ша лам түүнийг танилцуулахаа байхаар:

	— Та битгий гуньхар, би дараа эвийг олоод танилцуулахыг бодъё гэж Ша лам Жюльенд хэлэв. 

	Орой нь Жюльений ачаар арвилан хэмнэсэн арваад лужир гэрлийн суурийг сургуулийн мөргөлийн газар оруулж тавь гэж лам хэлжээ. Гэтэл Жюльенд хүндийг зөөх чадал хаа байх бил ээ! Хөөрхий Жюльен нойтон мах шиг суларсан байлаа. Жюльен хүү дө Реналь авгайг үзсэн цагаас хойш юу ч сэтгэх чадалгүй болсон байлаа.

	
XXIX : АНХНЫ АЛХАМ

	Орчин үе, орон нутгаа сайн судалсан баян хүн. 

	«Зөгнөл» сэтгүүл

	 

	Тэр нэг өглөө хатуу ширүүн лам Пирар сүмд дуудан аваачиж уулзсанаас хойш элдэв бодлоос ангижирч чадахгүй хэвийн байдалд Жюльен орж чадахгүй байлаа. 

	— Таныг элдвээр сайшаасан үгтэй захидал лам Бернар Ша ирүүлснийг би саяхан авлаа. Таныг би сайшааж байна. Та горьгүй хянамгай бус байна. Таны хэцүү зантайг бид хожуу мэдлээ. Гэвч таны зүрх тайван сайхан байна. Сэтгэл санаа чинь дээгүүр байна. Танд ямар нэг юмыг найдаж болмоор байна. Та биеэ тордох хэрэгтэй.

	Би энэ байшинд арван таван жил алба хаалаа. Одоо аргагүйдээд явах гэж байна. Сурагчдыг чөлөөтэй байлгаж, цаг тухайд нь гарч байгаа хуйвалдааны дараа явснаас би буруутан боллоо. Нууц нийгэмлэг бий бололтой гэж та надад ярьсан. Би эндээс явахын өмнө танд ашигтай зүйл хийгээд явъя гэж бодов. Хэрэв танд байгаа Аманда Бинэ охины хаягийг надад ховлоогүй сэн бол би хоёр сарын өмнөөс эхлээд танд тус хүргэхээр оролдох байсан юм. Би таныг шинэ ба хуучин сургаалуудыг айлдагчаар томиллоо. 

	Энэ хайр ивээл амссан Жюльен бурханд талархлаа илэрхийлэхээр сөгдөн мөргөх гэснээ өөр арга хэрэглэхээр шийдэв. Жюльен босож Пирар ламд ойртон гарыг нь авч дээш өргөөд үнсэв. 

	— Энэ чинь юү гэсэн утгатай юм бэ? гэж захирал уурлан хэлэхэд Жюльений харц тэр дохионоос илүү олон зүйлийг өгүүлж байлаа.

	Пирар лам аль эртнээс сэтгэлийн нарийн хөдөлгөөнийг ажихаа байсан хүний шинжтэйгээр Жюльенийг гайхан ширтэв. Захирлын гөлийсөн харц өөрчлөгдөж чичгэнэсэн дуугаар:

	— Ээ хүү минь, би чамтай холбоотой боллоо. Би өөрийн эрхгүй ийм болсныг бурхан тэнгэр болгоосон. Би хэнд ч хорсохгүй, хэнийг ч хайрлахгүй явбал таарах хүн шүү. Чи амьдралын зам бартаа ихтэй байна. Чамд олиггүй мууг дургүйцэн үзэх чанар байгааг би мэдэж байна. Чамайг атаархах, чанар муулж ховлох хэл ам хэртэй бол салахгүй. Чи хаа явлаа ч гэсэн үеийн нөхөд чинь чамайг байнга үзэн ядаж байх болно. Хэрэв хэн нэг хүн чамд дотно байдалтай болж ирвэл зөвхөн чамайг хорлох гэсний илрэл мөн болно. Чамд ганцхан бурхан тус болно. Чиний өөртөө итгэмтгий байдлыг бурхан буруушааж, чамайг байнга атаа хорсол, заналд автагдаж явахаар болгосон байна. Чиний зан авир хэнд ч дийлдэшгүй явах болтугай гэж би ерөөе. Чи үнэнийг тууштай баримталбал чиний дайсан эрт орой хэзээ нэг цагт ялагдах болно. 

	Өдий болтол нөхөрсөг зөөлөн яриа сонсоогүй явсан Жюльен өөрийн эрхгүй уйлав.

	Лам Пирар Жюльенийг тэврэн элгэндээ энхрийлэв. Энэ үе тэр хоёрын хэн алинд таалалтай санагдав.

	Жюльен ухаан алдталаа баярлав. Энэ бол Жюльений анхны алхам, давшил мөн байлаа. Энэ амжилтат алхмаас үүсэн гарах давуутай тал маш их байлаа. Үүний ашиг тусыг гагцхүү удаан хугацаагаар үерхэж дассан боловч тэвчихүйеэ бэрх нөхөдтэйгөө байнга хамтран хэлэлцэгч хүн мэдэж чадах байлаа. Шашны сургуулийн сурагчдын дууг сонсох болгон үс арзайх дөхдөг. Цэврээр хувцаслаж, ханатлаа идсэн, эдгээр сурагч эрэгтэйчүүдийн баяр баясгалан нь хоолойн чинээгээр орилж хашхирахдаа нэг муу ханасан шиг болдог. 

	Жюльен бусдаасаа нэг цагийн хожуугаар ихэвчлэн ганцаараа хоол идэх боллоо. Цэцэрлэгийн хаалганы түлхүүр эзэмших болсон Жюльен хүнгүй болсон хойно дуртай цагтаа цэцэрлэг дотуур зугаалах боллоо.

	Жюльенийг бусад нь үзэн ядахаа бараг байсан нь маш гайхалтай. Бусад нь улам үзэж чадахаа байх болно гэж Жюльен бодож явжээ. Нийтийн яриа хөөрөөнд их зан гаргаад оролцохгүй явахад тэд Жюльенийг бараг зэмлэхээ байлаа. Сурагчид уг нь Жюльенийг үзэн яддаг байсан нь хэн бүхний мэдээж хэрэг билээ. Жюльенийг тойрон хүрээлж байдаг бүдүүлэг эрчүүд Жюльений хөндий зожиг байдлыг зөв гэж үзэх боллоо. Ялангуяа бага ангийн хүүхдүүд Жюльенийг үзэн ядах нь мэдэгдэхүйц багасав. Түүнийг сурагчид хүндэтгэн үзэх нь нэлээд их болжээ. Яваандаа Жюльентэй найзлах хүмүүс буй болж эхэллээ. Жюльенийг хочилж Мартин Лютер гэж дуудах нь тухайн байдалд тохирохгүй болно гэж үзэх болжээ. 

	Түүний найзууд буюу дайснууд хэчнээн болохыг тоочоод яах юм бэ? Түүнийг тоочно гэдэг үнэн байдалд тохирохгүй. Тоочоод байвал хамаг гууль цухуйх болно. Гэвч ард түмэн ийм шаардлага тавих нь их байдаг. Юмны нарийн учрын хойноос хөөцөлдөөд яах юм бэ? Лам наргүйгээр амьдрах цаг ирэх үү? 

	Жюльен шинэ алхам хийж албан тушаал дэвшсэнээс хойш сургуулийн захирал түүнтэй хажуугийн гэрчгүйгээр ярихгүй байхыг хичээх боллоо. Энэ нь багш, сурагч хоёрын хэн алинд нь ашигтай зүйл. Юун түрүүнд туршлага болох ёстой. Бүхэнд саад болон, шунаж, тэмүүлж байдаг заншилтай хүн хэзээ нэг цагт санасандаа хүрэх болно гэдэгт Пирар лам хатуу итгэдэг байв. Жинхэнэ авьяаслаг хүнд бүтэхгүй зүйл, давахгүй бэрхшээл байхгүй юм аа.

	Ан хийх хугацаа боллоо. Фуке энэ үеэр шашны сургуульд Жюльений төрөл садны нэрийн өмнөөс буга, гахай хоёр илгээжээ. Буга, гахай хоёрыг гуанзнаас наахна гудамд тавьжээ. Шашны сургуулийн сурагчид хоолонд орохдоо тэр зэрлэг амьтдыг тун гайхан харж сонирхож байсныг хэлээд яана аа! Алагдсан бодонг харахдаа бага ангийн хүүхдүүд үс арзайн айж, соёонд нь хуруугаа дөнгөж хүргээд татганан айна. Энэ хоёр зэрлэг амьтны тухай бүтэн долоо хоногоор шуугилдан хөөрөлдөв. 

	Энэ бэлэг Жюльений төрөл садныг нийгмийн хүндэт давхаргын дунд дорхон нь нэр хүндтэй болгож, атаархан зүхэгчдэд сэхэшгүй цохилт өгчээ. Жюльен хөрөнгө чинээгээр гийгүүлэгдсэн хүндэт эрхтэй боллоо. Шазель мэтийн хүний мууд дуртай сурагчид Жюльен нэр хүндтэй болж ирэхэд хошууран ирж долигонохдоо Жюльен урьд нь өөрийн хөрөнгө чинээтэйг нийтэд хэлээгүйн улмаас тэд юмны учир мэдэхгүйдээ мөнгө төгрөгийг зүй бусаар доромжилсон үг хэлж байж гэлцэн буруутан хүмүүс болцгоож бээвгэнэх нь олширчээ.

	Энэ үеэр цэрэг дайчилга явагдах боллоо. Жюльен шашны сургуулийн сурагч учир дайчлагдахгүй байжээ. «Хорин жилийн өмнө энэ дайчилга явагдаж дайралдсан бол би цэрэгт ороод баатар гавьяа байгуулж товойх байсан юм!» гэж Жюльен гүнээ харамсана!

	Жюльен нэгэн өдөр сургуулийн цэцэрлэг дундуур ганцаараа зугаалж явтал хашаа засварлаж байсан чулуучид хоорондоо ярилцахыг сонсвол:

	— За бидний ээлж ирлээ шинэ цэрэг дайчилга явагдаж байна.

	— Тэрүүнийг байх цагт цэрэгт явахад тохиромжтой байсан юм! Чулуучин хүн цэргийн офицер, дунд дарга болоод дараа нь генерал болж мандах байсан. Тэгж товойсон хүний алиныг тэр гэх вэ!

	— Одоо цэрэгт яваад сайнаа үзэхгүй! Цэргийн ногоон цамц, цагаан саваас ондоо юмны бараа харахгүй! Өчүүхэн осолдвол өөд нар харахгүй! Гэрийн мухраас илүү юм алга!  

	— Гуйлгачин төрсөн хүн насан турш хэвээр явахаас ондоо зам байхгүй.

	— Нөгөө эр нас барсан гэлцэх юм, үнэн үү? гэж гурав дахь чулуучин асуув.

	— Баячууд тэгж ярьж байна. Тэр чинь баячуудыг донсолгож байсан юм! Аргагүй биз!

	— Түүнийг байхад юм чинь ондоо байж даа! Маршал жанжид нь түүнийг дайсны гарт өгсөн гэдэг бил үү? Хорвоо дээр тийм урвагчид байдаг мөн бэрх ээ!

	Энэ ярианууд Жюльенийг нэлээд тайтгаруулав. Жюльен замаараа цааш явахдаа санаа алдан өөртөө өгүүлэхдээ: «Тэр хүн жинхэнэ эзэн байсан учир ард олон дурссаар байна» гэв. 

	Шалгалт өгөх цаг ойртлоо. Шалгалт дээр Жюльен тун сайн хариулсанд, нөгөө Шазель атаархаж байх гэж тоймгүй.

	Ахлагч гэлэн дө Фрилерийн томилсон шалгалтын багш ноёд анхны өдөр хамба Пирарын хайрт шавь болсон Жюльений нэрийг шалгуулагчдын нэрсийн жагсаалтын эхэнд буюу хоёрдугаарт нь дуртай дургүй бичиж, Жюльен Сорель гэдэг нэрээс дотор нь харанхуйлж байлаа. Сургуулийн сурагчдын дунд, Жюльен гол шалгалтаар тэргүүн суурь эзлэх үү? үгүй юү гэдэг талаар мөрөөдөн маргах боллоо. Жюльен нэгдүгээр байр эзлээд тэргүүн хамбын барих зоогт уригдан очих нь зайлшгүй гэж хөөрөлдөх боллоо. 

	Сүүлчийн шалгалт дээр Жюльен шашныг анх үүсгэгчдийн талаар хариулаад дуустал шалгагч багш нарын нэг зальтай нь босоод гэгээн Жером, Цицероны хүндэтгэдэг шалтгаан асуугаад Хорасын тухай Вергилийн тухай, цаашилбал эртний бусад алдарт яруу найрагчдын тухай яриа үүсгэжээ. Гэтэл Жюльен бусад нөхдөөсөө нууц далдуур тэдгээр яруу найрагчдын маш олон тооны шүлгийг цээжилсэн байжээ. Өөрийн энэ амжилтад сэтгэл хөөрсөн Жюльен тогтож ядан баясаад шалгалтын багш нарын асуусан асуултын хариулт болгон Хорасын хэд хэдэн магтаалыг цээжээр түгдрэлгүй уншжээ. Хориод минут асууж шалгалт явуулсны дараа шалгагчийн царай гэнэт хувьсаж уурлахдаа Жюльенийг эртний их зохиолчдын бүтээл уншиж илүү дутуу юм олж мэдсэнээрээ тархиа бузарлаж гэмт хэрэг үйлдэж байна гэж зэмлэжээ.

	— Би тэнэг юм хийжээ. Таны хэлдэг үнэн гэж Жюльен хиймэл арга хэрэглэж янзыг нь туршсаныг мэдээгүй байж илүү хариулт өгсөндөө гомдон хариулав. 

	Шалгалтын багшийн энэ бүдүүлэг аргыг бусад сурагчид хүртэл жигшин үзжээ. Өргөн дэлгэр нууц бүлгэм байгуулаад, Парис хот руу хов мэдээлэл бичиж, аймгийн шүүх, цэргийн хорооны даргыг донсолгож байсан хамгийн зальт этгээд лам ноён Фрилер энэ удаа өөрийн гараар Жюльен гэдэг нэрийн эсрэг талд 198-ын тоо тавьжээ. Ингэснээрээ тэр дө Фрилер өөрийн дайсан Пирар ламд ямар нэг цохилт өгөхийг хичээжээ.

	Дө Фрилер бүтэн арван жилийн туршид Пирарыг шашны сургуулийн захирлын сууринаас түлхэн унагаахыг эрмэлзэж явжээ. Лам Пирар өөрийн шавь Жюльенд хэлдэг ёс дүрмээ баримталдаг, үнэнч, зөв санаатай, хэзээ ч гэсэн хов хэрүүл хөөцөлддөггүй, шударгаар үүргээ биелүүлдэг хүн байлаа. Гэтэл бурхан хилэгнэж тэр хүний хэв журамд эвгүй явдал үүсгэсэн бололтой. Хэрэв хэн нэг хүн Пирарыг доромжилсон байвал заавал хариугаа авдаг байлаа. Тэрээр зуу дахин огцрогдмоор байвч бурхнаас олгосон энэ аймшигт сууриас яахин салах билээ. «Шашин ном, сүсэг бишрэл дэлгэрүүлэхэд би саад хийж байна» гэж бодов. 

	Шалгалт яг эхлэхэд тэр хүн Жюльентэй яриагүй байсаар хоёр сар шахам болсон байв. Гэвч тэрээр шалгалтын дүн хийгээд сургуулийн нэр алдар болохуйц байсан сурагчийн нэрийн өмнө 198-ын тоо бичигдсэнийг албан ёсоор мэдсэний дараа бүтэн долоо хоногоор өвдөөд хэвтжээ. Энэ хатуу сэтгэлтний цорын ганц тайтгарал нь Жюльен дээр хамаг сонор сэрэмжээ хуралдуулсанд оршиж байлаа. Жюльен уурлаж уцаарлан өш хонзон авах өөдгүй сэтгэл төрөөгүй яваад тэр хүн итгэсэндээ баярлах гэж тоймгүй байжээ. 

	Хэдэн долоо хоногийн дараа Жюльен захидал хүлээн аваад тэр захидлын дугтуй дээр парис шуудангийн тэмдэг дарсныг хараад үнэхээр гайхав. «Дө Реналь авгай надад юу гэж амласандаа хүрчээ» гэж Жюльен бодлоо. Жюльений ах нэрийдэлтэй болсон нэг үл таних «Поль Сорель» гэгч түүнд таван зуун франк явуулжээ. Тэр захидалд, хэрэв Жюльен байнга тэр янзаараа эртний латины алдарт зохиолчдын бүтээлүүдийг судлаад байх юм бол жил болгон Жюльен таван  зуун франк авч байх болно гэж дурджээ. 

	«Эвий тэр эмэгтэйн санаачилга! Намайг тайтгаруулъя! гэсэн бололтой. Гэвч тэр эхнэр юунд нэг ч нөхөрсөг үг бичсэнгүй вэ?» гэж Жюльен санаа зовов. 

	Жюльен энэ захидлын учрыг олох талаар ямар ч амжилт ололгүй төөрөлджээ. Өөрийн үеэл найз бүсгүй Дервилийн ятгалгад бүрэн автагдсан дө Реналь авгай үргэлж бурхнаас өршөөл гуйн мөргөх болжээ. Зарим үед өөрийн эрхгүй, амьдралын нь хамаг замыг будилаантуулсан тэр нэг ер бусын хүний тухай цөөнгүй бодох боловч захидал яасан ч бичихгүй байхыг оролддог байлаа.

	Бид шашны сургуулийнхны адилаар юмыг бодож үзвэл Жюльенд хүрэлцэн ирсэн таван зуун франк тун хачин санагдах байв. Цаашилбал Жюльенийг өөрийн зөөлөн зууш хийх гэсэн ноён дө Фрилер туршиж ирүүлсэн гэж бодох байлаа.

	Дө Фрилер лам арван хоёр жилийн өмнө хавчиг үүрэгтэйгээр Безансонд ирсэн гэж ярьдаг. Хавчиг үүрэгт нь хамаг юм нуугдаж байсан гэж нутгийнхан хов жив ярьдаг байжээ. Одоо дө Фрилер тус тойргийн хамгийн баян газрын эздийн нэг мөн болон хувирчээ. Дө Фрилер аажмаар баяжихдаа ноён дө Ля Мольтой хамтарч хэсэг үл мэдэгдэх хөрөнгийг хувааж авчээ. Ноён дө Ля Моль тэр хэсэг газрыг өв залгамжлалаар авсан байв. Энэ үндсэн дээр тэр хоёр баячуудын хооронд салшгүй хэрэг үүсжээ. 

	Ноён гүн дө Ля Моль хэдийгээр Парист хөрөнгө байр ихтэй, засгийн ордонд өндөр албан тушаалтай боловч Безансонд ирж, өвгөн гэлэнтэй өрсөлдөөн тэмцээн үүсгэж илүү дутуу эрх ямба, эд хөрөнгөнд шунаж маргаж байх болжээ. Төсөвт зааснаар ямар нэг эвт шалтгаар шагналын тавин мянган төгрөг олж аваад өвгөн лам дө Фрилертэй өчүүхэн тавин мянган франкийн маргаан үүсгэхээс татгалзахын оронд гүн ноён дө Ля Моль улам цааш шунахайрав. Эрхийн давуутай тал надад байна гэж гүн сэтгэл тун бардам. 

	Хорвоо дэлхий дээр хүүхэд буюу ураг төрөлгүй яваа шүүгчийг олж замаас зайлуулаад оронд нь зохих суурь олж авсан дээр гэж маргаж суух хэрэг байна уу? 

	Тийм маргаан хөөцөлдөгч хүн бол лам дө Фрилер мөн. Яаж ийгээд шүүхээр анхны ашигтай шийдвэр гаргуулаад дө Фрилер гэгээн дээдсийн морин тэргэндээ сууж эрхэмсэг өмгөөлөгчид очоод өөрийн гараар Хүндэт легон одон гардуулжээ. Эсрэг талын этгээд ийм бүтэлгүй явдал үйлдэж байгааг ноён дө Ля Моль мэдэж, түүний өмгөөлөгч нар аяндаа цааш эргэж байгааг анхаарч аваад зөвлөгөө авахаар лам Шеланд очсонд тэр лам түүнийг ноён Пирартай танилцуулж холбоотой болгожээ

	Бидний дүрсэлж байгаа явдал гарах үед тэд нарын хоорондын харилцаа нэлээд хэдэн жил үргэлжилсэн байв. Пирар лам энэ хэрэгт хамаг чадлаараа оролцож эхлэв.

	Гүнгийн өмгөөлөгчтэй байнга учран түүний нэхэмжлэлийг сайн судалж танилцаад гүн зөвтэй болоход итгээд хүчит өвгөн ламын эсрэг хандаад, гүн дө Ля Молийн хэргийг тууштай дэмжихээр шийдэв. 

	Дө Фрилер үүнийг мэдээд тэр муу Пирар лам хүн доромжлох юу бол оо вэ гэж маш их уурлажээ. 

	— Ордны албан тушаалтай тэр хүний дээрэнгүйлж байгааг хар! Өөрийн хууль бус төлөөлөгчдөө өчүүхэн шагнал ч олгож өгч амжаагүй мөртөө их зан гаргаад яах нь вэ? Хажуу дахь нөхөр нь доройтоход хэзээ ч дэмжихгүй хүйтэн дотортой эр шүү. Надад ирүүлсэн захидлаас үзэхэд тэр дээд төрийн сайд цэнхэр туузаа зүүгээд нэг ч долоон хоног алдалгүйгээр хэнээс ч айж ичилгүйгээр шүүх яамны сайдынд очиж байдаг байна.

	Пирар ламын бүх талын дэмжлэг хүлээсэн ноён дө Ля Моль шүүх яамны сайд болон түүний нарийн бичгийн даргатай ойр дотно байдаг бүх боломжоо ашигласан боловч долоон жилийнхээ заргыг бүрэн төгсөөр шийдвэрлэж чадсангүй.

	Хоёул шургуу хөөцөлдөж байсан энэ хэргийн талаар Пирар ламтай байнга захидлаар харилцсаар байж тэр гүн дө Ля Моль лам Пирарын өвөрмөц ухааныг үнэлж үзлээ. Тэр нийгмийн дотор харилцан адилгүй суурь эзэлж байсан боловч тэр хоёрын захидал харилцаа нөхөрсөг маягтай болж ирлээ. Пирар лам гүнд мэдэгдэхдээ янз бүрийн аргаар хавчиж албан тушаалаас нь зайлуулах гэж байна гэж хэлжээ. Пирарын бодсоноор энэ хэрэг Жюльенээс болж үүссэн байв. Пирарын эсрэг хамгийн өөдгүй хэрэг үйлдэж байгааг гүнд өөрөө маш дэлгэрэнгүй таниулжээ.

	Энэ их баян гүн тийм ч их харамч хүн биш байв. Гэсэн ч шуудан харилцааны зарим нэг зардлыг гүн тэр өвгөн Пирар ламаар төлүүлэх гэж оролдоод дийлэхгүй байлаа. Тэгээд Пирарын шавьд таван зуун франк явуулаад туршиж үзэхээр шийджээ.

	Санасандаа хүрч биелүүлсэн ноён дө Ля Моль өөрөө тэр мөнгөний дагавар захидлыг гараараа бичжээ. Энэ захидал бичиж суухдаа гүн өвгөн ламын тухай санан дурссан байна.

	Пирар лам нэг өдөр захидал хүлээн аваад задлан үзвэл маш чухал хэрэг гарсан учир Безансоны орчмын зочид буудалд даруйхан морилон ирэхийг хүссэн байв. Ёсоор хүрээд очсонд ноён дө Ля Молийн захирагч болох хүн хүлээж байжээ.

	— Ноён гүн өөрийнхөө морин тэргийг танд өгөөрэй гэж надад тушаасан юм. Захидалтай танилцаад дараа нь таныг дөрөв буюу тав хоногийн дараа Парист хүрэлцэн очно байх гэж гүн найдаж байна билээ. Би таныг явах болтол энэ завсар Франш-Контэд байгаа гүний эзэмшил хөрөнгийн газрыг явж сайн эргэж үзье. Тэгээд дараа нь танд аль эвтэй цагаар хоёул Парис орохоор хөдөлье гэжээ. 

	Захидлыг задалбал маш товчхон бичжээ.

	 

	«Эрхэм хүндэт лам та хөдөө нутгийн тэр элдэв өөдгүй хэргээс биеэ холдуулсан дээр байх аа. Парисын тайван намуун агаарт ирж хэд хонохыг урья. Танд би өөрийн унааг явууллаа. Таныг миний унаа танайд дөрвөн хоног хүлээнэ. Таныг би Парист мягмар гарагт хүлээж байя. Та «зөвшөөрнө» гэдэг үг хэлбэл Парисын орчмын хамгийн үзэмжит сүм, эзэмшил хөрөнгийг танд олгоход бэлхэн байна. Таны ирээдүйн эзэмшлийн хамгийн баян хэсгийн хүн тэсэж ядан таныг хүлээж байна. Таны тэр баян хүн таныг нүдээр харсан удаа ер үгүй. Тэр хүн танд хэчнээн үнэнчийг хэлээд яах вэ! Танд үнэнч тэр хүн

	Гүн дө Ля Моль» мөн 

	 

	гэжээ.

	Ширүүн авирт Пирар лам эсрэг дайснаар дүүрсэн сургуульдаа их дассан хүн билээ. Арван таван жилийн турш бүх хүсэл мөрөөдлөө тэр сургуульд зориулжээ. Ноён дө Ля Молийн захидал Пирар ламд гарцаагүй хүнд мэс засал заавал хийлгэх гэсэн хүн шиг зовлонт нөлөө үзүүлжээ. Халагдах нь бас гарцаагүй хэрэг болсон байв. Юу боловч шийдэх хэрэгтэй байлаа. Тэгээд гурван хоногийн дараа гүнгийн захирагчтай уулзъя гэж ам алдлаа. 

	Бүтэн дөчин найман цагийн турш Пирар лам чухам яахаа шийдэж ядан тарчлав. Болохгүй болохдоо ноён дө Ля Мольд захидал бичиж, эрхэм дээд гэгээн ламд маш нямбай, дэлгэрэнгүй илгээлтийг гараа гарган бичжээ. Хамгийн нэн өндөр хүндэтгэлээ илэрхийлэх үгийг олж ядан зовсныг яана! Энэ захидлын гол нь дө Фрилерийг даргатай нүүр учруулж зовооход чиглэгдсэн байлаа. Захидалд гүн гомдол гаргах үндэс, бүтэн зургаан жилийн турш аль муугаар доромжлуулсны улмаас аргагүй дээд сүм сургуулиас зайлах болсон бүх шалтгааныг тоочсон байлаа. Түүний сараалжнаас түлээг нь хулгайлж, нохойг хордуулж байв гэх зэргээр бичив. 

	Захидлаа бичиж дуусаад, нийт сурагчдын адилаар оройн найман цагт унтдаг байсан Жюльенийг сэрээн дуудаж ирүүлэхээр хүн явууллаа. 

	— Тэргүүн ламын залардаг газрыг та мэднэ байх. Энэ захидлыг эрхэм дээд ламд аваачиж өгөөд ир. Би таныг чоно шиг муухай хүмүүс рүү явуулж байгаагаа нуух юм алга аа. Та зөвхөн үзээд сонсоод ирээрэй. Худал үг огт хэлж болохгүй шүү. Танаас элдвийг асуух байх. Алдаатай хариулт хэлбэл амьтны идэш болж гүйцнэ шүү. Би таныг ийм ажилд явуулж туршиж байгаадаа баяртай байна. Би явахын өмнө таныг ингэж зарцалж байна. Танаас би юугаа нуух вэ. Энэ захидалд би албан тушаалаасаа огцрогдож байгаагаа дурдсан юм аа гэж Пирар лам Жюльенд хэлжээ. 

	Жюльен мэл гайхаж цэл хөхөрчээ. Жюльен лам Пирарт их хайртай байжээ. Жюльений бодоход: «Энэ үнэнч хүн эндээс явбал эндхийн хүмүүс намайг элдвээр ад үзэж хөөн зайлуулах болно доо» гэж санагджээ. 

	Жюльен өөрийнхөө тухай ондоогоор бодож чадсангүй. Зөвхөн шийдэж ядан зогсов. Учир нь Жюльен нэг зүйл хэлэх гэсэн байна. Гэтэл түүнийгээ ямаршуу боловсон үгээр дамжуулж хэлэхээ мэдэхгүй байлаа. 

	— Хүү минь! Чи явахгүй яагаа вэ? 

	— Та өдий олон жил ажил хийхдээ нэг ч удаа мөнгө хадгалаагүй юм гэж би дуулсан. Надад зургаан зуун франк байна... гэж Жюльен ичсэн янзтай хэлжээ. 

	Жюльений нулимс зангираад үг хэлж чадахгүй байлаа.

	— За түүнийг чинь би анхааралдаа авлаа. Олон таван үггүй бушуухан явж үз! Хожимдох гээд байна! гэж захирал агсан лам тоомсоргүй хариулав. 

	Энэ өдөр хамба ламын үүдэнд жижүүр хийх ээлж дө Фрилерт ноогдсон байжээ. Эрхэм дээд тэргүүн лам хошууны даргын зоогт заларсан байлаа. Тиймээс Жюльен юмны учрыг мэдэлгүйгээр захидлыг дө Фрилерт гардуулжээ.

	Дө Фрилер эрхэм дээд тэргүүн ламд гэсэн захидлыг ажиг ч үгүй задлан уншиж эхлэхийг Жюльен хараад гайхжээ. Тэр өвгөн ламын царай анхандаа гайхсан төлөвтэй болсноо дараа нь санаа зовсон маягтай болж үзэгджээ. Лам тэр захидал уншиж байх хооронд Жюльен түүний гадаа талын үзэмжийг гайхан нүүр царайг нь сайн харлаа. Энэ хүн илүү заль байхгүй сэн бол хүний анхаарал татах нь улам их баймаар ажээ. Халти харсан хүнд энэ ламын нүүр царай хэнд ч гэм хоргүй юм шиг байлаа. Эгц урагш шонтойсон хамар нь хачин чиг шугам үүсгэж, энэ хүний буянт нүүрийг өөрийн эрхгүй үнэгэн хоншоортой тун төсөөтэй болгожээ. Пирарын огцрогдохыг туйлын ихээр сонирхож байсан энэ өвгөн лам маш гоё хувцасласан учир Жюльений сонирхол сайн татжээ. Жюльен энэ лам шиг ганган хувцастай ламыг огт үзээгүй явжээ.

	Урт удаан хугацаа өнгөрсний хойно лам Фрилерийн онцгой авьяастайг Жюльен мэджээ. Фрилер, Парис хотод байнга сууж сурсан, Безансонд ирэхдээ цөллөгт ирсэн юм шиг боддог өөрийн дотнын өвгөн хамба ламыг санаснаараа зугаацуулдаг авьяастай. Нүдний хараа ихэд муудсан тэр хамба лам загасны махан хоолонд тун их дуртай. Ноён дө Фрилер тэр хамбад өгдөг загасны махны ясыг түүн цэвэрлэж өгдөг байлаа. 

	Огцрогдож байгаагаа мэдэгдэж буй захидлыг уншиж байгаа ламыг Жюльен харан зогсож байтал гэнэт их чимээ гарч хаалга онгойв. Өрөөнд их баян хувцастай зарц орж ирэв. Жюльен хаалга руу эргэмэгц хүзүүндээ хэрээс зүүсэн эцэнхий өвгөн хаалгаар орж ирэхийг үзлээ. Жюльен дорхноо сөгдөн мөргөж хүндэтгэв. Тэр нь тэргүүн дээд хамба байжээ. Хамба энэрэнгүйгээр инээд алдаад цааш явахад дө Фрилер лам араас нь даган хөдлөв. Жюльен тэр хүлээлгийн өрөөнд ганцаараа үлдээд тэнд юу байгаа болгоныг чөлөөтэй харах боллоо.

	Безансоны хамба лам бэрх хүндийг давсан ухаантай хүн. Гадаадад олон жил суугаад муудсан шинж ер үгүй. Одоо далан тав орчим настай. Арван жилийн цаана юу болох вэ? гэдгийг огт боддоггүй хүн.

	— Би сая өнгөрөхдөө юм бодсон шинжтэй сурагчийг харсан. Хэн гэдэг вэ? Миний тогтоосон дүрэм ёсоор сурагчид бүгд энэ үеэр орондоо орсон байх ёстой биш үү? гэж хамба лам асуужээ.

	— Эрхэм дээд ламтан минь! Энэ хүүд нойр хүрсэн шинж ер алга аа. Тэр сурагч бидэнд тун чухал мэдээ авч иржээ. Таны эзэмшлийн сүм хийдэд байгаа эцсийн янсенист лам огцрогдохыг хүсэж байна. Тэр аюулт Пирар лам юмны учрыг сая ойлгоо шиг байна. 

	— Мөн хө! Түүний оронд тавих хүн олоход бэрх байна даа. Та тэр хүнийг аль хэрийн хэрэгтэй хүн болохыг мэдэхгүй байна. Маргааш би Пирар ламыг зоогт морилон ирэхийг урьж байна гэж хамба лам зэвүүнээр инээн хэлэв. 

	Өвгөн лам Пирарын оронд хэнийг тавивал зохих талаар саналаа хэлэх гэтэл хамба түүний саналыг сонирхсон шинжгүйгээр:

	— Орны хүн олтлоо түүний халагдаад явахыг харзная. Цаад сурагчаа дуудаад ир. Залуу хурц ухаан юмыг сайн ойлгодог ёс бий гэж өвгөн ламд хэлжээ.

	Жюльенийг дуудав. «Би одоо хоёр сүртэй амьтны дунд орох нь» гэж Жюльен бодов. Жюльений зориг орох гэж учиргүй.

	Жюльенийг гаднаас ороход ноён Валеногоос улам баян хувцастай бараа бологч хоёр хүн дээд хамбын хувцсыг тайлж байв.

	Хамба нөгөө Пирарын тухай ярихын өмнө Жюльенээс түүний хичээл сурлага, амжилт ахилтын тухай асууж сонирхохоор шийдэв. Жюльенээс догматик сургаалын талаар хэдэн асуулт асуугаад тодорхой сайн хариулт сонсон гайхав. Дараа нь хамба Вергиль, Хорас, Цицерон нарын зохиолоос асууж сонирхов. «Эдгээр нэрс намайг үүнээс өмнө хөөдсөн. Түүнээс болж би зуун ерэн найман тоог нэрийнхээ хажууд тавиулсан. Одоо дууссан хэрэг айх юм алга. Магтагдвал ч магтагдъя» гэж Жюльен бодов. Жюльен тун сайн хариулсанд эртний сонгодог зохиолчдыг сайн мэддэг хамба лам үнэхээр магтан шагшрав. 

	Аймаг хошууны захиргааны хүлээн авалт дээр олон нийтэд нэр гарсан залуу охин Магдалины тухай найраглал уншжээ. Хамба уран зохиолын тухай ярилцах дур хүрчээ. Тэгээд сурагчидтай Хорас баян хүн байсан уу? Хоосон хүн байсан уу гэдэг талаар ярилцаад яриандаа болж Пирарын тухай, бусад бүх ажил хэргээ мартжээ. Хамба зарим нэг магтаалууд цээжээр хэлэх гэсэн боловч мартан, төөрөлдөхөд Жюльен туйлын даруу зантайгаар магтаалыг тосон авч дуустал нь уншив. Жюльен сургууль хичээлийн үеэр үзсэнээ хариулдгийн адилаар хорь гучаад шүлгийг латинаар огт түгдрэлгүй уншихыг хамба лам сонсоод маш сонирхов. Хамба лам Жюльен хоёр удаан хугацаагаар Вергилийн тухай ярилцлаа. Ярианыхаа эцэст хамба лам тэссэнгүй Жюльенийг магтаж гарлаа. 

	— Та шинжлэх ухаанд хэнээс ч дутуугүй гүнзгий орсон байна гэсэнд Жюльен:

	— Эрхэм гэгээн дээд ламтан минь. Таны шашны сургууль эрхэм таны санаж магтаж байгаад ер хүрэхгүй зуун ерэн долоон сурагчтай байна гэж хариулахад хамба тэр олон тоо сонсож гайхахдаа:

	— Юу гэнээ ээ? гэж асуужээ. 

	— Эрхэм гэгээн лам танд хэлснээ би тусгай баримтаар баталж чадна. Энэ жилийн хичээлийн шалгалт дээр би өнөөдөр та бүхний анхаарал татаж хайр хүлээсэн сэдвээр би хариулсан юм. Тэгээд би зуун ерэн  найман тооны дугаартай болсон билээ. 

	—  Мөн! Пирарын сайн шавь уу! гээд хамба лам инээмсэглэн дө Фрилерийг харан: — Тиймэрхүү юм гарна гэж бид бодсон. Илэн далангүй дайн гэдэг энэ мөн байгаа юм гээд хамба лам Жюльенд хандан:

	— Таныг нойрноос тань сэрээж нааш нь явуулсан биз дээ? гэж хэлжээ. 

	— Тийм ээ, хамба лам гуай! Бурхан заларсан өдрөөр тохиолдуулан Сүм чимэглэх ажилд лам Ша-Бернарт туслуулахаар явуулснаас бусдаар би сургуулиасаа гадагш гарч байсан удаагүй юм аа. 

	— Зүйтэй. Тэгэхэд тэр их өндөрт гарч чимэглэл хийсэн хүн та юу? Би жил болгон тэр өөд хүн авирахад хүн амины хэрэг гарах вий гэж учиргүй айдаг байсан. Нөхөр минь та алдартай хүн болж чадна байх. Би таны алдар нэр мандахад саад хийж арчаагүй байдалд оруулахыг хүсэхгүй байна. 

	Хамба амтат идээ, уух ундаан захиалж Жюльен, лам дө Фрилер нарыг дайлав. Хүмүүс их шохоорхон амтат идээг баясан идэж байгааг хамба харахдаа их дуртай хүн юм.

	Энэ оройн байдал сэтгэлд нэлээд тааламжтай болсноос хамба зан сайжирч сүм хийдийн түүхийн талаар Жюльентэй бас ярилцав. Гэтэл Жюльен түүнийг ойлгоогүй байгааг хамба ажжээ. Хамба өөрөө Константины үеийн ромын эзэн хааны авиртай болж хэлэв. XIX зууны үед гомдож гуньхарсан олон хүнийг зовоодог болсон бөөгийн шашны уршиг нөлөө хамбад нөлөөлсөн шинжтэй. Хамбын ажсанаар Жюльен ядахдаа Тацитын нэрийг сонсоогүй байжээ. 

	Хамба, яагаад ийм байгааг Жюльенээс асуусанд Тацитын зохиол сургуулийн номын санд байхгүй гэж хариулжээ.

	—  Мөн! Тийм биз. Би байхгүй гэдгийг сонсоод баярлаж байна. Та намайг хүнд байдлаас ангижрууллаа. Та гэнэт ирж энэ оройг надтай зугаатай өнгөрүүлсэнд би танд хэрхэн баяр хүргэе дээ гэж бүтэн арван минутын турш бодлоо. Миний сургуульд эрдэмтэн хүн хүмүүжиж байгааг нүдээрээ үзнэ гэж би огт бодоогүй явсан. Шашны ном судар биш ч гэсэн би танд Тацитын зохиол бэлэглэе гэж хамба баясгалантайгаар хэлэв.

	Хамба хамгийн сайн хавтастай найман боть авч ир гэж тушаав. Авч ирсэн найман ботийн нэгдүгээр ботийн эхний хуудсан дээр өөрийн гараар Жюльен Сорельд дурсгал болгов гэж бичжээ. Хамба латин хэл мэддэг гэж бардах дургүй хүн байжээ. Салах үед хамба бүтэн оройн яриан дунд сонсогдоогүй хоолойгоор төлөв маягтайгаар:

	—  Залуу хүү та олигтойхон байгаад байвал миний мэдлийн хамгийн баян дуганы эзэн болж дэвшинэ шүү. Энэ таны биед тус болох тул та хичээж яваарай. Болгоомжтой байгаарай гэж хэлжээ.

	Жюльен олон боть ном тэвэрсээр хамбын байрнаас хүчтэй дургүйцсэн байдалтайгаар гарахад шөнө дунд болж байлаа.

	Эрхэм гэгээн дээд лам бүтэн оройн турш ярихдаа Пирарын тухай нэг ч үг цухуйлгасангүй. Хамба лам хэт сайхан зан гаргасанд Жюльен маш гайхжээ. Ламын хөдөлгөөн хөнгөн, хэл яриа тийм зөөлөн аятай байна байх гэж Жюльен огт бодсонгүй. Жюльен буцаж гэртээ ирэхэд Пирар лам хүлээж байлаа. Пирарын баргар царайг дээд хамбынхтай зүйрлүүлэхэд нэг л биш санагджээ. Пирар өөрийн шавийг алсаас хармагцаа:

	— Чамд юу гэж хэлэв ээ? гэж хашхиран асуулаа. 

	Жюльен бага зэрэг түгдэрсээр хамбатай ярьсан яриагаа латинаар дамжуулж эхэлсэнд сургуулийн захирал агсан тэр лам ердийн зандруу хоолойгоороо:

	—  Францаар ярь. Эрхэм дээд гэгээний ярьсан үг болгоныг түргэн хэл. Үг нэмж хасаж ер болохгүй шүү гэжээ.

	—  Хамба лам ерийн сурагчид ийм бэлэг өгнө гэж бас байдаг аа! гэж Пирар лам Тацитын зохиолын гайхамшигт хуудсыг эргүүлэн хэлэх нь тэр номын алтадмал хөвөөнөөс айсан бололтой байв. 

	Бүхнийг тоочсон дэлгэрэнгүй тайлан мэдээ сонсоод дуусахад шөнийн хоёр цаг болж байлаа. Пирар өөрийн хайрт сурагчаа өрөө рүү нь явуулахдаа:

	— Эрхэм дээд гэгээний дурсгалын бичигтэй Тацитын зохиолын нэгдүгээр ботийг танд үлдээе. Намайг эндээс явсан хойно латин үгс танд хэрэг болно шүү. Миний оронд ирэх хүн ийм зүйл сонирхдог байж болох юм гэжээ. 

	Маргааш өглөө Жюльен босоод ирэхэд түүний сурагч нөхөд нь ер бусын харьцаатай болсон байлаа. Хариуд нь Жюльен улам биеэ барих боллоо. «Пирарын огцролтоос энэ байдал шалтгаалж байх шиг байна. Би түүний хайрт шавь болох нь хэн бүхний мэдээж хэрэг биш үү. Ямар нэг атаархсан тал бий байх аа» гэж Жюльен бодох ажээ. Тэр атаархал чухам юунд оршиж байгааг Жюльен ойлгож чадахгүй байлаа. Жюльен сурагчдын дундуур явж өнгөрөхөд үзэн ядсан хүн үзэгдсэнгүй. «Энэ юу болж байна вэ? Араараа тавих гэсэн зальтай санаа бий байх аа. Анхааралтай байхгүй бол болохгүй байх аа» гэж бодов. Веррьерээс ирсэн нэг сурагч инээд алдсаар: «Тацитын бүрэн түүвэр зохиолтой бол оо юу?» гэж Жюльенээс асуужээ. 

	Чангаар хэлсэн энэ үгийг сонссон бусад сурагчид цугларан ирж Жюльенд, их хамба ламтай бүтэн хоёр цаг ярилцаад хачин гоё дурсгалт бэлэг авсанд баяр хүргэж эхлэв. Сурагчид Жюльен хамба лам хоёрын хооронд юу болсныг нэгд нэгэнгүй сонссон байжээ. Энэ үеэс хойш Жюльенд хэн ч атаархахыг оролдохоо байлаа. Бүгд Жюльенд сайн боллоо. Урьд нь нэлээд дээгүүр зан гаргаж байсан лам Кастанэд Жюльений гараас хөтлөн гэрт урьж цай уу гэжээ. 

	Гэвч Жюльен тэр болгонд итгэсэнгүй. Бүдүүлэг хүүхдүүдийн байдал сэтгэлд тохирохгүй байв. Сурагчдын хоосон долигонуур зан сэтгэл сэргээсэнгүй харин улам уйтгарлуулан дургүй хүргэжээ. 

	Үдийн үед Пирар лам сурагчидтайгаа хагацах ёс гүйцэтгэв. Салах үедээ хатуу үгээр сургасан нь:

	— Та нар алдар нэр, нийгмийн дотор олигтой байр эзлэхийн төлөө, захирах тушаахын төлөө, хуулийг зөрчих, хүн болгоныг зүй бусаар доромжлохын төлөө, эсвэл мөнхийн тайвны төлөө тэмцэхдээ юмыг сайн учрыг нь олж явцгаа! Хамгийн залхуу хүн ч гэсэн харц сайнтай бол ашигтай замаа олж харах болно гэжээ. 

	Пирар дөнгөж босго алхмагц Мөнх Есүс бурхны сүмийнхэн шүтээндээ түргэн бөөгнөрч: «Бурхан чамайг өргөмжилнө» гэж чангаар уншив. Сургуулийнхны дотроос хэн ч хуучин захирлын сургасан үгийг хэрэгтэй зүйл гэж тоосонгүй. «Огцрогдох нь түүнд эвгүй байсан байх аа» гэж сурагчид хоорондоо ярилцав. Олон зүгээс орлого олдог эрх тушаалаас хэн хэзээ ч сайн дураараа ховхрон салахыг хүсдэггүй гэдгийг сурагч болгон ойлгож байлаа. 

	Пирар лам ажил хэрэг гарлаа гэдэг нэрийдлээр Безансон хотын хамгийн шилдэг зочид буудалд байрлаж хоёр шөнө өнгөрөв. 

	Хамба лам нэг талаар өөрийн өвгөн гэлэн дө Фрилерийн шар маажих, нөгөө талаар Пирар ламд товойн харагдах боломж олгох зорилгоор Пирарыг гэртээ зоогт урив. Тэд амтат ундаан тамшаалж байтал гэнэт Парисаас, лам Пирар нийслэлээс хэдэн мод зайтай газрын хамгийн баян сүмийн албатнаар томилогдов гэдэг мэдээ ирлээ. Хамба лам хамаг сэтгэлээс Пирарт шинэ тушаалд дэвшив гэж баяр хүргэжээ. Энэ бүхэнд нарийн учир байна гэж тэр дорхноо бодлоо. Пирарыг лут их авьяастан хүн гэж тэр дотроо бодоод нэг үе баясав. Тэгээд хамба тэр Пирар ламд латин хэлээр бичсэн хамгийн дээд зэргээр сайшаасан үнэмлэх өгчээ. Дургүйцсэн байдал гаргасан лам дө Фрилерт ам жимийж дуугүй яв! гэж тушаал өгчээ. 

	Орой нь хамба өөрийн гайхсан сэтгэлийн үгийг хэлэхээр гүн дө Рюбампрэд хүрч очжээ. Безансон хотын нийт хүмүүс Пирар ламд тохиолдсон энэ сонин явдлыг бүгд шагшран гайхав. Чухам ямар шалтгаанаас ийм их завшаан олдсоныг бүгд бодоод олж ядаж байв. Пирар лам бараг дээд хамбад дэвших шахсан байлаа. Нэлээд сайн таадаг нь ноён дө Ля Моль лав сайд болсон гэж бодов. Цаашлаад тэр орой ноён дө Фрилер нийтийн дунд ямаршуу их зантай явсныг хараад дооглон инээлдэх болжээ. 

	Маргааш өглөө нь босоход Пирар ламыг хүн болгон мөрдөн харах болсон байлаа. Гүнгийн хэргээр Пирар лам шүүхэд очихоор гудамжаар өнгөрөхөд лангууны хүн болгон үүд цонхоор шагайн харжээ. Шүүх анх удаа түүнийг боловсон зөөлнөөр хүлээн авчээ. Пирар лам байдал ингэж эрс өөрчлөгдсөнийг гайхахын хамт шөнө орой болтол гүн дө Ля Молийн хэргээр өмгөөлөгч нартай ярилцаж суугаад Парис орохоор хөдлөв. Морин тэргэнд суутал үдэж гаргасан хоёр гурван нөхдөдөө Пирар лам сэтгэл харамгүй нуулгүйгээр хэлэхдээ сургуульд арван жил багшлаад Безансоноос явахдаа тэр хугацаанд хурааж амжсан таван зуун хорин франктайгаар хөдөллөө гэжээ. Нөхөд нь салахдаа нулимс дуслуулан тэвэрч хөдөлжээ. Үдэгсэд ард нь хоцроод:

	«Лам гуай тэр хэдэн мөнгөний тухай элдэв үг хэлэлгүйгээр явж болох байсан юм. Түүнийг дурсаж яах нь вэ» гэж нэг нэгэндээ хэлжээ. 

	Мөнгөний шуналд идэгдсэн өөдгүй амьтан, Пирар лам зургаан жилийн турш ганцаараа гаднын ямар нэг дэмжлэггүйгээр Алакок, Маригь9 Есүсийн мөнх зүрх, бусад лам нар болон өөрийн хамбын эсрэг тэмцэх хүчийг  хуралдуулж байснаа ойлгох чадваргүй байжээ.

	
XXX : АЛДАР ХӨӨЦӨЛДӨГЧ

	Гүн хэргэмээс илүү тушаал ховорхон, ван гэдэг хэргэм сонсоход инээд хүрмээр; гэвч гүн гэдэг үгийг хэлэхтэй хамт  бүгд өөрийн эрхгүй нүүрээ буруулдаг. 

	«Эдинбургийн мэдээ»

	 

	Гүнгийн жинхэнэ баян чинээлэг гадаад байдал болон алиадуухан хоолойнд лам маш гайхсан ажээ. Гэтэл ирээдүйн тэр сайд их эзний элдэв зан гаргалгүйгээр ламыг угтан уулзжээ. Харин үнэн учрыг ойлгодог хүнд гүнгийн тэр байдалд бусдыг доромжилсон шинж бий ажээ. Гүн чухал хэрэг шийдэхэд голлох үүрэг гүйцэтгэвэл цагийг хоосон өнгөрүүлэхийн төлөө тэмцдэг хүн атлаа энэ удаа цаг дэмий гарздахыг байя гэсэн шинжтэй байв. 

	Хагас жилийн турш бөөн хэрэг үүсгэн хөөцөлдсөөр байлаа. Тэр хэргийн үр дүнд эзэн хаан, эх нутаг нь засгийн газрыг шинэчлэн байгуулж далимд нь түүнд тушаал хэргэм ахих завшаан олдох ёстой байв. 

	Дө Ля Моль олон жилийн турш Франш-Контэгийн шүүхийн ажиллагааны тухай тодорхой хариулт авах гэж Безансон дахь өөрийн өмгөөлөгчөөс хөөцөлдөөд амжилт олохгүй байлаа. Тэр алдарт өмгөөлөгч өөрөө учрыг нь олохоо байсан хэргийн тухай гүнд юугаа тодорхой мэдээлэх бил ээ? 

	Ламын авч ирсэн дөрвөлжин цаасан дээр бүхнийг дэлгэрэнгүй тайлбарласан байлаа. Гүн таван минутын дотор боловсон ёсны ба хувийн шинжтэй асуудлыг дуусгаад ламд хэлсэн нь:

	— Эрхэм гэлэнтэн минь ээ, би хэдийгээр зав боломж сайнтай боловч хамгийн шаардлагат чухалд орох миний гэр бүл, миний хэргийн тухай асуудлыг шийдвэрлэж ядсаар өдий хүрлээ. Би өөрийн гэр бүлийн асуудлаар хөөцөлдье. Энэ талаар надад багагүй боломжууд байна. Би өөрийн хувийн жаргал хөөцөлдье. Миний бодоход хувийн хэргээр хөөцөлдөхөөс илүү хүндэт хэрэг байхгүй байна гэжээ. Пирар лам энэ үгийг сонсоод тун гайхсан шинжтэй. Пирар угаас юмны учир олохдоо яггүй хүн билээ. Гэтэл дө Ля Моль шиг настай хүн хувийн хэргийн талаар санаа зоволгүй тоочсонд бас сонирхох зүйл бий ажээ. Ихэмсэг зант Дө Ля Моль цааш нь ярихдаа:

	— Парист миний талын хүмүүс байна. Тэд нэлээд дээгүүр байранд байдаг. Тэндээс хэн нэгийг би өөртөө ойртуулбал тэр хүн дорхноо тавдугаар давхраас хоёрдугаар давхарт бууж шинэ байр эзлэхэд эхнэр нь хүлээн авалтад бэлтгэдэг юм. Өөрөөр хэлбэл аль болох аргуудыг хэрэглэж байгаад нэр алдарт хүн болохыг эрмэлздэг юм аа. Энэ зорилгод хүрэхийн тулд идэх хоолоо хүртэл мартаж эхэлдэг юм аа. 

	Миний үүсгэн явуулж байгаа шүүхийн ажиллагаанд тус бүрд нь тохирсон өмгөөлөгчид байдаг. Тэд өмгөөлөгчид үхтлээ зүтгэдэг. Тэдний нэг нь саяхан хоёр хоногийн өмнө сүрьеэ өвчнөөр нас барлаа. Та миний хэргийг ойлгохыг оролдох хэрэгтэй. Би хэрэгтэй хүнээ хайсаар гурван жил болоод байна. Тэр хүн миний хэргийг хөтлөн явуулахдаа чухам юу хийж байгаагаа нэгд нэгэнгүй мэдсэн байвал зохих юм аа. За яах вэ би энэ болгоныг танд зөвхөн урьдчилсан оршил болгон хэллээ. 

	Би таныг хүндэтгэдэг. Анх үзээд би таныг их сайн хүн гэж бодлоо. Санаснаа нуух юм байх вэ. Та миний нарийн бичгийн дарга болохгүй юу? Шанд нь найман мянган франк буюу түүнээс хоёр дахин илүү мөнгө өгнө шүү. Би танд ашигтай юм хэлж байна гэж бодож байна. Яриа тохирвол та нөгөө баян чинээлэг сүм хийдээ надаас хагацах цаг болтол эзэмшиж байх болно гэжээ. 

	Лам дээрх үгсийг зөвшөөрсөнгүй. Яриа дуусах үед гүн тун эвгүй байдалд орсныг мэдээд нэг янзын бодол ламд төржээ. 

	— Би өөрийн нэг ядуу шавийг хөдөөд шашны сургуульд үлдээсэн юм. Тэр шавийг минь амьтан ад үзээд байх вий гэж санаа зовно. Энгийн нэг дуулгавартай амьтан байсан бол түүнийг лав сүмийн доорх шоронд хийсэн байх ёстой билээ. 

	Тэр залуу хүү одоо болтол зөвхөн латин хэл, гэгээн сургаал хоёрыг судалсаар ирсэн юм. Түүнийг нэг хэвийн байдлаас ангижруулбал уншлага сайтай унзад хоолой сайтай аграмба болж магад юм. Чухам тийм хүн болно гэж би хэлж чадахгүй. Тэр залууд ер бусын авьяас бий юм. Ая нь таарвал аргагүй товойх хүн шүү. Би хамба лам ямар нэг талаар анхаарч үзнэ байх гэж бодсон юм. Тэр бүтэхгүй нь бололтой. Хэрэв манай тэнд тантай адил ажил хэрэгт эзний ёсоор ханддаг хүн очсон бол би ярьж хөөрөөд янз учраа ололцох байсан юм гэж Пирар өгүүлжээ. 

	— Таны тэр яриад байгаа залуу хүү нийгмийн ямар давхаргаас гаралтай вэ? 

	— Манай тэндхийн уул газар нутагладаг модчины хүү гэлцдэг. Эргэцүүлэн бодвол тэр ямар нэг баян хүний хүү байх аа. Нэр усгүй, эсвэл үл мэдэх гарын үсэгтэн захидлыг таван зуун франкийн чектэйгээр хүлээн авч байхыг би үзсэн юм аа. 

	— А! Жюльен Сорель үү! гэж гүн хэлэв. 

	— Та түүний нэрийг хаанаас сонссон бэ? гэж гайхсан лам асуугаад тэр дорхноо юунд ч асуув гэж ичжээ. 

	 — Хаанаас сонссоноо би танд хэлэхгүй гэж ламын ичсэн байдлыг ажсан гүн хариулжээ. 

	— Тийм бий! Та тэр залууг өөрийн нарийн бичгийн дарга болгохгүй юү. Тэр залуу чадалтай, ухаан сэргэлэн, нарийн бичгийн дарга байж болох хүн шүү гэж лам ярив. 

	— Нарийн бичгийн дарга болоод үзэхэд болох юм. Цагдаагийн газрын дарга буюу өөр хэн нэг хүнээс хээл хахууль аваад оронд нь намайг тагнаад суух хүн биш биз ээ? Би ганцхан хүнээс л айгаад байна. 

	Лам Пирар өөрийн шавь Жюльенийг магтан сайшааж гүнгийн сэтгэлийг тайвшруулсанд гүн мянган франкийн тасалбар чек гаргаж:

	— Үүнийг Жюльен Сорелийн замын зардалд гуйвуулж өгөөрэй. Жюльен наашаа хүрээд ирэг гэжээ. 

	— Эрхэм ноён гүн та Парист суудаг заншилдаа автагдан их тааламжтай төөрөгдөлд орж байх шиг байна. Та хэт дээд суурь эзэлж байгаа учраас хөдөөгийн бидний муу сайн ядуу лам ямаршуу даралт хавчилтын доор байдгийг мэдэхгүй байна. Тэд аягүй бол янз бүрийн арга хэрэглээд Жюльен Сорелийг явуулахгүй байх аа. Бие нь өвдсөн эсвэл захидал замдаа үрэгдээд алга болсон гэж шалтаг заагаад саатуулах магад гэж Пирар хэлжээ. 

	— Би удахгүй сайдаас хамба ламд явуулах захидал авч хүргүүлье гэж гүн өгүүлжээ. 

	— Болгоомжтой хандвал зохих нэг нөхцөлийг би танд хэлэхээ мартсан байна. Тэр залуу хэдийгээр доод гаралтай боловч их дээгүүр санаатай; та түүний бардам сэтгэлийг маажвал явдалд хор болохгүй. Харин тэнэг амьтан шиг болгож магад шүү гэж лам хэлэв.

	— Тэгвэл би харин дуртай байна. Түүнийг өөрийн хүүхдэдээ хань болгон ашиглана. Болно биз дээ? гэж гүн хэллээ. 

	Нэлээд удсан хойно захидал хүлээн авчээ. Захидлыг үл таних хүн бичсэн байв. Дугтуй дээр нь Шалон хотын шуудангийн тэмдэг дарснаас гадна Безансоны нэг худалдаачинд зориулсан чекийг захидалд хавсаргасан байлаа. Захидалд зохиомол нэр дурдаж бичсэн байв. Жюльен тэр захидал задалж үзвэл гучдугаар үг нь Пирартай нууц харилцаагаар тохирсон дохио мөн байсан учир зүрх цохилжээ. 

	Цаг өнгөрөөгүй байтал Жюльен хамба ламд дуудагдаж очив. Хамба хамгийн элэгсгээр түүнийг хүлээн авчээ. Зогсолтгүйгээр Хорасын зохиолоос эш татан ярьж байсан хамба тоогоогүй маягаар Жюльен ирээдүйд их хүн болох гэж байгаад баяр хүргэв. Жюльен Парис ороод дээгүүр амьдралтай болно гэсэн үг хэлээд хариуд нь Жюльенээс сайн үг сонсоно гэж горьдсон дүр үзүүлжээ. Жюльен угаас юу ч мэдээгүй учир түүнд тодорхой сонин хачин үг хэлсэнгүй. Гэсэн ч хамба лам Жюльенийг тун өндрөөр хүндэтгэж байгаа бололтой байлаа. Хамбын харьяаны нэг лам хотын даргад захидал бичиж, зам явах зохион гарын үсэг зурах зай, явагч хүний нэр бичих зай үлдээж биеэр хүргэхийг хүсэв. 

	Жюльен шөнийн арван хоёр цагт Фукегийнд очив. Фуке нөхрийгөө явах гэж буйг сонсоод ирээдүйд амьдрал маш сайтай болно байх гэж найджээ. 

	— Чи яваад ямар нэг цалинтай албан ажил хийдэг болох байх аа. Эцсийн эцэст чи сонин хэвлэлд нэр гарч сүйд болно байх. Чи тэнд очоод шуугиулж гарахыг би эндээс сонсоно. Миний энэ үгийг санаж яваарай. Санхүүгийн үүднээс үзвэл ой модоор үнэнч шударга худалдаа хийж зуун лүидер олоод дураараа зарцуулж явбал Соломон хаанаар толгойлуулсан засаг төрөөс дөрвөн мянган франк авч амьдарснаас хавьгүй дээр байх шүү гэж Фуке хэлжээ.

	Фукегийн энэ үгийг Жюльен хөдөөгийн нэг хоцрогдмол баян хүний амнаас гардаг үг байна гэж тооцжээ. Жюльен явсаар агуу их үйл явдалд оролцох боломжтой боллоо. Жюльен бүтэхгүй хоосон санааг бага бодож нэг зүйл бүтээе гэвэл түүнийгээ хийж салдаг болъё гэж бодов. Амьдралын зорилгод хүрэхгүй амьд явсанд орвол үхсэн ч яах вэ. Жюльений бодлоор, ухаантай агуу суут чадалтай боловч маш зальтай хоёр нүүртэн, Безансоны хамба буюу Агдын хамба шиг бэрх хүмүүсээр дүүрсэн Парист очно гэхээс замын явдлууд хэрэггүй мэт санагдаж байв. Жюльен өөрийн нөхөрт тайлбарлахдаа Парист өөрийн хүслээр орж байгаа биш Пирар ламын аяыг дагаснаас болсон хэрэг гэжээ. 

	Маргааш Жюльен үд дундын орчмоор Веррьерт очив. Жюльен орчлон дээр хамгийн жаргалтай хүн болсон мэтээр бодож явлаа. Жюльен энэ далимд дө Реналь авгайтай уулзах сан гэж горьджээ. Жюльен хамгийн түрүүнд өөрийн, дээр үеийн эзэн Шелан ламынд очиход нэлээд хүйтнээр хүлээн авлаа. 

	— Та надад ямар нэг тус хүргэх үүрэгтэй хүн гэдгээ мэддэг үү? Та манайд цай уугаад хөдөл. Цай ууж байх хоорондуур унааг чинь солиг. Та хэнтэй ч уулзалгүйгээр Веррьерээс яваад өг! гэж Шелан мэнд усны хариу хэлэлгүйгээр ярив. 

	— Сонсоно гэдэг бол захирагдана гэсэн үг гэж Жюльен сурагч хүний адил дуулгавартайгаар хэлэв. Тэр хоёрын хоорондын ярианд латин хэл, шашны сургаалаас ондоо зүйл огт орсонгүй. 

	Моринд дөрөөлөн мордоод хагас километр орчим яваад ойн зах хормой хүрэв. Орчин тойрноо ажин хараад нэг ч амьтан үзсэнгүй явсаар ойн гүн рүү оржээ. 

	Нар жаргах үед анх тохиолдсон нэг айлд ороод тэндээс унаагаа хүнээр буцаав. Цааш хөдлөн усан үзэмчнийд очиж гэрийн эзнийг гуйсаар байж шат худалдан авлаа. Шатны эзэн шатаа Веррьерийн «Үнэнч шударга» гэдэг цэцэрлэгийн төгөл хүргэж өгөхөөр боллоо. Тариачин шатаа өгөөд салах үедээ Жюльенд:

	— Би дээр үед оргож зугтаж явсан хүн. Зовлон мэднэ... за олон юм ярихаа байя! Би шатныхаа үнийг авсан, ондоо юу ч байх вэ? Би насандаа хэцүү минутууд өнгөрөөж явлаа гэж хэлжээ. 

	Шөнө хав харанхуй. Шөнийн нэг цагт Жюльен шатаа үүрсээр Веррьерт оров. 

	Ноён дө Реналийн гоё цэцэрлэгийг огтлон хоёр өндөр ханын хоорондуур урсдаг горхины усанд хүрэв. Шатаа хана түшүүлж тавиад Жюльен хөнгөн шаламгай авирч эхлэв. «Ноход нь намайг яах бол оо? Шуугивал хамаг хэрэг буруудна байх» гэж бодсоор авирч байв. Ноход хуцан дайрахад Жюльен аяархан исгэрч биеэ танилцуулсанд ноход таниад эрхэлж эхлэв. 

	Жюльен шатны нэг гишгүүрээс нөгөөг дамжсаар наян футийн өндөрт байгаа дө Реналь авгайн унтдаг өрөөний цонхонд хялбархан хүрлээ. 

	Цонхны хашлаганы дунд зүрх хэлбэрт жижиг цоорхой байлаа. Тэр цоорхойг Жюльен угаас сайн мэддэг хүн билээ. Гай дайрахад цонхны тэр жижиг цоорхой шөнийн харанхуйд огт харагдахгүй байлаа. 

	«Бурхан минь. Өнөөдөр дө Реналь авгай энэ өрөөнд унтаагүй бололтой. За байз хаа унтаж байж болох вэ? Нохой байгааг бодоход тэднийхэн лав энд байна. Ямар нэг гэгээ гэрэлгүйгээр би энэ өрөөнд орвол түгдчиж яваад яг ноён дө Реналь буюу өөр нэг үл таних амьтны дээрээс унавал яана. Нүүр царай хийх газар үгүй болно байх аа!» гэж Жюльен дотроо бодно. 

	Холдон зайлахаас ондоо арга байгаагүй боловч зайлъя гэж огт бодсонгүй. «Танихгүй хүн байвал би шатаа хаячаад хар хурдаараа алга болох юм байна. Хэрэв тэр эмэгтэй байвал намайг яаж угтах бол оо? Тэр авгай ганцхан бурханд мөргөхөөс ондоо юм хийхээ больсон байх. Тэгсэн байх нь гарцаагүй. Надад захидал явуулдгаас үзэхэд тэр авгай намайг бүрэн мартаагүй байх аа» гэж бодно. «Мартаагүй» гэхээс зориглосон нь дээр байлаа. 

	Жюльений зүрх түг түг цохилно. Гэсэн ч санаснаас ухарсангүй. Нэг бол үхье, эсвэл түүнтэйгээ уулзъя гэж шийдэв. Тэгээд жижиг чулуу авч шидэж эхлэв. Хариу чимээ ер алга. Шатаа цонхны өрөөсөн талаас тавиад цонхыг эхлээд аяархнаар дараа нь чангаар тогшив. «Хэчнээн харанхуй ч гэсэн намайг мэдээд буудвал би бууны суманд дайралдах л болно» гэж Жюльен бодно. Юу ч гэсэн зорьсонд хүрнэ гэж Жюльен улам шулуудав. 

	«Нэг бол өнөөдөр энэ өрөөнд хэн ч алга. Нөгөө бол дотор нь унтаж байгаа хүн сэрсэн байх. Нэгэнт мэдэгдсэнээс цааш хулчийх юм алга. Бусад өрөөнд унтаж байгаа хүмүүсийг сэрээхгүйг оролдох хэрэгтэй байна» гэж бодов. 

	Жюльен газар буугаад шатаа яг цонхны хашлага дор тавиад дахин дээш авирч гараад зүрх хэлбэрт цоорхойгоор гараа оруулж тэр дорхноо цонхны түгжээний оосор болсон утсыг тэмтрэн олов. Тэгээд утаснаас угз татсанд түгжээ онгойв. «Тун эвтэйхэн онгойлгоод хамгийн түрүүнд дуугаа таниулъя» гэж бодно. Толгой багтахаар онгойлгоод үл мэдэг дуугаар:

	— Танил хүн чинь байна гэж хэлэв. 

	Тэгээд чагнав. Өрөөнд таг чимээгүй байхлаар дотор эвгүй болов. Тэр тасалгаанд амьд амьтан ер байх шинжгүй. Хулгана муур ч явдаг шинжгүй. Ийм байгаа нь сайн хэрэг биш. 

	«Буудах чадалтай амьтан алга» гэж бодсоноо хуруу гараараа цонхны шил тогшив. Бас хариу байсангүй. Арай чангаар тогшив. Цонхыг эвдээд санасандаа хүрэхэд яадаг юм бэ гэж бодов. Бүр шулуудаад нэлээд чангаар тогшиж байтал тэр эзэнгүй юм шиг байсан өрөөн дотуур цагаан юм сүүдгэнэх мэт боллоо. Лавлан шагайвал үнэхээр нэг цагаан юм сүүдгэнэн үл мэдгээр ойртож айсуй бололтой. Гэнэт нэг хацар, цонхны шилний цаана наалдах нь үзэгдэв. 

	Жюльен хамаг бие чичирч ар тийшээ ухрахыг завдав. Тэр сүүдгэнэх цагаан юм тэр авгай мөн эсэхийг танихад бэрхтэй байлаа. Жюльен тэр эмэгтэй айхдаа хашхирах вий гэхээс улам айна. Ноход хааяа нэг хуцсаар шатны ёроолоор шиншилнэ. 

	— Би байна. Таних хүн чинь байна гэж Жюльен нэлээд чангаар хэлэв. 

	Хариу чимээ алга аа. Сүүдгэнэх цагаан юм алга болсон байлаа.

	— Би танаас туйлын их гуйя. Хаалгаа онгойлго л доо. Би тантай хэдэн үг солиод явъя! гээд цонх хагалах гэсэн хүн шиг улам чангаар тогших боллоо. 

	Үл мэдэг чимээ гарч цонх тайлагдав. Жюльен цонхны хүрээг цааш түлхэн өрөө рүү үсрэн оров. 

	Сүүдгэнэх цагаан юм цааш холдож явааг Жюльен самардан авбал эмэгтэй хүний мөр дайралдлаа. Тэрхэн зуур Жюльений зоригт бодол самууран алга боллоо. Нөгөө эмэгтэй мөн бол юу гэх бол оо? Гин гэх дууг сонсоод дө Реналь авгай мөнийг танихдаа Жюльений зүрх дэлбэрэх шахсаныг яана!

	Жюльен түүнийгээ чангаар тэврэхэд эмэгтэйн бие чичирч арай гэж цааш нь түлхэв. 

	— Та яаж байна вэ!

	Тэр авгай хоолой зангирав. Энэ хэдэн үгийг арай чамай хэлжээ. Үнэхээр зэвүүцсэн маяг түүний дуунаас гарсныг Жюльен сонсов. 

	— Арван дөрвөн сарын аюулт хагацлын дараагаар арай гэж өөртэй чинь уулзахаар ирлээ. 

	— Эндээс гар. Намайг одоохон орхи! Шеланыг яана! Тэр ламд захидал бичихийг та юунд хориглоо вэ? Би ийм хэрэг гаргуулахгүй байх байсан. Би хийсэн хэрэгтээ эргэлзэж байна. Бурхан хайраа илгээж намайг ухаан оруулсан. Зайл! Одоохон зайл! гэж байдаг чадлаар Жюльенийг цааш түлхэн байж авгай түгдэрсэн хоолойгоор хэлэв. 

	Айхавтар зовлонт арван дөрвөн сарын дараа тантай уулзсанаас хойш хэдэн үг солихоос нааш би эндээс зайлахгүй. Би таны хийсэн бүхнийг мэдэх хүсэлтэй байна. Ах! Би тандаа хэчнээн хайртай вэ! Та надад итгэхгүй байна уу? Би юу юу болсныг мэдэх гэсэн юм. 

	Дө Реналь авгай чадлын хэрээр тэмцэхийг оролдсон боловч Жюльений хэлэх үгийн хүчинд аргагүй дийлдлээ.

	Тэр эмэгтэйг одоо хүртэл чангаар тэвэрч байсан Жюльен эмэгтэй тавиулахыг оролдоход саад хийсээр байснаа адаг сүүлд нь тавьжээ. Дө Реналь авгай тавигдаад жаахан санаа амрав. 

	— Би гаднаас шат оруулъя. Гай дайрахад зарц нарын хэн нэг нь чимээ сонсоод гадуур байшин тойрч яваад шат үзэж магад гэж Жюльен хэлжээ. 

	— О! Яаж болох вэ! Би таныг гар гээд байна шүү! Хүн үзэх нь ч гайгүй. Харин та намайг албан хүчээр ийм байдалд оруулж байгааг бурхан харж байгаа даа. Бурхан намайг шийтгэж болно. Би танд сэтгэлтэй байсныг та хамгийн муухайгаар ашиглаж байна. Одоо миний сэтгэл хөндийрсөн шүү. Жюльен та үүнийг мэдэв үү? гэж авгай төдий л дургүйцээгүй маягаар өгүүлжээ. 

	Жюльен чимээ анир гаргахгүйн тулд их хичээн аяархнаар шатыг гаднаас оруулж байлаа. 

	— Эр нөхөр энд хотод уу? гэж Жюльен тэр авгайг уурлах байх гэж ер бодоогүй байдалтай хуучин янзаараа асуужээ. 

	— Та надаас тийм үг бүү асуугаарай. Асуугаад байвал чинь би нөхрөө дуудна шүү. Би таныг ямар нэг аргаар хөөж гаргаагүйдээ түмэн буруутай байна. Би таныг зүгээр хайрласан юм гэж авгай урьдын аргаар Жюльений дургүйг хүргэхийг хичээн хэлэв. 

	Удаан хугацааны туршид хадгалж явсан сэтгэлийн дурлалыг хүйтэн харьцаагаар таслах гэсэн оролдлого Жюльений хөөрөн буцалж байсан халуун сэтгэлийг царцаах шахав.

	— Юу! Та үнэхээр надад дурлахаа байгаа юу? гэж Жюльен хүн тоохгүй байж боломгүйгээр үнэн голоос асуужээ. 

	Эмэгтэй хариу хэлсэнгүйд Жюльен гуньхран уйлав. Тэгээд Жюльенд үг хэлэх чадал алдарчээ. 

	— Би амьдралын туршид намайг хайрладаг байсан цорын ганц амьтанд би тоогдохоо байгаа юу? Тэгсэн бол амьд явахын хэрэг алга!

	Энд эрэгтэй хүнтэй уулзахгүй нь гэдгийг мэдээд Жюльений бие улам сулдав. Гагцхүү дурлалаас бусад зүйл цөм Жюльенийг орхин арилав. 

	Жюльен шөнийн нам гүмд удаан уйлж суув. Дө Реналь авгай түүний мэгшин байгааг сонсож байлаа. Жюльен түүний гарыг атгасанд гараа салгахыг оролдож нэлээд хэд салганан хөдлөөд болив. Тасалгаанд хав харанхуй. Тэр хоёр орон дээр зэрэгцэн сууж байлаа. 

	Жюльен хэлхээ алдарсан шүр шигээр нулимсаа дуслуулж: «Энэ бүхэн арван дөрвөн сарын өмнөхтэй яасан ч адилгүй юм бэ? Хагацал гэдэг хүний сэтгэлийн дурлалыг үгүй хийдэг юм байжээ! За ингэж байсанд орвол явсан дээр!» гэж бодлоо. Жюльен уйлан мэгшиж байгаа хоолойгоор дуугүй суугаа авгайгаас:

	 — Та яагаад ийм байдалтай болчхов оо? гэж асуужээ. 

	— Таныг явснаас хойш миний доройтсон байдал бүх хотынхонд мэдэгдэх болсон юм. Та алхам бүрдээ хянамгай бус явсан шүү. Тэгээд би маш их зовсон байдалд ороод байтал хүндэт Шелан манайд ирсэн юм аа. Тэр лам надаас юм бүхнийг сонсож мэдэх гээд байдаг чадлаараа хоргоолоо. Дараа нь нэлээд удсан хойно Дижоны сүмд намайг аваачихад би анх удаа мөргөл хийсэн. Тэнд Шелан би юм асуугаагүй байтал өөрөө ярьж эхэлсэн гэж Дө Реналь авгай хүйтэн байдлаар хэлэхэд Жюльен хэрэг биш болж гэж бодов. Авгай энэ үг хэлээд нулимс дуслуулан уйлж: 

	— Бурхан минь! Хэчнээн ичгэвтэр хэрэг болсон гэж бодно. Би тэр ламд хамгаа тоочсон. Тэр буянт хүн намайг хайрлаад аашилж загнасан ч үгүй, харин надтай хамт гуньхардаг байлаа. Би өдөр болгон захидал бичдэг байсан боловч нэгийг ч зүрхэлж явуулаагүй. Тэр болгоноо би нууж хадгалаад байдаг байлаа. Тун тэсэж байж чадахаа болиход би хаалгаа түгжээд бичсэн болгоноо дахин уншиж байлаа. 

	Шелан гуай тэр захидал болгоныг өг гэж намайг нэг өдөр хоргоолоо. Тэд зарим нэг гайгүй болов уу гэснийг танд явуулсан. Гэтэл та надад нэг ч удаа хариу илгээгээгүй шүү гэж хэлжээ. 

	— Би шашны сургуульд байхдаа өөрөөс чинь ганц ч

	 захидал хүлээж аваагүй шүү.

	— Бурхан минь! Тэр захидлуудыг хэн замаас нь аваа вэ?  

	— Би хэчнээн зовлонтой байсан гэж санана. Би чамайг сүм дотор харах хүртэл үхсэн амьд хоёрыг чинь мэдэхгүй явлаа. 

	— Бурхан намайг болгоосон. Бурхан надад ухаан оруулж тэрний өмнө, эр нөхөр энхрий үрсийнхээ өмнө аль хэрийн нүгэл хийснийг надад мэдрүүлсэн. Миний нөхөр надад сэтгэлтэй байсан удаагүй. Та надад дурласнаас хойш би хэчнээн ихийг боддог мөрөөддөг болсон гэж санана... гэж дө Реналь авгай хэлэв. 

	Жюльен сэтгэл хөдлөхдөө авгайг тэврэн авлаа. Гэтэл тэр авгай түүнийг гэдрэг түлхээд нэлээд зоримгоор:

	— Миний хүндэт нөхөр Шелан хэлэхдээ, нэгэнт би ноён дө Ренальтай суусан хойно хамаг байдаг сэтгэлээ чадал чинээ, амь насаа түүнд бүрэн зориулах ёстой гэсэн. Би хамгийн үнэт захидлуудаас хагацсаны дараа миний амьдрал жаргал ч үгүй, зовлон ч үгүй нэг хэвийн байдалтай болсон. Эрхэм минь миний хэвийн амьдралыг эвдэхгүй байж үз дээ гэж хэлэхэд Жюльен тэр эмэгтэйн гарыг үнсэхэд Жюльений уйлсаар буйг мэдлээ. 

	— Та битгий уйл. Миний санаа зовж эхлэх нь ээ. За та одоо өөрийнхөө байдлыг ярь л даа. Та сургуульд яаж амьдарч байв аа? Тэр бүхнээ надад яриад дараа нь яваарай. 

	Жюльенд үг хэлэх чадвар байсангүй. Жюльен чухам юу ярьж байгаагаа өөрөө ойлголгүйгээр, сургуульд очоод элдэв атаа хорсол, өрсөлдөөн маргаан, хэрүүл яриатай олон удаа тохиолдсон ба ном уншлагын удирдагч болоод амьдрал тайван байсан зэргээ авгайд хэлж өглөө. 

	— Та удаан хугацаанд чимээгүй байгаад адаг сүүлд нь сэтгэл хувирч, надаас хөндийрч хүйтэн болохдоо та энэ таван зуун франк над руу явуулсан байхаа гэдгийг одоо би ойлгож байна гэхэд дө Реналь авгай гарыг нь атгав. 

	— Би танд нэг ч удаа мөнгө явуулаагүй гэж дө Реналь авгай хариулав. 

	— Тэр мөнгөтэй захидлын дугтуй дээр парис шуудангийн тэмдэг дарсан байв. Хүний анхаарал төөрөгдүүлэхийн тулд «Поль Сорельд» гэж гадна талд нь бичсэн байлаа. 

	Тэр захидлыг хэн бичсэн байж болох вэ? гэдгийг тэр хоёр таах гэж оролдлоо. Байдал нэлээд өөрчлөгдлөө. Жюльен, дө Реналь авгай хоёр аажимдаа зөөлөрч, элэгсэг дотно ярианд нэг мэдэх нь ээ нь шилжин орсон байв. Тэр хоёр шөнийн харанхуйд хоёр биеэ харахгүй байсан боловч дуу дуугаараа сэтгэл санаагаа ойлголцож байлаа. Жюльен авгайн бэлхүүсээр аяархан тэврэн авав. Ингэж эхлэх нь төдий сайн хэрэг биш билээ. Авгай тэвэрсэн гарыг салгах аргаа олохгүй суухад Жюльен түүний анхаарлыг өөр зүг хандуулах яриа дэлгэв. Тэгээд авгай юу хийх гэснээ мартсанд тэвэрсэн гар хуучин хэвдээ үлдлээ. 

	Таван зуун франктай хамт ирүүлсэн захидлын талаар олон янзын бодол бодогдоход Жюльен өөр яриа үүсгэн хөгжүүлэв. Тийм ярианд Жюльен аяндаа шилжин оров. Шашны сургуульд байх үеийн амьдралаа одоогийн байдалтай холбон авгайд ярьж өглөө. Ийм яриа ярихад Жюльен хувьдаа дургүй байжээ. Жюльений бүх анхаарал энэ уулзалт чухам юугаар төгсөх вэ гэдэгт чиглэгдлээ. Та эндээс явсан дээр гэдэг үг байн байн сонсогдоно. 

	«Эндээс хөөгдвөл мөн ичгэвтэр хэрэг болно оо. Би ингэж нэрээ хугалснаа үхсэн ч мартахгүй явах болно. Энэ авгай надад яасан ч захидал бичихгүй. Би энэ нутгаар эргэж иртэл хаа ч юм бэ» гэж Жюльен бодов. Энэ минутаас хойш Жюльений сэтгэлийн уярал алга боллоо. Урьд нь дээд зэрэгт өргөмжлөн хүндэтгэж байсан эмэгтэйг бараг тэврэх шахан зэрэгцэж суулаа Шөнийн гүн харанхуйгаар энэ өрөөнд Жюльен дур сэтгэлээ урьд нь нэг бус удаа хангаж байжээ. Одоо болоход эмэгтэйн амьсгаа давхцан уйлж байгааг хараад Жюльен сургуульд байхдаа өөрийн эсрэг хүчит нөхдөөс хуйвалдаан бэлтгэж буйг мэдээд хүйтэн царайлж байсантайгаа адил маягтай болж хувирлаа. Веррьерээс явснаас хойш уйтгартай амьдрах болсон тухайгаа авгайд ярьж Жюльен аль болохоор цаг хойш татаж байлаа. Дө Реналь авгай «салж холдоод бүтэн жил болоход юм өөрчлөгдсөн эсэхийг мэдэхгүй байсан авч мань залуу Вержийд хэрхэн жаргаж байснаа огт марталгүй санаж байсан байна. Харин тэр хооронд би урьдын явдлыг аль болохоор мартахыг оролдож явлаа» гэж дотроо бодлоо. Авгайн уйлах нь улам ширүүсэхэд Жюльен яриагаараа нөлөө үзүүлж байна гэж үнэмшив. Тэгээд эцсийн шийдвэрт арга хэмжээ авсан дээр гэж шийдээд Парисаас авсан захидлынхаа тухай шамдан ярьж эхлэв. 

	— Би гэгээн хамбатай салах ёс гүйцэтгээд гарсан. 

	— Юу? Та Безансонд дахин эргэж ирэхгүй юм уу? Та биднийг үүрд орхиж байна уу? 

	— Тийм ээ. Сэтгэл зүрхнээс дурлаж явсан амрагт хаягдсан энэ нутгийг би орхин явна. Дахин энэ газар би эргэж ирэхгүй. Би Парис орохоор явна... гэж Жюльен зориг шулуудан хэлжээ. 

	 — Чи Парис орох нь уу? гэж дө Реналь авгай чанга дуугаар асуув. 

	Түүний нулимс бөмбөрч уярсан сэтгэлээ нууж чадахаа болив. Жюльен түүний сэтгэлийн уярлыг хүлээж суужээ. Одоо болтол айж явсан алхмаа хийх боломжтой боллоо.

	Энэ болтол харанхуйн дунд эмэгтэйн шагшран байгааг Жюльен чухам юунд хүрэх бол гэж бодсонгүй. Жюльен эргэлзэхээ байлаа. Хойчийн өдөр юу болох бол оо гэж бодохоос биеэ барьж, элдэвт автагдахыг байгаад суудлаас босож хүйтэн дуугаар:

	— Эрхэм эмэгтэй таныг би үүрд орхиж байна. Сайн сууж сайхан жаргаарай гэжээ. 

	Жюльен цонх руу хэд алхав. Цонхны хүрээнээс барьж онгойлготол дө Реналь авгай гүйн очиж толгойгоо мөрөн дээр нь тавиад тэврэн авч зөөлөн хоёр хацраа Жюльений хацарт хүргэжээ. 

	Жюльен дөрвөн цаг ярьсны дараа анхны хоёр цагт хүсээд бүтээгээгүй бодолдоо хүрлээ. Нэлээд эртхэн дө Реналь авгай ингэж зөөлөн янаг сэтгэл гарган түүнийг хайрласан бол Жюльен тэнгэрт гартлаа баярлах байжээ. Хэт их шалуулж байж сая нааш эргэхэд Жюльений дотор төдий л хөдлөхөө байсан байжээ. Жюльен дурлалт бүсгүй нь дургүйцсээр байтал түүнийг үл хайхран заавал шөнийн дэн асаахыг оролдлоо. 

	— Би чамайг эцсийн удаа дурсгал болгон хараад явах гэхэд чи юунд дургүйцээ вэ? Хоёр нүдэнд чинь тодрон байгаа хонгор сэтгэлийн янаг дурлалыг би харахгүй яаж холдох бил ээ! Арилгасан сонгино шиг арван цагаан хурууг чинь харалгүйгээр би яаж явах билээ. Би чамайгаа удаан хугацаагаар орхин далд орох гэж байна шүү гэж Жюльен хэллээ. 

	Ичгэвтрийн юм болох нь гэж дө Реналь авгай бодлоо. Дө Реналь авгай энэ мөчөөс хойш Жюльений хүссэн болгоныг хангах боллоо. Үүрд хагацна гэдэг үг сонсох бүрдээ авгайн хайрын халуун нулимс хацрыг даган бөмбөрнө. Тэнгэр зааглаж тэртээ өмнөөс үнэгэн бүрэнхий сүүдгэнээд уулын орой дүнсийн барсайв. Жюльен явахын оронд янагийн тачаалд цаламдуулаад дө Реналь авгайгаас, энэ өдөртөө өрөөнд нь нуугдаж өнгөрөөгөөд маргааш шөнөөр явъя гэж гуйх боллоо. 

	— Юу гэнэ ээ? гэж авгай асуугаад хариу хэлэх нь: — Би хоёр дахь удаагаа доош орсноос хойш өөрийгөө юунд хайрлах билээ. Би ингэж л зовох ёстой хүн байх аа. Миний нөхөр урьдынхтайгаа адилгүй болсон шүү. Намайг юм л болбол хардаад болохыг байсан. Өөрийгөө байнга мэхэлж байна гэж санаад надад уурлах болсон. Хэрэв тэр өчүүхэн чимээ сонсвол намайг гудамжны гуйлгачин болгон хөөж гаргана. Би ер нь гаргуундаа гаргуулах болсон амьтан гэж Жюльенийг зүрхэндээ тэврэн хайрлаж хэлэв. 

	— Ах! Шеланы уршгийг яана! Чи намайг сургуульд яваагүй сан бол ийм үг хэлэхгүй байсан. Намайг сургуульд явахаас өмнө чи надад хайртай байсан! гэж Жюльен хэлэв. 

	Жюльен энэ үгийнхээ хариуг дор нь сонслоо. Авгай өөрийн жинхэнэ нөхрөөс айхаа байгаад харин Жюльен хайрын сэтгэлд нь итгэхээ байж байгаад зовж айх боллоо. Үүр дорхноо цайж ягаан гэрэл тасалгаа дунд туяарав. Жюльен сэтгэл бардам жаргалтай гэдэг яриагүй; учир нь амьдралдаа анх дурласан энэ ганган эмэгтэйг элгэндээ тэвэрч, хөлдөө сөгтгөн дураар цэнгэж байлаа. Жюльений атгад ороод байгаа энэ эмэгтэй хэдхэн цагийн өмнө бурхнаас айхын эрхэнд өөрийн бодсондоо үнэнч байхыг оролдсоор байсан билээ. Бүтэн жилийн турш хэнд ч хөндөгдөөгүй бэх бат байсан авгайн сэтгэл Жюльений урам зоригт дурлалд саад хийж чадсангүй дийлдлээ. 

	Удсангүй тэднийхэн босож хөл хөдөлгөөн үүсэв. Дө Реналь авгай мартсан нэг зүйлийг гэнэт санаад зовж эхлэв. 

	— Тэр муу уурт Элиз бүсгүй одоохон тасалгаанд ороод ирнэ... тэгэхэд энэ лут том шатаар юугаа хийх бил ээ? Хаана нуух вэ? Дээш нь гаргаад дээвэр доорх хөндийд хийчихье гэж хайрт хүндээ тэр авгай хэллээ. 

	— Чи урьд нь ийм сайн сэтгэлтэн байсан билээ. Чи зарц нарын унтдаг газраар хүн амьтны дундуур яаж өнгөрөх вэ? гэж Жюльен гайхав. 

	— Би шатаа гудамд тавиад зарц дуудаж далд хийлгэе.

	— Чи сайн бодож бэлтгэ. Хэрэв тэр гудамд дайралдаад шат харвал чи юу гэж хариулах вэ? 

	— Тэгье дээ хонгор минь! Чи намайг үгүй хойгуур Элиз хүрээд ирвэл бушуухан орон доогуур ороорой гэж Жюльенийг үнсэн таалан хэллээ. 

	Жюльен авгайн гэнэт баясгалантай болсонд бас санаа зовов. «Жинхэнэ хүнд аюул тулгараад ирэхэд энэ маань айхыг байгаад хамаг бүхнээ мартан зориг шулуудаж байх шиг байна. Ийм сайхан эхнэрээс яаж холдох вэ? Ийм нандин зүрхийг өөртөө татсан хойно би бахархахаас биш яах бил ээ?» гэж Жюльен туйлын гайхан бодож байлаа. 

	Дө Реналь авгай шат өргөсөнд даагдашгүй, эмэгтэй хүний чадлаас хэтэрсэн байлаа. Жюльен тэр эмэгтэйд туслахаар ойртон очоод уян хатан сайхан гуалиг биеийг нь ханан ядан харж байтал дө Реналь авгай гэнэт хүч авсан адил нөгөө шатыг хэний ч дэмжлэггүйгээр шүүрч хөнгөн сандал аваад явж байгаа юм шиг амархнаар өргөн явлаа. Дорхноо шатыг гуравдугаар давхрын гудамд гаргаж хана түшүүлэн тавилаа. Тэгээд зарцыг сэрээв. Зарц хувцаслаж байх зуур дээшээ шувууны байранд орлоо. Таван минут болоод бууж ирэхэд шат тэнд байхгүй болсон байлаа. Шат хаашаа далд ор оо вэ? Хэрэв Жюльен байшин дотор байхгүй сэн бол авгай юунд ч санаа зовохгүй сэн билээ. Нөхөр нь тэр шат үзвэл яана! Түүнээс болж үүсэх хэргийн талаар бодоход үнэхээр аймаар. 

	Дө Реналь авгай шатыг бүхэл байшин дотуур хайж гарав. Тэр шатыг зарц нар дээврийн доорх зайд аваачаад тавьсан байхыг олж харав. Энэ тун аймаар, ондоо үед бол сэжиглэмээр байжээ. «Хорин дөрвөн цагийн дараа Жюльен явсан хойно хүн үзээд ч яах бил ээ? Тэр үед би юм болгоноос айж бүгчимдсэн байх болно гэж авгай бодлоо. 

	Тэрнээс болж хамаг хэрэг буруутна гэхээс айна. Заримдаа яасан ч яах вэ гэж бодогдоно. Өдий удсан хойно Жюльентэйгээ учирсан хойно яасан ч яах вэ; Жюльен үнэн голоос дурласандаа олон саад туулж над дээр ирсэн байна гэж дотроо баясна. 

	Авгай шатны түүхийг Жюльенд ярьж өгөв. 

	— Хэрэв зарц гаднын шат олсноо миний нөхөрт хэлбэл би хариуд нь юу гэх вэ? гэж хэлснээ минут төдийхөн бодол бодон: — Тэд лав шат чамд худалдсан тариачныг хайсаар лав хорин дөрвөн цаг болно гээд Жюльендээ тэврүүлэн янаглаад: — За ингээд үхэх сэн! гэж Жюльенд наалдан үнсэн таалан сууснаа: — Би чамайг өлсгөөж байж чадахгүй нь ээ гэж инээд алдан өгүүлэв. 

	— За явъя. Би чамайг байнга цоожтой байдаг Дервилийн өрөөнд оруулж нууя. 

	Авгай гадаа гарч харуулд зогсоход Жюльен бушуухан гүйж зэргэлээ өрөөнд орлоо. 

	— Хаалга тоншвол онгойлгож болохгүй. Хүүхдүүд энд тоглож наадахаар ирж магад. Тэд хаалга тонших болно гэж цоожлонгуут авгай хэллээ. 

	— Чи хүүхдүүдээ цэцэрлэгт оруул. Би харъя. Тэд ярьж хөөрөг. 

	— Тэгнэ! Тэгнэ! гэж авгай явахдаа хэлэв. 

	Авгай удсангүй жүрж, боов, жимсний шүүс барьсаар орж ирэв. Талх авч ирж амжсангүй. 

	— Хар хүн чинь ямар ажил хийж байна вэ? гэж Жюльен асуув. 

	— Юм бичиж л байдаг. Тариачидтай хэл яриа үүсгэж байгаа юм гэнэ билээ. 

	Найман цаг болоход ердийн адилаар гэрийн дотор хөл үймээн ихэдлээ. Дө Реналь авгай үзэгдэхгүй бол бусад нь хайж хэрэг төвөг гаргах байсан тул авгай Жюльенийг ганцаарыг нь орхиод гадагш гарав. Авгай баригдахаас айхаа байсан шинжтэй аяга кофе цай барьсаар Жюльен дээр удалгүй буцаж ирэв. Тэр ганцхан Жюльенийг өлсөөд үхэх магад гэж айж явлаа. Өглөөний цайны дараа авгай хүүхдээ Дервиль бүсгүйн тасалгааны цонхны хажууд авч иржээ. Жюльений харахад хүүхдүүд маш том болсноос гадна зан авир ширүүн болон хувирсан байв. Жюльен өөрөө өөрчлөгдөөд хүнийг тэгж харах болсон байж болох байлаа. Дө Реналь авгай хүүхдүүдтэйгээ Жюлений тухай ярьж эхлэв. Хүүхдийн хамгийн ах нь өөрийн багшийг маш сайн хүн гэж дурсахаас гадна хоёр бага нь бараг мартсан байдалтай байжээ. 

	Дө Реналь энэ өглөө байшингаасаа ер гарсангүй, зогсоо зайгүй шатаар дээш доош өгсөж уруудан гүйсээр, төмс худалддаг байсан тариачидтай үүсгэсэн хэргээ шийдэх гэж ажил тун ихтэй. Үдийн хоол болтол дө Реналь авгайд өөрийн хайрт хүн дээр очих нэг минутын зав олдсонгүй. Хонх дуугарч бүгд хоолонд орж байр эзлэх үед тэр нөгөө хайртдаа таваг халуун шөл өгье гэж бодлоо. Гартаа халуун шөл бариад аяархан алхсаар түүний өрөөний үүдэнд дөхөөд очиж явтал өглөөгүүр шат аваачиж нуусан зарцтай халз тулгарлаа. Тэр зарц юм харж гэтэж явсан бололтой. Бодвол Жюльен өрөөн дотуур явж чимээ гаргасан шинжтэй. Зарц бага зэрэг ичээд дорхноо далд орлоо. Дө Реналь авгай ажигч үгүй Жюльен дээр орлоо. Зарцтай уулзсандаа тун их санаа зовно. 

	— Чи айж байна уу. Би одоо ямар ч бэрхшээлийг нүд ирмэлгүй туулахад бэлэн байна. Чамайг явуулаад ганцаараа яаж үлдэнэ гэхээс айж байна гээд тасалгаанаас гүйн гарав. 

	— Ах! Энэ гайхамшигт амьтан бурхнаас ганц айдаг байна гэж Жюльен өгүүлэв. 

	Орой үдэш боллоо. Ноён дө Реналь Казино орохоор явлаа. 

	Эхнэр нь хамаг бие өвдөөд болох биш гэж хэлээд гэртээ оржээ. Авгай дараа нь Элизийг аргалж байгаад юманд явуулав. Элиз далд орсон хойно авгай Жюльенийг гаргахаар шийдэв.

	Жюльен үнэхээр өлссөн байлаа. Авгай гуанзнаас талх авч ирэхээр гарлаа. Гэнэт чанга хашхирах чимээ Жюльенд сонсогдлоо. Энэ авгай дорхноо буцаж ирлээ. Асуувал авгай талх тавьдаг газар ороод гараа сунгатал эмэгтэй хүний мөр тохиолдсонд цочоод хашхирчээ. Элиз охин тэнд зогсож байсан ажээ. Түүнээс болж дуу гарахыг Жюльен сонссон байлаа. 

	— Элиз тэнд юу хийж байгаа юм бэ? 

	— Чихэр авч ирсэн байх. Бидний хойноос мөрдөн шагайж байсан байх аа. Би хөнгөн зууш хэсэг талх олоод ирлээ гэж дө Реналь авгай бүрэн тайван хариуллаа.

	— Наана чинь юу байгаа юм бэ? гэж Жюльен түүний өмнөх халаасыг заан хэлэв. 

	Дө Реналь авгай үдийн үед талх халаасандаа нуугаад тэр хэвээр нь мартаад өдий хүргэсэн байлаа. 

	Жюльен тэр авгайг тэврэн авахад тун ч аятайхан байлаа. «Парист очоод би үүн шиг сайхан эмэгтэйг олохгүй» гэж бодлоо. Авгайн ерийн хөдөлгөөн нь элдвээр шалиглаж сураагүйг гэрчилж байлаа. Түүний байдал нь гагцхүү эр эмийн харьцаанаас илүү хүнд бэрхээс айхаас биш хэрийн юманд өрсөлдөх шинжгүй байлаа. 

	Жюльен маш амтархан хоол идлээ. Авгай хоолны далимаар алиа наадам үүсгэж суулаа. Авгай томоотой маягаар түүндээ үг хэлэхээс зовж суутал гэнэт нэг хүн хаалга хүчтэй татлаа. Тэр нь ноён дө Реналь байлаа. 

	— Чи юунд хаалгаа цоожлоод байна вэ гэж ноён хашхирав. 

	Жюльен бушуухан урт зөөлөн сандал дор орж нуугдав. 

	— Мөн? Та хувцастайгаа хоолоо идэж байгаа юм уу. Хаалгаа түгжээ юү гэж ноён дө Реналь гаднаас орж ирэнгүүт хэлэв. 

	Дө Реналь авгай ердийн өдөр нөхрөөсөө гэнэт ийм асуудал сонссон бол уурлах билээ. Нөхөр нь жаахан бөхийсхийгээд харвал Жюльенийг үзэж болох байлаа. Авгай үүнээс айж байлаа. Гэтэл нөхөр нь тэгэхээс тэгэх гэсэн юм шиг саяхан Жюльений сууж байсан сандал дээр зөөлөн урт сандлын эсрэг суугаад орчноо ажив. 

	Толгой өвдсөн гэдэг ганц сайн шалтаг оллоо. Эхнэрийнхээ толгой өвдлөө гэдэгт үнэмшсэн ноён дө Реналь Казинод очоод хэрхэн яаж биллиард тоглон мөрий хожсоноо эхнэртээ тун нарийн тодорхой ярьж: «Арван есөн төгрөгөөр мөрийцөөд хожсоныг яана!» бахархан дурсаж суутал, Жюльений малгай ноёноос гурван алхмын зайтай сандал дээр хэвтээг дө Реналь авгай ажлаа. Тэгээд улам хүйтэн царайтай болж, огт ажиггүйгээр дээлээ тайлаад нөхрийнхөө араар гарч малгайтай сандал хөдөлгөн тавилаа. 

	Ноён дө Реналь баахан юм яриад гадагш гарав.

	Авгай нөхрийнхөө гарсан хойгуур Жюльенийг ил гаргаж суулгаад шашны сургуульд яаж амьдран сууж байснаа ярь гэлээ. 

	— Өчигдөр чи яриад байхад би сонсоогүй, харин ямар аргаар чамайг хөөж гаргая гэж бодож байсан шүү. 

	Өнөө болоход авгайд айж болгоомжлох сэжиг бүрэн арилсан байлаа. Жюльен тэр хоёр маш чанга ярьцгааж байлаа. Шөнийн хоёр цаг орчим болтол ярьж байтал гэнэт ширүүнээр хаалга тогшив. Бас л нөгөө ноён Реналь ирлээ.

	— Хаалгаа тайлаач ээ! Манайд хулгайч ороод байна! Сен-Жан өнөө өглөө хулгайч нарын шат олсон байна гэж хашхирав. 

	— За ингээд л дуусдаг байжээ гэж авгай Жюльений элгэнд наалдан хэлэхдээ, — Бид хоёрыг хоёулыг нь ална шүү. Хулгайчид итгэдэг хүн байгаа юм. Би ингээд чинийхээ элгэнд наалдан тэврүүлж дээд жаргалаар нас баръя гэжээ. 

	Авгай хаалганы цаана харжигнан сүйд болж байгаа нөхрөө нэг ч анхааралгүй Жюльенийгээ тэврэн салж ядан үнссээр байлаа. 

	— Тайван тэнүүн байж үз. Бүү сандар! Би жорлонгийн цонхоор цэцэрлэг рүү үсрэн бууя. Ноход намайг зуухгүй танина байх аа. Миний хувцсыг бөөгнүүлж зангидаад цэцэрлэг рүү чулууд, одоохон. Хаалга эвдвэл эвдэж л байг. Чи тун ам ангайж болохгүй шүү. Хамаагүй хардаж л байг. Хардах гайгүй хэрэг гэж Жюльен хэлэв. 

	— Чи унаад үхчих вий дээ! гэдгээс ондоо үг авгай хэлж чадсангүй. Өөрөөр санаа зовох зүйл нэг ч байсангүй

	Авгай түүнтэй хамт жорлонгийн цонхонд ойртон очоод хувцсыг нь сандралгүй нуулаа. Дараа нь уурлаж багтарч үхэх гэж байсан нөхөртөө хаалгаа онгойлгож өглөө. Нөхөр нь өрөөг нэгжиж, дараа нь жорлон хараад нэг ч үг хэлэлгүйгээр гарч далд оров.

	Жюльен цонхоор чулуудсан хувцсаа шүүрэн авч углаад цэцэрлэг дундуур уруудан Дү голын зүг гүйв. 

	Гэнэт Жюльений чихний хажуугаар сум шунгинан араас нь буун дуу нижигнэв. «Энэ лав ноён дө Реналийн буудалт биш байна. Ноён буудсанаа онодоггүй хүн сэн» гэж Жюльен дотроо бодно. Нохойнууд чив чимээгүй зэрэгцэн гүйнэ. Хоёр дахь удаагийн сум нэг нохойн тавхайд туссан учир тэр нохой гасалж гарав. Жюльен хашаан дээгүүр үсрэн гараад түүнийг даган, тавиад метр гүйснээ нөгөө эсрэг зүг харайж гарав. Хүмүүсийн ярих чимээ арханд сонсогдоно. Эргэн харвал таних зарц мөн. Тэр буудсаар хөөнө. Нөгөө талаас бас нэг тариачин буудаж гарав. Энэ үед Жюльен Дү голын эрэг хүрчихсэн хувцсаа лавлан өмсөж байлаа. 

	Нэг цаг өнгөрсний дараа Жюльен Веррьерээс холдож Женев орох замд гарсан байв. «Тэд үнэхээр намайг мөрдөх гэж байвал Парис орох замаас бариад авах болно» гэж Жюльен бодож явав.

Notes

		[←1]
	 Габриэль Малагрида (1689—1761) — Италийн лам, Португалийн ван Пьеррийг алах хуйвалдаанд оролцоод 1761 онд цаазлуулжээ. Шашны нэлээд тооны судар ном зохиожээ.




	[←2]
	 Жан Шуар — зохиогч Лафонтены зохиолд гардаг нэр. Жан Шуар хүүр оршуулахад аль хэр мөнгө олдохыг бодож суугаад үхдэгээр дүрсэлсэн байдаг.




	[←3]
	 Гро — Гренобль хотын тооны багш, жакобчуудын талыг баримтлагч хүн; өөрийн сурагч Стендальд соёлын их нөлөө үзүүлсэн учир зохиолч зохиолд олон дахин түүнийг дурсан оруулсан байдаг.




	[←4]
	 Касти, Жианваттист (1724—1803) — лам, яруу найрагч. 1798 оноос хойш хувьсгалын талд ороод Парист амьдран сууж байв. 




	[←5]
	 Юнг, Эдуард (1683—1765) — Английн яруу найрагч «Булшны» яруу найраг гэгчид тэргүүн сууриудын нэгд ордог «Амьдрал, үхэл, мөнхрөлийн тухай шөнийн бодол буюу гуниглал» гэдэг найраглал бичжээ.




	[←6]
	 Грегуар, Анри (1750—1831) лам, Конвентын гишүүн; 1789 оны Францын хувьсгалын зүтгэлтэн,




	[←7]
	 Делиль, Жак (1738—1813) — Францын яруу найрагч, Вергиль, Мильтон нарыг орчуулсан хүн.




	[←8]
	 Луврийн музейд Акбитаны гүн Франсуа хэргэмээс бууж лам хувцас өмсөж байгаа зураг бий.




	[←9]
	 Алакок Мари (1647—1690) — Эмэгтэй лам, Христосын сүнс гэдэг номлол гаргаж францын лам нар ба янсенистүүдийн дургүйг хүргэж явжээ.

